
DENNİS PİKOK
Mütəxəssislər Biznesi Allaha məqbul tərzdə idarə edək kitabı barədə nə düşünürlər?
“Biznesi Allaha məqbul tərzdə idarə edək” kitabı çoxillik tədqiqatların, təcrübələrin və tətbiqi idarəçiliyin məhsuludur. Bu əsər indiki reallıqlara aydınlıq gətirir, eləcə də müasir mədəniyyətin hər bir sahəsində Məsihin satınalınma fürsətini görmək imkanı verir. Biz bu dünyada ziddiyyətlər, xaos və böyük çətinliklər içində yaşayırıq. Mədəniyyətlərin, hakimiyyətlərin toqquşması baş verir; insanlar xeyri şər, şəri isə xeyir hesab edirlər. Keçmişdə sahibkar və idarəçilik təşkilatının təsisçisi olmuş, uzunmüddətli təcrübəyə malik Dennis Pikokun belə təlatümlü vaxtlarda dayaq tapmaqda bizə strateji və praktiki cəhətdən kömək etmək üçün xüsusi ənamı və ixtisaslaşması var. O, dərindüşüncəli mütəfəkkir və professordur; yalnız cari reallıqları müəyyən etmir, habelə bəzən qarşılaşdığımız aydın olmayan üfüqləri fəth etməkdə bizə kömək etməyə çalışır.
—Daq Stringer
“Somebody Cares America”nın təsisçisi və prezidenti
Somebody Cares International, Hyuston, Texas
“Biznesi Allaha məqbul tərzdə idarə edək” kitabı məsihçi ədəbiyyatında klassik əsərdir. Burada açıqlanmış prinsiplər məni həm şəxsi, həm də korporativ prioritetlərimi yenidən ifadə etməyə yönəltmişdir. Bu, kökdən dəyişən bir kitabdır.
—Dr. Con H. Binkli
Jr. Generational Group LLC, sədr və həmtəsisçi
Səs-küyü dayandırın! Dennis Pikok öz möhtəşəm kitabında bizim üçün məhz bunu edir: neqativ gərginliyi dəf edərək bazarın çətin məqamlarını asanlaşdırır. Bu, uğurlu işgüzar adamlar olan bizlərin mövqeyidir. Bu həm Allah, həm də biznes yolunda səylə irəliləməyimiz üçün cığırdır. “Biznesi Allaha məqbul tərzdə idarə edək” kitabı bu tutqun dünyada təmiz havadır.
—Pol Luis Koul
Christian Men’s Qlobal, Şəbəkəsinin prezidenti
Dennis Pikokun bu kitabda bizimlə bölüşdüyü prinsipləri şirkətlərə məsləhət görərək böyük müvəffəqiyyətlə istifadə edirik. Bu prinsiplər bir çox rəhbərin həyatını dəyişib və onların şirkətlərinə böyük təsir göstərib.
—Stefan Ceykob
sədr, VİTAperspektiv AG, İsveçrə
Bu, bir inqilabdır! Radikaldır! “Biznesi Allaha məqbul tərzdə idarə edək” kitabını ilk dəfə oxuyanda məhz belə düşündüm. Dennis Pikok burada radikal anlayışlar təqdim edir: Allah bizim işimizin qeydinə qalır və onu müqəddəs hesab edir; Allah Öz Kəlamı və Ruhunun qüdrəti vasitəsilə bizi mədəniyyətimizə təsir göstərməyə çağırır; Allahın Onun standartları və strategiyalarından istifadə edən sosial ədalət və iqtisadi azadlığa marağı var. “Biznesi Allaha məqbul tərzdə idarə edək” kitabını mədəniyyətimizdə Allahın Padşahlığının təzahürünü və xalqların Onun standartlarına uyğun tərzdə dəyişilməsini görmək istəyən adamlar oxumalıdırlar.
—Timoti Heymon, fəlsəfə doktoru
baş icraçı, Christian International Ministries
Dennis Pikok Müqəddəs Kitaba əsaslanan iqtisadi nəzəriyyə və təcrübə uğrunda səhrada daim nida edənin səsidir. Bu prinsiplər imanlılar cəmiyyətinin bazarla əlaqə yaratması ehtiyacını, eləcə də Padşahlığın iqtisadi prinsiplərinin imanımızda mərkəzi yer tutmaq ehtiyacını əks etdirir.
—C. Ceffri Rayt , JD 
prezidenti və baş icraçı, Urban Ministries İnc.
Dennis Pikok bu gün dünyada ən görkəmli məsihçi düşüncəli rəhbərlərdən biridir. Onun Allahın Padşahlığını bütövlükdə dərk etməsi sizi İsanın, həqiqətən, hamının Rəbbi olduğunu dərk etməyə sövq edəcək.
—Cerald R. Çester, fəlsəfə doktoru
Strategies@Work LLC, təsisçi
Həqiqəti əsaslı şəkildə açıqlayan “Biznesi Allaha məqbul tərzdə idarə edək” kitabını həyatımı dəyişmiş və formalaşdırmış nəşrlərdən biri hesab edirəm. Allahdan ilham almış bu əsərin məqsədi hər bir mömini oyadaraq onu həyatındakı missiyasına istiqamətləndirməkdir; bu həm onun şəxsi dəyişməsi, həm də nəticədə cəmiyyətin kökdən dəyişməsi üçün zəruridir.
—Frank Marinkoviç, MD
Eastside Ailə Sağlamlıq Mərkəzi, Kirkland, Vaşinqton
Bu kitab Dennis Pikokun iyirmi dörd il ərzində on iki əsas həqiqəti müşahidəsinin bəhrəsidir. Bu illər ərzində onun təliminin getdikcə inkişaf etməsinə diqqət yetirmişəm və bunların təsirini şəxsən görmüşəm. Məzmun dəqiqliklə təqdim edilir və əsaslandırılır; sizə aydın düşünməyə, müdrik hərəkət etməyə və Allaha xidmətinizdə təsirli həyat yaşamağa kömək edəcək. “Biznesi Allaha məqbul tərzdə idarə edək” kitabını sizə tövsiyə edirəm!
—Con D. Bekett
Bekett Şirkətlərinin sədri
“Loving Monday” və “Mastering Monday” kitablarının müəllifi
Müqəddəs Kitabda hər bir suala — o cümlədən, biznesdə necə müvəffəqiyyətli olmaq barədə suala da cavab tapmaq olar. Dennis Pikok Allahın əbədi prinsiplərini tətbiq etməklə biznesdə müvəffəqiyyətli olmağın yolunu çox aydın göstərir.
—Mark Nattl
“Həqiqət məqamı” (“Moment of Truth”) kitabının müəllifi
Dennis Pikok, imanlılar cəmiyyətində bir çox rəhbərə ünvanlanmış peyğəmbərlik səsidir; o, dünya xalqlarına Padşahlığın təsirini sürətləndirir. Onun idarəçilik ənamı, iqtisadçı savadı və Protestant ilahiyyatı bu əsaslı mətndə — “Biznesi Allaha məqbul tərzdə idarə edək” adlı kitabında — öz əksini tapır. Bu kitab məsihçilərə bazarda təsirli və güclü olmağı öyrədir. Bu kitab əsl səyahətdir.
—Con Kelli
John P. Kelly Ministries İnc, təsisçi

Ön söz
Giriş: İqtisadi müjdəçilik: balığı onun azuqəsi ilə tutmaq
I hissə: İdarəçilik və azad sahibkarlıq quruculuğuna aid Allahın əsas prinsipləri
1-ci fəsil: Allah ailə biznesi qurur
2-ci fəsil: Mömin idarəçilik böyüməyə səbəb olur
3-cü fəsil: Sərvət və ailə
4-cü fəsil: Allahımız əməyi sevir
5-ci fəsil: Xidmət biznesi
Iı hissə: Rifahlı və ədalətli cəmiyyət quruculuğu üçün tələb olunan əsaslar
6-cı fəsil: Pul insanlarda nələri üzə çıxarır
7-ci fəsil: Risk, özünəhörmət və qurtuluş mübarizəsi
8-ci fəsil: Yoxsulluğun kökünü ortaya çıxarmaq
9-cu fəsil: Ədalət və bərabərlik eyni şey deyil
10-cu fəsil: Mömin idarəçilik sülh və məhsuldarlıq yaradır
11-ci fəsil: Sizi müvəffəqiyyətə gətirəcək əsas üçqat iplər
12-ci fəsil: Əsl radikallara çağırış

Ön söz
Bu kitabın üç məqsədi var. Birincisi, Allahı idarəçiliyə, vəsaitlərin yaradılmasına, sosial ədalətə və uğurlu təşkilatın quruculuğuna aid bütün anlayış və təcrübələrin Müəllifi və Müdafiəçisi kimi tanımaqdır. İkincisi, bir çox məsihçinin Allahın bəşəriyyət üçün məqsədləri, eləcə də Allahın yer üzündəki işləri və rolu haqqında təsəvvürlərində düzəliş etməkdir. Üçüncüsü, milyonlarla imanlının bazardakı xidmətə sürətlə artan marağını, bunun Allahın gözündə düzgünlüyünü dəstəkləmək və irəlilətməkdir.
İllər ötdükcə bir çox iş adamının həm öz həyatlarında, həm də bazardakı xidmətlərində yerli imanlılar cəmiyyətinin rolunu dərk etmədiklərini görmüşəm. Öz vaizlik vəzifəsi və planları ilə məşğul olan bir çox pastor imanlılar cəmiyyəti idarəçiliyi ilə birbaşa əlaqəli olmayan digər əhəmiyyətli xidmətlərə məhəl qoymadığı halda, bazardakı xidmətlərə və cəmiyyətə Padşahlığı gətirən digər mühüm xidmətləri xüsusilə dəyərləndirən və tanıyan imanlılar cəmiyyəti rəhbərlərinin də sayı getdikcə artır. Əhdi-Cədid imanlıların təlim alması və inkişafında yerli imanlılar cəmiyyətinin vacibliyini aydın vurğulayır. Belə əqidəli pastorlara və biznes xidmətlərinə görə minnətdaram; birlikdə əməkdaşlıq edərək onlar həm imanlılar cəmiyyətində, həm də dünyada dəyişiklik yaratmağa çalışırlar.
Bu gün biz bir çox böhranlı vəziyyətlərlə üzləşirik, lakin növbəti suala cavab onların hamısından daha əhəmiyyətlidir: “Bəşəriyyət Yer kürəsinin ehtiyatlarının qeydinə necə qalmalıdır və bu sərvəti necə bölüşdürməlidir?” Əgər məsihçilik, həqiqətən, Allahın dünyaya olan müraciətnaməsidirsə, əgər Müqəddəs Kitab “İstehsalçının göstəriş kitabçası”dırsa, onda Müqəddəs Yazılar insanları narahat edən bu fundamental suala cavab verməlidir. Bizi yaradan Allah zəhmətimizi, bizdə olan pul dövriyyəsini, bizdə olan səmərəli ədalət məhkəməsini idarə edən qanunları və ümumiyyətlə, “iqtisadiyyat” adlandırdığımız elmə aid ümumi qanunları təsis edibmi? Təsis edibsə, bunlar necə işləyirlər? Müqəddəs Kitabda həmin qanunlar barədə yazılıbmı? Bu qanunları pozan fərdlər, təşkilatlar və xalqlar üçün cəzalar nədir? İlkin axtarışımın və sonrakı təlimimin bünövrəsi məhz bu oldu. Həmin suallara cavablar bu kitabdadır.
Bildiyiniz kimi, İsa bunu çox aydın demişdi: “Xəzinəniz haradadırsa, ürəyiniz də orada olacaq.”[1] Xəzinəmin nə olduğunu bilsəniz, ürəyimi də biləcəksiniz. Ürəklərə və xəzinələrə aid tədqiqat iqtisadiyyata və biznesə də aiddir. Əslində, məsihçilik insanın mahiyyətinin və onu yaradan Allahın tədqiqatıdır.
Nəhayət, dərindən düşündükcə aydın olur ki, bu kitab “müjdəçi” olmaq üçün nəzərdə tutulub. Demək istəyirəm ki, bu kitab adamlara çox praktiki və qüvvətləndirici olan Varlığı təqdim edir, halbuki bəzən insanlar Onu öz həyatdakı təcrübələrində deyil, göydə axtarırlar. “Bütün dövrlərin ən möhtəşəm şirkəti” nə və onun dahi İxtiraçısı olan Allaha xidmət edən adamlarla ünsiyyətə xoş gəlmisiniz!
Giriş: İqtisadi müjdəçilik: balığı onun azuqəsi ilə tutmaq
İsa dedi: “Ardımca gəlin, Mən sizi elə balıqçı edəcəyəm ki, insanları tutacaqsınız.”
—MATTA 4:19
Allah dünyanı Özü dəyişmək istəyir; kömək etmək üçün biz Məsihdə Onu tanımalı və Onu təqlid etməliyik. Dünyanı O yaratmışdır və O, dünyanı “imanlılar cəmiyyəti” adlanan adamları vasitəsilə Özü dəyişəcək. “İmanlılar cəmiyyəti” yunanca ekklesia sözündən əmələ gəlmişdir, onun hərfi mənası “düşünmək üçün ictimai bir yerə çağırılmış vətəndaşların yığıncağı”dır.[2] Yunan tarixi ilə tanış olanlar qədim yunan siyasətində ekklesianın şəhər-dövlətlərdəki rolu barədə bilirlər. Onlar öz mədəniyyətlərində başçılar və biznes idarəçiləri olublar. İmanlılar cəmiyyəti idarəçilər ordusu olmalıdır; bu səbəbdən Müqəddəs Ruh onu təsvir etmək üçün ekklesia sözünü seçib. Bu, böyük həqiqətdir.
İdarəçilik həmişə rəhbərlik məsuliyyətləri ilə əlaqəli olub. Bir adam öz evində ailəsi üzərində yaxşı başçı deyilsə, Allahın ekklesiasını (imanlılar cəmiyyətini) necə idarə edə bilər?[3] Qaydaları, eləcə də işlərin ən təsirli və qısa icra planını tərtib etməzdən öncə sizə rəhbərlik gərəkdir. Allah rəhbərdirmi? Əlbəttə! Bəşəriyyətin və xalqların ən təsirli və kəsərli yolla irəliləməsinə dair Onun planı varmı? Bəli, bəli və bir daha bəli! Onun “Müjdə” adlanan bir planı var; Müjdənin təfsilatlı təsviri “Müqəddəs Kitab” adlanır; Onun planını icra etmək üçün yaradılan işçi qüvvə “imanlılar cəmiyyəti” adlanır; eyni zamanda hər yerdə olan İcra Başçısı isə Müqəddəs Ruh adlanır. Nə möhtəşəm əməliyyat! Əsas problem işçi qüvvəsinin içində — imanlılar arasındadır. Onlar iş layihəsini başa düşmürlər, çünki diqqətlərini Allahın onlara yer üzündə tapşırdığı işə cəmləmək əvəzinə, gələcəkdəki səmavi təqaüdə cəmləyiblər.
Əsasən təşkilatınızın verdiyi əməkhaqqını və gələcək təqaüd təminatını düşünən yeni işçinizin xasiyyəti və niyyəti barədə nə fikirləşirsiniz? Özünü bu qədər düşünən bir kəsi işə götürmək istəyərdinizmi? Özümüz də diqqətimizi səmadakı təqaüdə həddən artıq cəmlədiyimizə görə də əsasən öz mənafeyini güdən adamları cəlb etməyə meyilliyik; məsihçiliyin ölgün nizamsızlıqda olması bunun nəticəsidir. Dünyadakı zirək işgüzar adamlar bizə yuxarıdan aşağı baxırlar. Məsihin təsvir etdiyi “zor işlədərək Padşahlığı ələ keçirən” adamları korporasiyalar qapıb işə götürürlər (Matta 11:12). Korporasiyalar daim belə işçilərin axtarışındadırlar.
Allah, sadəcə, bir biznes planına malik deyil; Allah Öz biznes planını gələcək dövrə aid edib; həmçinin O Öz dünyalarını yaratmazdan əvvəl hər bir addımı əvvəlcədən müəyyən edib.[4] Onun övladları Onunla bərabər əbədi çalışmalıdırlar. Allah tələsmir, çünki Onun əsas məqsədi həyatın keyfiyyətidir, eləcə də Öz biznesinin (Padşahlığının) təsirini genişləndirərkən işçiləri və əməkdaşlarının Onunla birlikdə yaşaması nəticəsində əldə etdikləri yetkinlikdir. Bu, əsas prinsipdir; şagird olan siz və məndən bunu başa düşmək, icra etmək və buna peşəkarlıqla sahib olmaq tələb olunur. Allahın biznes planı Onun şəriklərində sahibkarlıq və yetkinlik yaratmalıdır. Bu prinsip üzərində qurulmuş hər hansı bir ailə, biznes, imanlılar cəmiyyəti və ya xalq Allahdan xeyir-dua alacaq və inkişaf edəcək, çünki Allah öz bizneslərini Onun kimi idarə edən adamlara xeyir-dua verir. Lakin biz irəli qaçmışıq; indi isə diqqətimizi Allahın mükəmməl biznes planında cəmləməliyik.
ATAMIZIN BİZNESİ
Müqəddəs Yazılar bizə deyir ki, İsanın uşaq yaşlarında himayəçiləri Məryəm və Yusif Onu itirərkən həyəcan içində idilər; İsa buna heyrətlənmişdi. Yeri gəlmişkən, Allahı itirməmək məsuliyyətini üzərinizə götürsəydiniz, necə olardı? Məsuliyyətsiz idarəçilikdən danışırıq! Onlar məbəddə dini rəhbərlərlə söhbət edən İsanı tapanda O onlara əla cavab verdi: “Məgər bilmirdinizmi ki, Mən Atamın işində olmalıyam?”[5] Sözün düzü, bilmirdik, İsa! Atanın biznesinin mövcud olduğunu bilmirdik. Bilmirdik ki, Sən Öz işini yer üzündə olan tərzə, hətta insani üsluba qədər məhdudlaşdıra bilərsən; bilmirdik ki, Sən Allah haqqında işgüzar Şəxs kimi danışa bilərsən.
İndi siz Məsihin “Atamın işi” barədə sözünün real həyatda olan biznesə tətbiq edilməsi haqqında düşündükdə, lütfən, bunu yadda saxlayın: biznes — iki və ya daha çox tərəfin arasında dəyərlərin mübadiləsidir. Bu mənada Müjdə — biznesdir. İsanın biznes yönlü sözləri Onun digər sözlərinə zidd deyilmi? Deyil. Əhdi-Cədiddə səmavi və ya digər mövzulara aid məsəllərdən çox maddi mülkiyyətə və şəxsi ənamların idarəçiliyinə aid məsəllər var. Allah təkcə maddi yönlü deyil; O, bütün maddi şeyləri yaradıb və hamısına sahib Özüdür. Onun dünyada şirkəti vardır. Bir gün O qayıtmaq və Öz işçilərinin/şəriklərinin vəzifələrini artıraraq onları yaratdığı hər şeyin üzərinə başçı və idarəçi təyin etmək niyyətindədir.[6] Onun şeytan adlı şər və amansız bir rəqibi var; onun təsiri Yer kürəsinin əksər hissəsinə yayılıb. İmanlıların çoxu şeytana meydan oxumur, çünki onların diqqəti yer üzündəki işlərə deyil, göylərdəki istirahətə cəmlənib. Daha praktiki dillə desək, həm Allah, həm də şeytan Yer kürəsinin əhalisini təşkil edən insanların bazarı uğrunda rəqabət aparırlar. Qərar verməmiş və nadan adamlar Müjdəçiliyin hədəfidir. Allah onları yaratmışdır; bir sevən İdarəçi kimi, onların Öz niyyətinə uyğun fəaliyyət göstərmələrini istəyir.
Beləliklə, onları Allaha gətirmək üçün bir balıqçı kimi necə “ovlaya” bilərik? Axı İsa bizi “insan tutan balıqçılar”[7] edəcəyini söyləmişdir. Balıqlar nə ilə qidalanır? Onlar göylərdə istirahət yemi ilə tilova gəlmirlər, buna əmin ola bilərsiniz. Xeyr, onlar həyatın aşağıda göstərilən praktik məsələləri ilə qidalanırlar:
	Özümü və ailəmi daha yaxşı necə təmin edə bilərəm? 

	Necə təhlükəsiz yaşaya bilərəm? Özümü, ailəmi və mülkümü zorakılıqdan, oğrulardan, müsadirədən və cəmiyyətin dağılmasından necə müdafiə edə bilərəm? 

	Həqiqi və mənalı münasibətləri necə yarada bilərəm? Bunları necə qoruyub-saxlaya bilərəm? 

	Daxilində yaşadığım sistem təhlükəsizlik, ədalət və iqtisadi imkanlarla necə təmin edə bilər? 



Dünyanın hər tərəfində adamlar bu cür suallar verirlər; biz məsihçilər də məhz bu cür sualları cavablandırmırıq. Biz indiki həyata aid məsələlərlə məşğul olmaq üçün öz Müjdəmizdə qeyd edilən göylərdəki istirahətdən gözümüzü çəkməkdən imtina edirik, çünki bunlar bizə həddən artıq cismani və fani görünür. Hərçənd insanlara (balıqlara) həqiqətən qayğı ilə yanaşırıqsa, nə üçün onlara istədiyimizi yedirməyə çalışırıq? Bunun əvəzində onların aclıq çəkdiyi şeyləri onlara verməliyik. Məsihçilər balıqlardan öz qida vərdişlərini dəyişməyi, ovçu dükanına (imanlılar cəmiyyətimizə) gəlib könüllü olaraq qarmağı ağızlarına taxmağı tələb edən tanıdığım yeganə balıqçılardır! Demək istədiyim budur: xalqlar burada, yer üzündə uğurlu həyat təklif edən adamları axtarır. Burada əsas sual “xilas olmamış adamlar nə ilə qidalanmalıdırlar?” sualı deyil, “onlar nə ilə qidalanırlar?” sualıdır.
Birləşmiş Ştatların prezident seçkilərində qaldırılan üç ən vacib məsələ bunlardır: iqtisadiyyat, iqtisadiyyat və iqtisadiyyat. İnsanların xəzinələri haradadırsa, ürəkləri də orada olacaq.[8] Praktiki məsələlərlə məşğul olmaq bütövlükdə pis deyil, çünki Allah və Onun Müjdəsi tam praktikdir. Ən çox təəssüfləndirən isə odur ki, məsihçilər real dünyada yaşasalar da, dünyadakı real məsələləri həll etməkdən imtina edirlər. Bu, faciədir, çünki bu, Allahı yanlış təmsil edir və dünyadakı şər sisteminə insanları istismar etməyə, onları Allahın verdiyi azadlıqdan, inkişafdan və səmərəlilikdən məhrum etməyə imkan yaradır. Allahın Müjdəsinin indi yer üzündə təsiri yoxdursa, imansızların Müjdənin səmada onlara bol həyat verəcəyinə inanacaqlarına necə ümid edə bilərik?
Lakin insanlar Allahın ciddiliyini görməyə başlayanda Onun biznes planı açıqlanmağa başlayacaq. Allah yarışda qalib gəlməklə məşğuldur; “tərəddüd edən balıqlar” məsələsini kənara qoyub bütün dünyanı narahat edən bir sahədə — həyatımıza lazımi təminat (iqtisadiyyat) sahəsində Öz həyat prinsiplərinin üstünlüyünü nümayiş etdirməklə məşğuldur.
İqtisadi müjdəçiliyin gələcəyin əsas hərəkatı olduğuna növbəti səbəblərə görə inanıram:
1.​İqtisadi məsələlər bütün insanlar üçün ümumbəşəri maraq kəsb edir (buna görə də balıqlar üçün yaxşı tilov yemidir).
2.​Müjdə Yaradan Allahın insanlara aid məqsədlərinə uyğun hərəkət etməyi, yaradılmış nizamının faydalarını aydın izah edir.
3.​Allahın qoyduğu şəxsi və ümumi azadlıq qanunları, eləcə də ləyaqət, inkişaf və ədalət qanunları real həyatda və rəqabət mühitində mükəmməlcəsinə işləyir.
4.​Biznesi və maliyyə uğurunu asanlıqla ölçmək olur. Bu səbəbdən siyasətçilərdən, ədliyyə işçiləri və digərlərindən fərqli olaraq, işgüzar adamlar Allahın Kəlamını tətbiq edə bilərlər və həddən artıq mürəkkəbləşdirən amillər olmadan Kəlamın səmərə gətirdiyini şəxsən görə bilərlər.
5.​Yuxarıda qeyd olunan məsələləri həll etmək üçün məsihçilər Allahın müdrikliyini əldə edə bilərlər; biz insanın ehtiyacı üzərində qurulan böyük bir bazarda işləyirik.
Bu necə də dəyişkən bir vəziyyətdir! İndi biz Atanın biznes planını daha yaxşı başa düşməli, onu öz həyatımızda və məsuliyyət daşıdığımız sahələrdə tətbiq etməliyik.
“Biznesi Allaha məqbul tərzdə idarə edək” kitabı Allahın Öz Kəlamında açıqladığı idarəçilik, inkişaf və səmərəliliyin əsas prinsiplərinin ilkin tədqiqatıdır. Allah bizə bu prinsipləri görmək və tətbiq etmək qabiliyyətini versin. Zülmün, çaşqınlığın, iqtisadiyyatın yalnız iflasa uğradan və sıxıntıya düçar edən səhv idarəçilik sistemlərinin caynaqlarında çapalayan xalqlar bizi gözləyir.
MƏDƏNİYYƏTƏ DƏYİŞİKLİK GƏTİRƏN SƏFƏRİMİZ
Bu kitab iqtisadi, ictimai və təşkilati qanunların on iki əsas anlayışı üzərində qurulub. İyirmi ildən çoxdur ki, bu on iki anlayışı öyrədir, onları təkmilləşdirirəm. Onlar Allahın və həmçinin insanın ürəyində olan özək məsələlərə aiddir. Vaciblik dərəcəsinə görə ardıcıl deyillər və açıqlanan, məntiqi təqdimat məqsədilə sistematik tərzdə təqdim edilirlər. Bu anlayışlar Müqəddəs Yazının həqiqətinə əsaslanır və buna görə, düzgün tətbiq edildikdə səmərəli olurlar. Doğrudan da, həqiqət heç vaxt heçə çıxmır.
Bu kitab iki hissədən ibarətdir. Birinci hissə hər bir imanlıya və onun bazardakı roluna təsir göstərən ilahiyyat məsələlərinə toxunur. İkinci hissə həmin məsələlərin siyasiləşmiş dünyaya təsirini göstərir. Biz şəxsi məsələlərdən ictimai məsələlərə tərəf gedirik.
Həqiqətin evdə təsiri yoxdursa, o, həqiqət deyil. Həqiqətin bazarda təsiri yoxdursa, parlamentdə və ya məhkəmələrdə də təsiri olmayacaq, çünki onda əsaslı şəkildə nə isə düz deyil. Pozitiv tərzdə deyək: əgər prinsiplər evdə və bazarda təsirlidirsə, xalqı nizam, ədalət və səmərəliliklə idarə etməkdə eyni dərəcədə təsirli olacaq.
Birinci hissə Allahın Öz övladları və onların işinə aid planlarının aydın dərk edilməsinin şəxsi həyatları kökündən dəyişdiyini, bizi tamamilə yeni yaradıcılıq və azadlıq dünyasında sərbəstlik verməsini izah edir.
İkinci hissə iki məsələdən danışır: (1) əvvəllər malik olduğumuz həqiqətləri rədd etdiyimizə görə bugünkü azadlığımızı itiririk; (2) bazarda Allahın həqiqətlərini tətbiq etməklə və ictimai təşkilatlarda Allahın həqiqətlərini tətbiq edən rəhbərləri seçməklə siz və mən xaosa və iqtisadi köləliyə aparan istiqaməti dəyişmək istəyirik. Hər iki məsələ məsihçilərin məsuliyyətidir. Əslində, imanlılar yer üzündə Külli-İxtiyarın sözləri, əlləri və ayaqları olmalıdırlar, çünki onlar Allahın yer üzündəki şirkətini idarə etmək, insanları qüvvətləndirmək, onları nadanlıqdan və əsarətdən qurtarmaq üçün yer üzünə təyin olunublar.
I hissə: İdarəçilik və azad sahibkarlıq quruculuğuna aid Allahın əsas prinsipləri
1-ci fəsil: Allah ailə biznesi qurur
Məgər bilmirdiniz ki, Mən Atamın işində olmalıyam?
—LUKA 2:49
ƏSAS PRİNSİP № 1:
Allah şəxsi mülkiyyətin yaradıcısıdır.
Allah bu gün yer üzündə nə edir? Əzəldən bəri O nə edir? Sabah, gələcək illərdə, ümumiyyətlə, Onun tarixi bitirəcəyi vaxta qədər biz Ondan nə gözləyə bilərik? Çox vaxt cavab verirlər ki, Allah zamanın sonuna qədər və ya bir çox adamın ölümünə qədər onları xilas etmək işi ilə məşğuldur ki, səmanı məskunlaşdırsın. Amma bu belə olsaydı, Allah Müqəddəs Yazıların əksər hissəsini icrasız qoyaraq bizi dərhal göylərdəki istirahətə çatdırardı, halbuki Yazılar bizim yer üzündəki məsuliyyətlərimizdən danışır.
Demək olar ki, Allah Öz Padşahlığını qurmaqdadır. Belə ifadə etmək düzgün olardı. Amma bu, kar qulağa deyilmiş sözlərə bənzəyir, çünki bir çox məsihçilər “Allahın Padşahlığ” haqqında o qədər eşidiblər ki, daha buna əhəmiyyət vermirlər. Həddən çox, səhv işlədildiyinə və sui-istifadə olunduğuna görə bu ifadə öz məğzini itirmişdir.
Buna görə də mən “Allah iş adamıdır; O, biznesini qurur” deməyi xoşlayıram. Qeyri-adi səslənsə də, bu, Müqəddəs Kitaba uyğundur. Bunu anlasaq, giriş sözündə qeyd olunduğu kimi, tarixdə öz vəzifəmizi tam fərqli dərk edəcəyik.
Müjdəçi aləminin əksər hissəsində üstünlük təşkil edən həyat tərzi bu münasibəti əks etdirir: “Artıq xilas olmuşuq; Tarixə Allah nəzarət etdiyinə görə biz, sadəcə, öz işlərimizlə məşğul olaq: böyük günahlardan uzaq duraq, imkan olanda müjdəçilik edək, ‘uğurlu’ imanlılar cəmiyyətləri quraq, sonra isə buranı tərk edək.”
Bu, Allahın istəyi deyil. Yaradılış 1:26-28 deyir ki, biz yer üzündə və burada olan hər şey üzərində hökmranlıq etmək üçün Allahın surətində yaradılmışıq. Bu o deməkdir ki, biz Allahın əsas məqsədləri, istəkləri və niyyətlərinə uyğun yaşamaq üçün yaradılmışıq. Bunlar ilk öncə yer üzündə, əbədiyyətə köçməyimizdən əvvəl gerçəkləşməlidir. Allah yer üzündəki həyatı Öz nizamına salmaq niyyətindədir və bunu etmək üçün O imanlılardan istifadə etmək istəyir. Məhz buna görə biz “əvvəlcə Onun Padşahlığını axtarmalıyıq”[9] və “Padşahlığın gəlsin, göydə olduğu kimi, yerdə də Sənin iradən olsun” deyə dua etməliyik.[10] Bizim missiyamız səmada deyil; görüləsi iş burada, yer üzündədir.
ALLAH BİZİM VASİTƏMİZLƏ “KÜLLİ-İXTİYAR VƏ AİLƏ”Nİ YER ÜZÜNDƏ GENİŞLƏNDİRMƏK İSTƏYİR
Sadə dildə desək, Ata Allah bir ailə biznesi qurur. Mən bunu “Külli-İxtiyar və Ailə” adlandırıram. O, Öz övladlarının hər birinin bu biznesdə iştirak etməsini istəyir. O bu biznesin hər birimizin vasitəsilə böyüdülməsini istəyir. Allah Öz biznes şirkətini yer üzünə gətirmək və bu işdə hər bir imanlıya iştirak etmək imkanı vermək istəyir. Allah Öz övladlarının bu biznesdən xeyir əldə etmələrini istəyir; dünyada yaşayan ehtiyacı olan, əzab çəkən adamların Onun biznesinin təklif etdiyi xidmətlərdən faydalanmasını istəyir. Biznes bunu mümkün edir. O, bacarıq və qüdrət verir, siz isə bazarı təchiz edirsiniz.
Yenidən doğulanda siz ailə üzvü oldunuz. Biznesdə Məsihlə birlikdə şərik varis oldunuz.[11] Həmin andan etibarən Ata sizin digər ailə üzvləri ilə bərabər ailə biznesində yerinizi tutmağınız üçün çalışır. Niyə biz Allahın dünyadakı işini “ailə biznesi” adlandırırıq? Çünki Məsih əmanət pul haqqında məsəlində[12] məhz bundan bəhs edir. Məsihi təmsil edən zadəgan uzun səfərə çıxmazdan əvvəl hər xidmətçisinə bir mina (təxminən üç aylıq maaşa bərabər pul) verir və onlara deyir: “Mən gələnə qədər bunlarla ticarət et” (Luka 19:13). Qayıdanda işçilərinin hər birini yanına çağırıb “nə qazandıqlarını öyrənmək istədi” (15-ci ayə). Qazanclarını bilib fərasətlərinə görə onlara yeni öhdəliklər verdi. Əmanət pul haqqında məsəl Məsihin Öz Padşahlığı üzərində hökm etməsi və Öz xidmətçi övladları arasında işi bölüşdürməsindən bəhs edir. Bu, biznesdəki idarəçiliyə oxşayır.
Əgər siz Məsihdəsinizsə, kiçik bir şərik kimi Onun Padşahlıq biznesini yer üzündə genişləndirməyə çağırılmısınız. Siz həyata, münasibətlərə, rəhbərliyə aid Allahın idarəçilik prinsiplərini Müqəddəs Yazılarda aşkar etməyə, onları həm şəxsi həyatınızda, həm də başqaları ilə münasibətinizdə tətbiq etməyə çağırılmısınız. Bu idarəçilik prinsiplərinin düzgün istifadəsini və müvafiq tətbiqini Müqəddəs Ruhdan öyrənməlisiniz. Siz əməkdaş olmalısınız. İsa kimi, siz də hər bir vəziyyətdə Atanın verdiyi həyatı və xeyir-duaları bütün insanlara ötürmək fürsətini axtarmalısınız. Həmçinin vəzifəniz — sizə verilmiş resurslara qayğı ilə yanaşmaq və onları ədalətlə idarə etmək, eləcə də öz həyatınızdan və ailənizdən düşməni/rəqibi (şeytanı) kökündən çıxarmaqdır. Siz ölülər diyarının qapılarına hücum etmək[13] fürsətlərini axtarmalısınız və şeytanın dünya sistemi tərəfindən əsir götürülmüş adamların ağıllarını, əxlaqlarını, həyat tərzlərini azad etməlisiniz.
Siz, sadəcə, xilas olmamısınız, siz seçilmisiniz. Siz Onun ailə biznesindəsiniz; bu biznesi həm daxilinizdə, həm də ətrafınızda, hətta yer üzünün qurtaracağınadək genişləndirməlisiniz. Siz Padşahlığın qanunlarını öyrənməli və vaxt ötdükcə daha peşəkarcasına tətbiq etməlisiniz. Dost, siz Allahın “Peşəkar Biznes Administrasiyası” proqramında iştirak edirsiniz və əsas məsələ — sizin necə tələbə/işçi olmağınızdır. Siz təkcə özünüz və göylərdəki istirahətiniz barədə düşünürsünüz? Yaxud İsa kimi, Atanın yer üzündəki işlərinin genişlənməsi üçün çalışırsınız?
Bu kitab Müqəddəs Kitaba əsaslanan iqtisadiyyat və idarəçiliyin on iki əsas prinsipi üzərində tərtib olunub. On iki əsas prinsipdən hər birinin nəticələri və ya əlavə həqiqətləri var; bunlar idarəçiliyin əsas sahələrinə, eləcə də milli və beynəlxalq iqtisadi məsələlərə aiddir. Birinci fəsildə müzakirə edəcəyimiz əsas prinsip Allahın şəxsi mülkiyyəti yaratması haqqındadır. Bu, bütün tədqiqatın çıxış nöqtəsidir və məncə, iqtisadiyyatın Müqəddəs Yazılara əsaslanan araşdırmasının müqəddiməsini təşkil edir.
ƏŞYALARA SAHİB OLMAQ GÜNAHDIRSA, ONDA ALLAH GÜNAHKARLARIN BAŞÇISIDIR
Allah “şəxsi mülkiyyət” adlanan anlayışın Müəllifidir. O həm ruhani, həm də maddi olan hər şeyi yaratmışdır; bunların hamısı Ona məxsusdur. Əgər siz maddi şeylərə malik olmağı ruhanilik deyil, cismanilik hesab edirsinizsə, onda məntiqə görə siz inanmalısınız ki, Allah günahkarların başçısıdır və hamımızdan daha cismanidir. Amma buna inanmadığınızı bilirəm. Yalnız yalançı müəllimlər bizə belə şeyləri öyrətməyə çalışıblar. Ümidvaram, onlar öz yalan təlimlərinin mahiyyətini özləri də başa düşməyiblər. Şəxsi, maddi mülkiyyət və ona aid Müqəddəs Yazılara uyğun olan hüquq və öhdəliklər istismarçı insanın və ya şeytanın cismani icadı deyil, Allahın planıdır. Allah Özünü bütün maddi şeylərin yeganə və haqlı mülkiyyət sahibi elan edir: “Rəbbindir yer üzü və orada mövcud olanlar, dünya və orada yaşayanlar.”[14]
Aydındır ki, maddi mülkiyyətçilik tam etinasızlığa, başqalarının real maddi ehtiyaclarına məhəl qoymamağa gətirib çıxarmamalıdır. Amma gəlin Allahın Öz Kəlamında yazılanı qəbul edək: bütün resursların sahibi Allahdır və Allah bunların hamısını müvəqqəti olaraq idarə etməyi insana tapşırıb. Bunlar Allahın yer üzündəki Padşahlığının işini genişləndirmək üçün istifadə olunmalıdır. Şəxsi mülkiyyət anlayışına həmlə edən və bunun mənşəyindən xəbərdar olmayan Russo, Karl Marks və digər liberal təfəkkürlü professorlar, sadəcə, Məsih əleyhdarıdırlar; çünki bütün mülkiyyətin oğurluq olduğunu iddia edirlər.
Fəlsəfə dərsinə varmadan qeyd etməliyəm ki, mülkiyyət əleyhinə və maddiyyat əleyhinə olan inanc sistemi, əslində, “Qnostisizm” adlanan çox köhnə bir anlayışdır. Erkən imanlılar cəmiyyəti ataları yüz illər əvvəl qətiyyətlə bunun əleyhinə getmişlər. Bu həmçinin “dualizm” də adlanır; ruhu “xeyir”, bütün maddi şeyləri isə “şər” hesab edir; bu nəzəriyyəyə görə, həqiqətən ruhani olmaq üçün insan bütün maddi şeyləri inkar edib “ruhda” yaşamalıdır. Halbuki Müqəddəs Ruh bizə tam xeyir-dualı olmağı və hər cəhətdən — həm ruhani, həm də təbii sahələrdə rifahda olmağı təkid edir.[15]
ALLAHIN PLANI MADDİDİR
Həm məsihçilik, həm də bütün dünya fəlakətli şəkildə iki şeyin təsirinə məruz qalmışdır: birincisi, mənəvi olanın guya yalnız kasıbçılıqda mümkün olduğuna inam; ikincisi, əsl mənəviyyat maddi dünyanı və onun problemlərini rədd etməlidir. Maddi aləmə, əşyalara və xidmətlərə sahib olmağa, onları idarə etməyə qarşı çıxan bu hücuma aidiyyəti olan iki əsas həqiqəti hamımızın yadına salmaq istəyirəm.
1.​Paulun Filipililərə 2:7-də dediyi kimi, Atanı məmnun etmək və təvazökarlığını nümayiş etdirmək üçün İsa “Özünü heç etdi” (izzətdən, sahib olduğu şeylərdən məhrum etdi). O, səmadakı qüdrətindən imtina etdi; bunu malik olduğu şeylərin mahiyyətcə şər olduğuna görə deyil, fəzilətə görə etdi. Bunlar şər olsaydı, niyə O, Yəhya 17:5-də bütün izzətini geri istədi? Yaradan olduğu halda O, Öz sahiblik hüququndan imtina etməklə hər şeyin üzərində zəfər çaldı. “Əks ruhda hərəkət etmək” prinsipi çox dərin məsələdir və bu kitabımızın mövzusuna daxil deyil. Məğzi budur: İsa müəyyən dövr üçün və müəyyən səbəbə görə kasıb oldu. Birinci zühurunu bitirəndən sonra O, yenidən əzəldən malik olduğu bütün izzətini, qüdrətini və sahibliyini geri aldı.[16]
2.​Maddi dünyanı və onu idarə etməyi inkar etmək əvəzinə, Allah onu nizama salır. Allah Öz ruhani niyyətlərini maddi dünyada təcəssüm etdirir. İsa Məsih 1№-li Maddi Sübutdur: “Kəlam bəşər olub lütf və həqiqətlə dolu olaraq aramızda məskən saldı.”[17] Allahın bir niyyəti olanda O onu kainatda təcəssüm etdirir. Allah hər şeyi maddilikdən ruha çevirmək istəyən yalançı müəllimlərə zidd hərəkət edir. Allah yaradılışını Öz nizamına gətirmək üçün Öz Ruhu ilə imanlılarını idarə edir.
Yaxşı yadımdadır: bir gün piyada gəzintiyə çıxanda Allahın Ruhu mənə bir bildirişlə təsir etdi: “Dennis, Mən və sən əks istiqamətlərdə gedirik. Mən get-gedə daha çox yerə tərəf hərəkət edirəm, sən isə oradan çıxmağa can atırsan.” Mən ağlamağa başladım, çünki problemi dərk etdim. Allahın övladları yer üzündən çıxmağa və “Ruha” daxil olmağa çalışırlar, Allah isə şirkətini genişləndirmək üçün Öz övladları vasitəsilə getdikcə daha çox planetin özündə, maddi aləmə doğru hərəkət edir. Birdən Məsihin “Padşahlığın gəlsin, göydə olduğu kimi, yerdə də Sənin iradən olsun”[18] duası mənim üçün tamamilə yeni məna kəsb etdi. Problemlər göylərdəki Ruhda deyil, yer üzündəki maddi aləmdədir! Hərəkət məhz burada baş verir və Padşahlığın işi burada yayılmalıdır. Təəccüblü deyil ki, şeytan bizim maddi aləmi, onun idarəçiliyini inkar etməyimizi istəyir. O bunları özü və öz padşahlığının işi üçün saxlamaq istəyir. Bu, ağıllı bir hərəkətdir, lakin kifayət qədər dərin deyil. Allahın övladları oyanmaqdadır; idarəçilik ənamına və anlayışına malik olan kəslər xüsusilə diqqətlidirlər. Onlar öz işlərinin nəticələrinin şeytanınkına nisbətən mahiyyətcə üstün olduğunu bilirlər.
ALLAHIN PADŞAHLIĞINDA İKİNCİ NÖV VƏTƏNDAŞ OLMUR
Maddi idarəçiliyə qarşı çıxan yalançı təlim xüsusilə adi məsihçiyə fəlakətli təsir göstərir. Pastordan fərqli olaraq, o, maddi dünyada dolanışığını təmin etməlidir. Bu yalançı təlim imanlılar cəmiyyətində “ikinci növ vətəndaşlıq” anlayışını yaradıb. Siz ruhanisinizsə və ya “xidmətə çağırılmısınızsa”, onda bütün vaxtınızı Allahın işinə həsr edirsiniz. Əks halda siz günahlı dünyada işləyir, bacardığınız yerdə müjdəçilik edir və bəzən təəccüblənirsiniz ki, axı niyə Allah sizi kifayət qədər sevmədi, sizə Onun tarlasında işləməyi tapşırmadı və bu maddi dünyanın yükündən azad etmədi?! Ən yaxşı halda siz imanlılar cəmiyyətində köməkçi və ya uşaqların Müqəddəs Kitab müəllimi ola bilərsiniz. Ən pis halda isə yerli imanlılar cəmiyyəti üçün “sağmal inək” olacaqsınız; daim öz layihələrini işlətmək üçün sizdən vəsait istəyəcəklər.
Şükür Allaha ki, “bütün imanlıları kahin” edən ruhani inqilab baş verməkdədir. Bu, Martin Lüterin inqilabına bənzəyir. Lüterin dediyi kimi, bütün imanlılar Rəbb qarşısında kahindirlər[19]; lakin bundan başqa, bütün Ruhla istiqamətləndirilən peşələr də Allah tərəfindən verilir və dəyərə malikdir. Allahın Padşahlığındakı şirkətə hər növ işçilər tələb edilir: lehimçilər, mühasiblər, satıcılar, evdar qadınlar və icraçı direktorlar. Onların hamısı Atanın iradəsini və Onun Padşahlığının yollarını həyatın hər sahəsinə gətirməyə çağırılıb. Allahı mülkiyyət Sahibi və Ruhun yaratdığı maddi şeylərin İdarəçisi kimi tanıyandan sonra daha siz ikinci növ vətəndaş olmursunuz. Çıxış Kitabı 31:1-3-cü ayələri ilk dəfə oxuyanda azadlıq verən bu həqiqəti görməli idik; Musanın adamları arasında ilk “Ruhla dolu” olanlar peşəkarlar və sənətkarlar olublar.
Bir pastor və iş adamı kimi səmimiyyətlə deyə bilərəm ki, imanlılar cəmiyyətləri kimi idarə olunan müəssisələr bir ilə dağılar. Bu, pastorlara və imanlılar cəmiyyətlərinə qarşı bir tənqid deyil, sadəcə, dünya üzrə imanlılar cəmiyyətində üzləşdiyimiz sadəlövhlüyə qarşı bir sözdür. “Ruhani” olmağa səylə çalışarkən biz planlaşdırma, strateji vəzifələr, büdcə təhlilləri, səmərəlilik, cavabdehlik və bir çox digər “dünyəvi” idarəçilik məharətləri kimi Müqəddəs Kitab əsaslı səriştələri inkar etmişik, çünki biz onları ruhani dünyaya deyil, mülkiyyət dünyasına aid etmişik. Şükür olsun ki, bu cür qnostik cəfəngiyatın strateji təfəkkürlü sahibkar Allaha təslim olmağa başladığını görə bilirik. Padşahlığın işini tanımağa başlayıblar, xüsusilə də biznes sahəsi üzrə peşəkarlar və bu həqiqəti qəbul edən adi müqəddəslər. İnsanları və şeyləri idarə etmək günah deyil; bu, Padşahlığın tapşırığıdır.
YER ÜZÜNDƏ YAŞAYARKƏN RUHANİ BACARIQLARIMIZI İNKİŞAF ETDİRİRİK
Qalatiyalılara 3:23–4:7-də Paul Allahın övladlarının qəyyumun nəzarəti altında olduğunu söyləyir. Ata onlara daha böyük idarəçiliyi tapşırana qədər onlar bu qəyyumdan təlim və hazırlıq alırlar. Yer üzündəki həyatın nizam-intizamları altında olarkən Allah bizi bir gün qul kimi deyil, varis kimi Öz yanına çağıracaq.[20]
Yer üzündə yaşayaraq həyat, gerçəklik, münasibətlərdə və maddi idarəçilikdə olan problemləri həll etməyi öyrənəndən sonra biz daha çox təlim və öhdəçilik üçün hazır oluruq. Gələcək dövrdə bəhrə gətirən müqəddəslər əllərində arfa buludlar üstündə uçmayacaqlar, şəhərləri idarə edəcəklər. Bəziləri hətta bütöv xalqları idarə edəcək, qızıl şap-şaplarda boş-bekar gəzməyəcəklər.[21] Çünki Allah Öz kainatının ali idarəçisidir və O Öz övladlarına Yer kürəsini ilk mərhələ kimi istifadə edərək Məsihin nəzdində idarə etməyi öyrədir. Problemlər insanı gücləndirdiyinə görə Padşahlığın işinə aid qaydaları öyrənən tələbələrin Allahın sözünü tətbiq etməklə yer üzündəki problemləri həll etməyi öyrənmək üçün çoxlu imkanları olacaq.
Yer üzü bizim üçün Allah tərəfindən təyin edilmiş bir emalatxanadır; biz burada yalnız günahdan qorunmaq üçün yaşamırıq. Biz günahı kənarlaşdırmaq üçün və cəmiyyətdə günahın təsirini yoxa çıxartmaq üçün yaşayırıq. Matta 16:18-də İsa deyir ki, ölülər diyarının qapıları Onun imanlılar cəmiyyətinə qalib gələ bilməyəcək. Məsihçilərin çoxu elə yaşayır, sanki işimiz bizi udmağa çalışan ölülər diyarının qapılarından qorunmaq və son dəqiqədə İsanın bizi xilas edəcəyinə qədər tab gətirməkdir. Bu, İsanın fikri deyil.
Yuxarıda qeyd etdiyim kimi, İsa bizi ekklesia adlandırır. Bu, yunan aləmində əsrlərlə məlum olmuş bir təsisat, cəmiyyətdir. Bu, mülki işləri idarə edən təmsilçi cəmiyyət olmuşdur. Bu, tör-töküntülərdən ibarət partizan ordusu və ya əzilmiş, təqib olunan azlıq olmayıb. Bu, layiqincə təşkil edilmiş bir səlahiyyət olub. Öz xalqını ekklesia (“imanlılar cəmiyyəti”) adlandıraraq, Məsih dünya işləri üzərində bizə tam səlahiyyət verir. Məhz buna görə Roma imperiyası imanlılar cəmiyyətini özünə rəqib hesab edərək ondan qorxurdu.
Məsihin niyyəti bizim ölülər diyarının qapılarına qarşı duraraq cəhənnəmin qəzəbinə sinə gərməyimiz deyil. Məsihin niyyəti odur ki, biz Onun ekklesiası olaraq Onun səlahiyyəti altında hərəkət edək, ölülər diyarının qapılarına hücum edək, bu dünyada cəhənnəmin təsirini azaldaq və bununla da Məsihin hər şeydə hər şey olduğunu göstərək.
SINAQLARIMIZIN ÇOXU ÖYRƏNİLMƏLİ OLAN DƏRSLƏRDİR
Yer üzü bizim emalatxanamızdır; o, sınaqlar, çətinliklər və müqavimətlə doludur. Bunların hamısı Allah tərəfindən böyüməyimiz üçün nəzərdə tutulub. Biz ölülər diyarının qapılarına hücum etməliyik. Biz hücumdayıq; silahlarımız tüfəng və bomba deyil. Silahımız — Allahın Kəlamına itaət etməkdə, duada, vəzdə, təlimdə, müzakirələrdə və ehtiyacda olanlara fədakar xidmətimizdədir. Bunlarla biz insanları qul edən yanlış ruhani ideologiyaları və təcrübələri deviririk. Qısaca desək, biz Müqəddəs Yazılara əsaslanan Allahın mövqeyini, eləcə də Allahın gerçəkliyini və Allahın yer üzünə aid əmrlərini aşkar edirik. Müqəddəs Kitaba əsaslanan dünyagörüşü sayəsində Müqəddəs Ruhun köməyi ilə Allahın Kəlamını tətbiq edəndə bunun təbii nəticəsi oyanış olacaq.
Atamızın emalatxanasında biz göylər üçün hazırlıq keçirik. Lakin imanlıların çoxu bu emalatxanada Allahın bəxş etdiyi problemləri həll etmək istəmir. Onlar bütün çətinlikləri iblisin hücumlarının nəticəsi hesab edirlər. Əminəm ki, iblis olmasaydı, imanlılar onu icad edərdilər! Çətinliklərimizin əksəriyyəti Allahın bu emalatxanada bizim üçün hazırladığı çalışmalar və dərslərdir. Çətinlikləri şeytana aid etməyi dayandırsaq, onları Allahdan gələn və Onun Kəlamı ilə həll olunan dərslər kimi qəbul etməyə başlasaq, Allahın Kəlamının qüdrətini tamamilə yeni təcrübi yolla yaşayarıq. Onda biz “duyğularını (yəni təcrübədə) xeyirlə şəri ayırd etməkdən ötrü həssas edənlər”[22] kimi olacağıq.
Bütün bu həqiqətlər keçmişə, Allahın maddi dünyanı yaratmasına, Onun üçün mülkiyyəti idarə etmək tapşırığına və Allahın yolu ilə problemləri həll etmək əmrinə aiddir. Bu fəsildə biz ilahiyyat əsaslarına çox vaxt sərf edirik, çünki bu əsas olmasa, yoldan çıxmaq təhlükəsi ilə üzləşəcəyik. Bir tərəfdən, biz adi materializmə uyuruq; missiyamızın “varlanmaq” deyil, Allahın məqsədləri və üsulları ilə Onun vəsaitlərini idarə etmək olduğunu unuduruq. Digər tərəfdən isə “tam xidmət” və ya “ruhani” şeylər səbəbi ilə vəsaitlərin və mülkiyyətin idarəçiliyini inkar edən yalançı ruhanilik quyusu var. Tarazlı xidmət əşyaları və ya ruhları deyil, Allahı axtarır.
ƏSAS MƏSƏLƏ REAL DÜNYADA REAL ŞEYLƏR ÜZƏRİNDƏ HÖKMRANLIQ ETMƏKDİR
Artıq qeyd etdiyimiz kimi, şeytanın mülkiyyət və maddi şeylərin idarəçiliyinə həmlə etməsinin səbəbi özünün bu yer üzünün ehtiyatları üzərində hökmranlıq etmək istəyidir. Belə edir ki, məsihçilik əsir düşmüş xalqlara təsir göstərməsin. Şeytan tam inhisarçılıq istəyir. Əgər həm Allahın Padşahlığının, həm də şeytanın padşahlığının hakimiyyətinin genişləndirilməsi üçün insanların maddi bədənləri və maddi vəsaitlər tələb olunursa (əslində, vəziyyət belədir), onda Allahın xalqını yalançı və azdırıcı “ruhani” fərziyyələrlə kor etmək zəruridir.
İnsanların əksəriyyəti gələcək “ruhani” aləmdə deyil, indiki maddi dünyada yaşamağın qayğısını çəkirlər. Bu şəksiz gerçəkliyi də nəzərə alsanız, üzləşdiyimiz böyük problemi görəcəksiniz. İmanlıların çoxu Məsihin Müjdəsinin əsasən gələcəyə aid olduğunu düşünürlər; bu səbəbdən Müjdənin “burada və indi” yaşamaq istəyən imansızlara aidiyyəti az olur. Məsihçilərlə imansızlar heç ünsiyyət belə, qurmurlar. Məsihin Padşahlığının müraciətnaməsi isə körpü yaradır. “Burada və indi” olan dünyada şagirdlik prinsipləri indiki vaxt ilə əbədiyyət arasında əlaqəni aydıncasına göstərir. İndi malik olduğunuz şeylərin idarəçiliyi sizi gələcəyə və daşıyacağınız məsuliyyətə aparan növbəti addımdır.
GƏLİN ÖYRƏNDİKLƏRİMİZİ TƏTBİQ EDƏK
Sözümün məğzi “Birləşmiş Ştatları” və ya hər hansı bir xalqı “xilas etmək” deyil. Xalqları sevsək də, məqsədimiz onları xilas etmək deyil. Məqsədimiz Allahın yer üzündəki emalatxanasında olarkən özümüzü bizə itaəti öyrədən Ataya həsr etməkdir. İtaətdə səmərəli olsaq, nəticədə xalqları şagird edəcəyik. Biz Məsihi “hər şeydə hər şey” edən Atanın istifadə edə biləcəyi faydalı alətlər olmaq istəyirik. Biz imanlılar cəmiyyətini geriyə, emalatxanaya çağırırıq və deyirik: “Ata ‘Külli-İxtiyar və Ailə’ biznesini qurur; onu qurduqda O Öz Kitabını bəşəriyyətin yaşayışına tətbiq etməyi bizdən tələb edir.”
Allah qarşımızda böyük imkanlar açıb. Şeytanın dünya sistemindəki padşahlığının işi “gəmini qəzaya uğratmaqdır”. Gəmi qayalara çırpılsa, dağılıb batmağa başlayacaq. Biz dünyaya gəmini qayalardan uzaqlaşdıraraq onu təmir etməyin yolunu göstərə bilərik. Amma bunu etmək üçün biz Müqəddəs Yazıların həqiqətləri üzərində möhkəm dayanmalıyıq və dünyanın təfəkkürü üzərində hökm sürmüş və dünyanı indiki alt-üst vəziyyətə gətirmiş yalanları dağıtmalıyıq.
Çoxumuz İsanın “Mən gələnədək bunlarla ticarət et”[23] sözlərini səhv başa düşür. Bizə elə gəlirdi ki, bu oyunun adı belədir: “Xilas ol, müqəddəs qal, rahat icmanda qal və qoy dünyanın qalan hissəsi cəhənnəmə getsin”, yaxud belə “Şükür, İsa gəlib bizi Atanın düzəldə bilmədiyi qarmaqarışıqlıqdan qurtaracaq”. Mən bu imanı “adi imansızlıq” adlandırıram!
Bu məğlub edici xəbər tarixdə olmuş Xoş Xəbər deyil. Bu xəbər on səkkizinci və on doqquzuncu əsrin dünyəvi “maarifçilik” fəlsəfəsindən irəli gəlib. Bu xəbər bütpərəst anlayışın köküdür; bu anlayışa görə, məsihçilik insanın dünyadakı problemlərini həll etmir, yer üzünə və onun sakinlərinə rəhbərlik etmək və onların qeydinə qalmaq üçün məsuliyyət daşımır. Bu, bir çox müasir müjdəçi imanlıları belə düşünməyə sövq edir ki, Müqəddəs Kitab sizi səmaya aparan yolu öyrədir, lakin həyatı təcrübi yol ilə idarə etməyə gəldikdə, sizə çox az şey təklif edir; biznesi necə idarə etmək barədə daha da az öyrədir, bir şəhəri və ya xalqı idarə etmək barədə isə heç nə demir.
Çox vaxt bu yalan məsum səslənən bir ifadə ilə gəlir: “Müqəddəs Kitab iqtisadiyyat dərsliyi deyil” (yaxud elm, ya qanun, ya hökumət və ya başqa bir şey; Müqəddəs Kitab yalnız xilası öyrədir). Doğrudur. Müqəddəs Kitab bunların hər hansısa üzrə bir dərslik deyil. Müqəddəs Kitab bunların hamısı üzrə və həyatda olan hər şey üzrə bir dərslikdir. Hər fənni ayrı-ayrılıqda bir sistem kimi öyrənərkən Müqəddəs Kitabı bir dərslik kimi istifadə etmək olmaz. Çünki Müqəddəs Kitab Allahdan ilham alıb; Allah həyatdakı hər bir şeyi bir-biri ilə sıx əlaqədə və bir-birinə təsir göstərən tərzdə yaradıb.
ATANIN ŞİRKƏTİNİ QURMAQ QAYDALARINA QISACA BAXIŞ
Biz dünyanın yollarından istifadə edərək dünyanı dəyişə bilmərik. Biz marksist inqilabçıların, kapitalizm lordlarının və ya digər dünyəvi hərəkatın strategiyasını təkrarlaya bilmərik. Allahın ailə biznesini dörd Müqəddəs Yazı prinsipi üzərində qurmalıyıq:
1.​Dəyişiklik həm fərdi, həm də təşkilati səviyyədə daxildən xaricə işləməlidir.
2.​Dəyişiklik yerli miqyasda başlayıb milli və daha sonra beynəlxalq miqyasadək irəliləməlidir (yəni aşağıdan yuxarıya).
3.​Dəyişiklik hərtərəfli olmalıdır, həyatın hər bir sahəsinə təsir göstərməlidir, indiki zamandan əbədiyyətə üz tutmalıdır.
4.​Dəyişiklik zalım qəsbkarların deyil, xidmətçi-rəhbərlərin saleh idarəçiliyi ilə olmalıdır.
Biz Allahın nümunəsinə uyğun tərzdə qurmalıyıq. Allah dünyanı daxildən xaricə dəyişdirir, kiçik bir şeydən başlayıb böyüdür, həyatın hər bir sahəsini kökündən dəyişdirir, xidmətçi ürəyi olan adamlardan istifadə edir. Xalqı təkcə qanun ilə dəyişmək qeyri-mümkündür. Xalqı yenidən doğulma və təqdis ilə dəyişmək mümkündür. Nəticədə qanunlar da dəyişəcək.
Bir-biri ilə əlaqədar olan ilk iki prinsipə İsanın Padşahlıq haqqındakı sözlərində rast gəlmək olur. İsa deyib: “Allahın Padşahlığı müşahidə ilə gəlməz. Adamlar ‘bax, o buradadır’ yaxud ‘oradadır’ deməyəcəklər, çünki budur, Allahın Padşahlığı sizin daxilinizdədir.”[24]
O, bir adamın bağçasına əkdiyi xardal toxumuna bənzəyir. O toxum böyüyüb ağac olur. Göydə uçan quşlar onun budaqlarında yuva qurur... O, xəmir mayasına bənzəyir. Qadın onu götürüb üç kisə una qarışdırıb bütün xəmir acıyanadək saxlayır. —Luka 13:19-21 

Bu o demək deyil ki, biz zahiri dəyişikliyə can atmırıq. Can atırıq. Biz yerli və ya milli ictimai qaydaları dəyişməyin faydalı olduğuna inanmırıq. Biz ilk olaraq fərdlərdə və ailələrdə, daha sonra isə geniş dairələrdə işləyən Allahın dəyişdirici qüdrətinə inanırıq. “Əgər insan yenidən doğulmasa.” Yəni insan tam yenidən doğulmalıdır.[25]
Üçüncü prinsip ondan ibarətdir ki, biz hərtərəfli tikməliyik. Paul Timoteyə yazır: “Allah adamı bacarıqlı olub hər yaxşı iş üçün təchiz edilsin”[26] deyə Allah Müqəddəs Yazılara zəruri olan şeyləri qoyub.Çox vaxt Əhdi-Cədid imanlıları olan bizlər buna yalnız Əhdi-Cədid nöqteyi-nəzərindən baxırıq. Amma Paul Əhdi-Ətiq haqqında danışırdı, çünki o məqamda hələ Əhdi-Cədid yox idi; o hələ tamamlanmamışdı. Əhdi-Cədid Müqəddəs Yazıları öyrənməyi məsləhət edəndə birbaşa Əhdi-Ətiqi, dolayısı ilə Əhdi-Cədidi nəzərdə tutur. Kitabı elə şəffaflıqla, məshlə və dərindən oxumalıyıq ki, üsyankar insanın bütün problemlərini həll edə bilək. Bu, qarşımıza çıxan əsas çətinlikdir. Bizə bütöv qılınc lazımdır, təkcə Əhdi-Cədid hissəsi yox!
Ailənin bərpasının sirləri Kitabdadır. Fərdin bərpasının sirləri Kitabdadır. Narkotik probleminin həlli Kitabdadır. Təhsil böhranının həlli Kitabdadır. Vergilərdə, kənd təsərrüfatında, ətraf mühitdə insanın yaratdığı bütün bəlalı problemlər Allahın Kəlamını sistematik və strateji olaraq tədqiq və tətbiq etməklə həll olunmalıdır. Biz Allahın Kitabına ciddi yanaşarkən Allah rəyasətlərə, qüdrətlərə və bütün səmavi tamaşaçılara — böyük şahidlər buluduna — Öz Kəlamının, həqiqətən, canlı və qüdrətli olduğunu, problemləri həll etməyə qadir olduğunu nümayiş etdirəcək. Buna inanırsınızmı? Dördüncü prinsip odur ki, həqiqi rəhbərlik xidmətçilik vasitəsilə gəlir. Məsih demişdi: “Aranızda kim birinci olmaq istəsə, başqalarının qulu olsun. Beləcə Bəşər Oğlu gəlmədi ki, Ona xidmət etsinlər, gəldi ki, Özü xidmət etsin.”[27] Allah İsanı təqlid edib, qul şəklini alıb özlərini təvazökar edənlərə  hörmət edir. [28]
Növbəti beş məntiqi həqiqəti tətbiq etməklə sosial və iqtisadi dəyişikliyə addım-addım təsir etmək niyyətindəyik:
1.​Azadlıq Allaha tabelikdə özünü idarə etməkdən başlayır.
2.​Ailə birliyi sağlam cəmiyyətin əsas tərkib hissəsidir.
3.​Yerli imanlılar cəmiyyəti səmərəli məsihçi xidmətini təmin edən əsas mərkəzdir.
4.​Şəxsi mülkiyyətin idarəçiliyi şəxsi və ictimai yetkinlik üçün zəruridir.
5.​Xalqın bərpası yerli icmanın bərpasından başlayır.
Bu həqiqətləri kitabın qalan hissəsində daha çox tədqiq edəcəyik. Hələlik isə bunu demək kifayətdir: münasibətlər, istedadlar və qeydinə qalacağımız şeyləri bizə verməklə İsa Məsih bizi yetkinliyə çatdırır. Bunların hamısı azadlığa, ailəyə və 1960-cı illərdən başlayaraq yürüşə çıxan məsihçiliyə qarşı olan qüvvələrə tam ziddir. Təsadüfi deyil ki, insanları dövlət bütündən asılı olmağa vadar edən sosialist ideologiya gündəmi həmişə: (a) ictimai təhsili icbari edərək övladların düşüncə tərzini onlardan alırdı; (b) şəxsi mülkiyyəti əsaslı şəkildə ləğv edirdi və ümumiyyətlə, əhalini idarəçilikdən məhrum edirdi: və (c) imanlılar cəmiyyətinin kökünü kəsir və ya onu yalnız səmaya aid məsələlərlə məşğul olmağa məcbur edirdi. Yeni sosial nizamın üç bünövrəsi bunlardır: övladlar, mülkiyyət və imanlılar cəmiyyəti.
Yeri gəlmişkən, əgər siz kommunist hakimiyyətlərin devrilməsi ilə marksist təfəkkürünün artıq təhlükə yaratmadığını düşünürsünüzsə, onda siz bir çox Amerika universitetlərinə nəzarət edən adamlara və ideyalara fikir verməmisiniz.
İQTİSADİ BÖHRAN İMANLILAR CƏMİYYƏTİNİ OYADAN ÇAĞIRIŞDIR
Niyə özəl sektora əhəmiyyət verirəm? Çünki müqəddəs Allah digər xalqlar kimi bu xalqı da mühakimə edir. Allahın mühakiməsi böyük iqtisadi oyanışa gətirib çıxaracaq. Allah tarix boyu həmişə iqtisadi böhrandan istifadə edib. Mədəniyyətlərin süqutunu tədqiq edən hər kəs bunu görə bilər.
Allah bu mədəniyyətin mülki təsisatlarının təminatını azaltdıqca özəl sektor boşluğu doldurmaq üçün meydana çıxmalıdır. İnsanların ehtiyaclarını qarşılamaq üçün gəliri çatmayan ictimai sektor dağılacaq. Şəhər, ştat və federal səviyyələrdə qıtlıq artır. İctimai sektorun kömək üçün özəl sektora üz tutması labüddür. Bu isə Allahın xalqı üçün milləti düzəltmək fürsəti olacaq. Allahın xalqı bunu xidmətçilik və təcrübədə öyrəndiyimiz Müqəddəs Yazılara əsaslanan idarəçilik həqiqətləri vasitəsilə edəcək. Bu, əldən buraxmağa cürət etməyəcəyimiz bir fürsət olacaq; Allahın köməyi ilə biz onu əldən buraxmayacağıq. Atanın Padşahlıq işinin genişlənməsi məsələsi həll olunur!
Şərait yaranarkən biz hazır olmalıyıq. Məsihçi işgüzarlar, siz Allahın bu ehtiyac üçün təminatının düz mərkəzindəsiniz.
Lakin şəxsi həyatımızda işlətməyi öyrənmədiyimiz şeyləri qaydaya sala bilmərik. Öz təsir dairəmizdə Allahın Kəlamını tətbiq etməyi öyrənməliyik və buna özümüzü həsr etməliyik. Onda oyanış çağırışı bizi qorxutmaq əvəzinə, sevindirəcək.
2-ci fəsil: Mömin idarəçilik böyüməyə səbəb olur
Hər birimiz bu bədəndə olanda etdiyimiz əməllər pis də olsa, yaxşı da olsa, onların əvəzini almaq üçün Məsihin hökm kürsüsü önünə çıxmalıyıq.
—2 KORİNFLİLƏRƏ 5:10
ƏSAS PRİNSİP №2:
Biz insanların və əşyaların qeydinə qalarkən böyüyürük.
Kommunizmin hökmranlıq etdiyi onilliklərdən sonra Şərqi Avropanın əksər hissəsinin acınacaqlı vəziyyəti bizim üçün bir şeyi tam aydın edir: şəxsi mülkiyyətin məsuliyyətli idarəçiliyi və şəxsi təşəbbüs olmadan özünüidarəetmə və səmərəlilik qabiliyyəti itirilir. Bu, sosializmin praktiki bəyannaməsidir. O, insanın idarəçilik qabiliyyətini məhv edir. Madam ki, Allah bizi padşahlar (başçılar) və kahinlər (vəsatətçilər)[29] olmağa çağırıb, bu qabiliyyətləri məhv edən və kütləşdirən hər bir şey Allahdan deyil.
Allah bizə məsuliyyət verərək böyüməyimizə kömək edir. Məsuliyyət isə səlahiyyəti bir kimsənin, bir istedadın və ya bir tapşırığın üzərində tətbiq etməkdən başlayır. Məsuliyyət hissim olmasa, həyatımda həqiqəti az tətbiq edərəm. Yetkinliyimin meyarı — Allahın mənə həvalə etdiyi şeylərin qeydinə qalmağımdır.
Gördüyümüz kimi, həm böyüməyimiz üçün, həm də Öz Padşahlığını genişləndirmək üçün Allah bizi yer üzündəki emalatxanasına yerləşdirib. Daxilimizdə və xaricimizdə olan maneələr sanki ştanqlardır ki, ruhani əzələlərimizi böyütmək üçün onları qaldırmalıyıq. Hamımız bu sözləri eşitmişik: “zəhmət çəkməyən bal yeməz”. Bu, doğrudur. Məsuliyyəti və şəxsi böyüməni artırmaq həm Rəbb İsanın[30], həm də Onun davamçıları olan Padşahlıq işinin tərəfdaşlarının təlim yoludur. Şəxsi ənamlar, şəxsi mülkiyyət və insan münasibətləri özək formalaşdırır. Allah bizdən bunu ruhani əzələlərimizi çalışdırdığımız vaxt istifadə etməyimizi gözləyir.
Bu fəsildə biz bu dörd əsas anlayışa nəzər salacağıq: (1) mülkiyyətin mahiyyəti və artım, (2) birgə əmək — əsl ünsiyyətin sirri, (3) qüdrətin mahiyyəti və onunla davranış bacarığımız və (4) Müqəddəs Kitabdakı idarəçiliyin əsas qaydası — yaxşı rəhbərlər sahibkarları yetişdirirlər.
ARTIM YARATMAQ VƏ MƏSULİYYƏT BİZİ BÖYÜDÜR
Luka 19:12-26-da İsa biznes və idarəçiliyə aid olan məsəllərindən birini öyrədir. Bu, məsəldə xüsusilə vurğulanır: Onun bizə həvalə etdiklərini artırıb Ona qaytarmırıqsa, böyük bəlaya düşürük. Gəlin bu məsəlin bir hissəsini birlikdə oxuyaq:
İsa belə dedi: “Əsilzadələrdən olan bir nəfər padşah təyin olunub geri dönmək üçün uzaq bir ölkəyə yola düşdü. Getməmişdən əvvəl qullarından on nəfəri çağırdı və onlara on mina pul verib dedi: ‘Mən gələnədək bunlarla ticarət et’. Lakin əhalisi bu adama nifrət etdi və onun ardınca elçilər göndərib dedi: ‘Bu adamın üzərimizdə padşah olmasını istəmirik.’ 

O, padşah təyin olunub qayıdanda pul verdiyi həmin qulları yanına çağırtdırdı və nə qazandıqlarını öyrənmək istədi. Birincisi gəlib dedi: ‘Ağa, sənin bir minan on mina da qazandırdı’. Ağası ona dedi: ‘Afərin, yaxşı qulum! Ən kiçik bir işdə mənə sadiq olduğun üçün on şəhərin idarəsini üzərinə götür’. İkincisi gəlib dedi: ‘Ağa! Sənin bir minan beş mina da qazandırdı’. Ağası ona da ‘Sən də beş şəhərə hakim ol’ dedi. 

Bir başqası gəlib dedi: ‘Ağa! Budur sənin minan, onu dəsmala büküb saxlayırdım. Çünki səndən qorxurdum, sən qəddar bir adamsan, özün qoymadığını götürürsən və özün əkmədiyini biçirsən’. Ağası ona dedi: ‘Ay pis qul, səni öz ağzından çıxan sözlərlə mühakimə edəcəyəm! Mənim qəddar bir adam olduğumu, özüm qoymadığımı götürdüyümü və özüm əkmədiyimi biçdiyimi bilirdinmi? Bəs onda nə üçün mənim pulumu sərraflara vermədin ki, mən qayıdanda onu faizlə geri alım?’ Sonra ətrafında olanlara dedi: ‘Əlindəki minanı ondan alın və on minası olana verin!’ Ona dedilər: ‘Ay ağa, axı artıq onun on minası var!’ O, sözünə belə davam etdi: ‘Sizə deyirəm: kimin varıdırsa, daha çox veriləcək, kimin yoxudursa, əlində olan da alınacaq’.” 

Yadda saxlayın ki, Allah hər şeyin sahibidir. “Pis qul” haqqında danışan 22-ci və 23-cü ayələr xüsusilə sərtdirlər; Allah bizə verdiyi şeylərin artımını tələb edir!
BÜTÜN İNSANLARIN ONLARA GÖRƏ HESABAT VERƏCƏYİ BEŞ ŞEY
Burada hesabatımızdakı rəqəmlərdən söhbət getmir; söhbət ondan gedir ki, Allahın bizə verdiyi şeylər nədir? O, hər birimizə ən azı beş mülkiyyət verib ki, biz onları necə idarə etdiyimizə görə Ona cavab verəcəyik:
1.​Bizim fiziki bədənimiz
2.​Bizim vicdanımız
3.​Bizim başqaları ilə münasibətlərimiz
4.​Bizim istedadımız
5.​Bizim əmlakımız
Bu sadalananların hamısı Allahdan aldığımız borcdur. Biz bunlarla Allahın Kəlamına uyğun davranmalıyıq və bunları Ona artımla qaytarmalıyıq.
Əgər siz heç nəyin qeydinə qalmırsınızsa, heç vaxt böyüməyəcəksiniz. Böyümə məsuliyyətlə birbaşa əlaqəlidir. Qarşılaşacağımız ilk mühakimə bədənimizlə davranışımıza aiddir.[31] Bədənimiz üzərində idarəçilik bizə verilmiş ilk tapşırıqdır və biz bundan başlayırıq. Hər bir insanın bədəni var. Birinci sual belə olacaq: bədənimizi əxlaqla və Allahın Kəlamına uyğun tərzdə idarə etmişikmi?
Cavab verməli olduğumuz ikinci məsələ — vicdanımızdır. Puritanlar və Reformasiyadan keçmiş digər qruplar vicdanı Allahın ən vacib ənamı hesab edirdilər. Vicdanı Allahın Kəlamına istiqamətləndirmək və onu təmiz saxlamaq idarəçiliyin ən əsas məsələsi olub.
Üçüncüsü, Allah bizə münasibətlər verib və bizə bu münasibətlərin qeydinə qalmağı, inkişaf və idarə etdirməyi tapşırıb. Bu o qədər vacibdir ki, Yəhya 17-də İsa ölümündən əvvəl Ataya təqdim etdiyi idarəçilik hesabatında bunu xüsusilə qeyd edib. Bu ayələrə diqqət yetirin:
Dünyadan Mənə verdiyin adamlara Sənin adını aşkar etdim. Onlar Səninki idi. Sən onları Mənə verdin və onlar Sənin sözünə riayət etdilər. —Yəhya 17:6 

Mənə bildirdiyin sözləri onlara bildirdim, onlar da qəbul etdilər. Sənin yanından çıxıb gəldiyimi əminliklə bildilər və Məni Sən göndərdiyinə inandılar. —Yəhya 17:8 

Mənim onlar üçün xahişim var. Dünya üçün deyil, Mənə verdiyin kəslər üçün xahişim var, çünki onlar Səninkidir. —Yəhya 17:9 

Mən artıq dünyada deyiləm, onlarsa dünyadadır və Mən Sənin yanına gəlirəm. Ey Müqəddəs Ata, onları Mənə verdiyin adınla qoru ki, Bizim kimi bir olsunlar. —Yəhya 17:11 

Onlarla birlikdə olduğum zaman onları Mənə verdiyin adınla qoruyurdum. Onları saxladım və Müqəddəs Yazı yerinə yetsin deyə həlaka gedən adamdan başqa, onlardan heç biri həlak olmadı. —Yəhya 17:12 

Onları dünyadan götürməyi deyil, şər olandan qorumağı Səndən xahiş edirəm. Mən dünyadan olmadığım kimi onlar da dünyadan deyil. Onları həqiqətlə təqdis et. Sənin sözün həqiqətdir. Sən Məni dünyaya göndərdiyin kimi Mən də onları dünyaya göndərdim. Mən Özümü onların uğrunda təqdis edirəm ki, onlar da həqiqətlə təqdis olunsun. Yalnız onlar üçün deyil, onların sözü ilə Mənə iman edənlər üçün də xahiş edirəm. —Yəhya 17:15-20 

Doğrudan da, faktiki olaraq bütün bu “hesabat duası” Məsihin münasibətləri və Onun münasibətləri idarə etməsinə aiddir. Bütün uğurlu adamlar və təşkilatlar son nəticədə diqqətlərini münasibətlərin idarəçiliyində cəmləşdirir. Səmavi Atamızın işi münasibətlər üzərində qurulur. Uğurlu biznes müəssisələri də həmçinin.
Dördüncüsü, biz də Allahın verdiyi istedadları idarə etməli və artırmalıyıq. Malik olduğumuz bütün şeyləri inkişaf etdirməliyik. Sizə hansı bacarıqlar verilib? Bəs ailə üzvlərinizə? İş yoldaşlarınıza? Bu adamlara xidmət etmək üçün nə edirsiniz? Onların məharət və fərasətlərini artırıb inkişaf etdirirsinizmi? Məsihçi biznesi, sadəcə, dürüst və vergiləri düzgün ödəyən biznes deyil. Bir çox qeyri-məsihçi biznesləri də belədir. Yox, məsihçi biznesi ilk növbədə insanların inkişafına yönəlir, çünki bu, Atanın işidir. Süleymanın Məsəlləri 20:5 salehliklə işləyən müəssisədə adamların inkişafına yönələn öhdəçiliyi aydın təsvir edir: “Ürəyin düşüncələri dərin sulara oxşar, dərrakəli adam onu çəkib çıxarar.” Xüsusilə də biznesdə yaxşı rəhbərlər öz əməkdaşlarına Allahın onlara verdiyi plan və təyinatları aşkar etməyə kömək edirlər.
Beşincisi, idarəçilikdə yetkinlik ruhani həyatımızda öyrəndiklərimizin əsas hissəsidir. Yaxşı rəhbərlər öz adamlarına daha yaxşı idarəçilər olmaqda yardım edirlər. İsa idarəçi kimi böyümək haqqında üç prinsipi açıqlayıb:
Ən balaca bir işdə sadiq olan kəs böyük işdə də sadiqdir, ən balaca bir işdə haqsız olansa böyük işdə də haqsızdır. Beləliklə, əgər siz haqsız sərvətdən istifadə etməkdə sadiq olmadınızsa, əsl var-dövləti sizə kim əmanət edər? Əgər başqasının malından istifadə etməkdə sadiq olmadınızsa, öz malınızı sizə kim verər? —Luka 16:10-12 

Siz böyüyürsünüz: (1) kiçikdən böyüyə, (2) təbiidən ruhaniyə və (3) başqa adamın işlərini idarə etməkdən öz işlərinizin idarəçiliyinə.
Sahiblik ruhani yetkinlikdə zəruri olduğuna görə övladlarımız üçün bunları etməyimiz vacibdir: onlara otaqlarını yığışdırmağı öyrətməliyik, onlara cibxərcliyi verməliyik, özlərinə paltar almağa imkan verməliyik və onları şəxsi idarəçilik proqramına mümkün qədər tez cəlb etməliyik. Bu, istifadə edə bilmədikləri fikir və anlayışları əzbərləməkdən daha vacibdir. Həyatımız uzun bir dərsə bənzəyir: biz məsuliyyəti və sahib olduğumuz şeylərlə düzgün davranmağı öyrənirik. Aydındır ki, övladlarımıza bunu nə qədər tez öyrətsək, o qədər bu onlar üçün yaxşı olar. Doğrudan da, mənəviyyat bizə həvalə edilmiş şeylərin yaxşı idarəçiliyi deyilmi?
ÜNSİYYƏTİ DƏRİNLƏŞDİRMƏYİN SİRRİ BİRLİKDƏ QURUCULUQLA MƏŞĞUL OLMAQDIR
Müdrik İşəgötürən və Ata kimi, Allah Öz xidmətçilərini Öz iş ortaqları etməklə onları Özü ilə yetkin ünsiyyətə gətirir. Əski “kor kora kor deməsə, bağrı çatlar” məsəli nəinki doğrudur, o həmçinin Müqəddəs Yazıya uyğundur.[32] Eynilə memar layihəni anladığı kimi, Atanın işinə həsr olunmuş adam da Onu tanımağa başlayır. Birlik məqsədləri aydın etməkdən, məsuliyyətlərdən və birlikdə keçirilən vaxtdan yaranır.
Allahın insana dair niyyəti heç vaxt dəyişməyib. Allah idarə etmək üçün insana həvalə etdiyi yaradılmış dünyada Onun iradəsinə və Onun yollarına uyğun olaraq quruculuqla məşğul olmağımızı istəyir.[33] Doğrudan da, Allahın yaratdığı dünyanı insana tabe etdirməsi adamda dərin ehtiram hissi oyadır. Yaradılmış dünya düzgün idarə edilməyincə günahın boyunduruğundan azad olmayacaq. Paula qulaq asın:
Yaradılış Allahın oğullarının zahir olmasını böyük həsrətlə gözləyir. Çünki yaradılış öz iradəsi ilə deyil, onu Təslim Edənin iradəsi ilə puçluğa təslim edildi. Amma ümidvardır ki, yaradılış özü də çürüməyə əsir olmaqdan xilas olub, Allah övladlarının izzətli azadlığına qovuşacaq. —Romalılara 8:19-21 

Allahın insanla ünsiyyəti bağda, günün sərin çağı Adəmlə onun işini müzakirə edərkən başladı; gələcəkdə Adəmin işi tanıdığımız uzaq qalaktikalaradək böyüyə bilər. Bir şeydə əmin ola bilərik: biz Onunla birlikdə işləyəcəyik, çünki birgə iş və birgə quruculuq həqiqi həyata şərik olmağın və Müqəddəs Yazı əhdinin məğzidir.
Əvvəldə bizi Özü ilə ünsiyyətə dəvət edən İsa bunu oturub söhbət etməklə deyil, birgə iş vasitəsilə etdi. Onun sözlərinə diqqət yetirin: “Ey bütün yorğunlar və yükləri ağır olanlar, Mənim yanıma gəlin, Mən sizə rahatlıq verərəm. Mənim boyunduruğumu üzərinizə götürün və Məndən öyrənin. Çünki Mən həlim və qəlbən itaətkaram. Bununla canınıza rahatlıq taparsınız. Çünki Mənim boyunduruğum rahat və yüküm yüngüldür.”[34]
Lütfən, “boyunduruğumu üzərinizə götürün” sözünə fikir verin, çünki siz məhz burada “Ondan (təcrübədə) öyrənəcəksiniz”. Məhz Allahın işinin boyunduruğu altında biz Onun məqsədlərini görməyi, Onun iş üslubunu, gerçəkliyi sezməyi, günah və natəmizliklərimizdən qurtulmağı, başqalarını cəlb etməyi, qələbə çaldığımız və məğlub olduğumuz günlərdə Onunla ünsiyyət etməyi öyrənirik. Səmada sakit yırğalanan kürsü, bəlkə, göz yaşları və emosional nəğmələr doğurur, amma məhz Allahın Padşahlığında verilən iş tapşırığı yaxşı şagirdlər yaradır! Allah iş başındadır və 4-cü fəsildə biz bu barədə daha çox danışacağıq.
Müqəddəs Yazıda deyilir: “Rəbb səmaya sahibdir, yeri bəşər övladlarına verdi.”[35] Məhz burada, yer üzündə insana həm indi, həm də gələcək dövrdə Allah ilə əməkdaşlıq etmək imkanı verilib.[36] Biz “Külli-İxtiyar və Ailə” biznesinin bir hissəsinə çevriləndə Allahın işinin və mülkünün bir hissəsinə çevrilirik. Bu həmin o irsdir ki, Paul bizə Efeslilər 1:18-22-də görməyi məsləhət edir. Allahın bizdəki irsi birgə həyat və Onun layihələri üzərindəki birgə idarəetmədir. Görün bizim necə Allahmız, necə Yaradanımız, necə Sahibkarımız var! Bəli, Müqəddəs Yazıya uyğun olan dərin ünsiyyət birgə arzulardan, planlardan, üsullardan və investisiyalardan irəli gəlir. Biznesmen və sahibkar olan Allah bunu yaxşı bilir.
İnsanın problemi ondadır ki, Allah çox güclü Korvet mühərrikini köhnə T model Forda qoyub: Allahın güclü mühərriki bizim onu saxlamaq və işlətmək qabiliyyətimizdən xeyli üstündür. Sınaqlar və problemlər vasitəsilə dəmir kimi döyülüb təmizlənməsə, xasiyyətimiz çox zəif və yalnız özünü düşünən olacaq. Böyük güc ilə işləsə, korlanacaq. Buna görə də Allah bizə Onun qüdrəti ilə səmərəli rəftar etməyi öyrətməlidir ki, Onunla işləməyimiz üçün ən çox ehtiyac duyduğumuz şey bizi dağıtmasın. Bizə xasiyyətimizin rəftar edə biləcəyindən daha çox güc verilir. Məsihdə yavaş-yavaş bu rəftarı öyrənirik, halbuki şeytanı və onun ardınca gedənləri bu güc korlamışdır.
GÜC PROBLEMLƏR VASİTƏSİLƏ ƏLDƏ EDİLİR
Birgə gücə sahib olmaq problemləri həll etməkdən gəlir. Problemlərimiz bizi get-gedə ruhani məsuliyyət üçün daha hazırlıqlı edir; məsuliyyətlə birlikdə Allahdan daha böyük güc gəlir. “Güc” sözünün tərifi belədir: hərəkət etmək və ya təsir göstərmək qabiliyyəti, hüquqi və ya rəsmi səlahiyyət, bacarıq və ya hüquq. Bizim istifadə etdiyimiz “Allahın gücünü əldə etmək” ifadəsinin mənası belədir: Onun yaradılışının müəyyən qismi üzərində Onun biliyinə, qabiliyyətinə və səlahiyyətinə şərik olmaq.
Digər tərəfdən, problemlər bizi xudbin meyildən, fərziyyədən və nadanlıqdan təmizləyir. Problemlər çox vaxt bizi yaxşıca “çırpır” və düzgün də edir.
Bu mövzunu tam açmaq üçün bir kitab yazmaq lazım gələrdi. Demək kifayət edər ki, Müqəddəs Kitaba əsaslanan idarəçilik prinsiplərinin ilkin tədqiqatında Peşəkar Rəhbər olan Allah “problemləri həll edənləri” potensiala malik olanlardan daha çox yüksəldir. Müqəddəs Kitabın bütün qəhrəmanları problemi həll edənlərdir. Bu qəhrəmanlar haqqında öyrənmək, onların problemlərinin nədən ibarət olduğunu, onları necə həll etdiklərini araşdırmaq Allahın Kəlamını tədqiq etməyin əla yoludur. Bunu idarəçilik dərsində və ya iş yoldaşlarının müzakirə qrupunda sınayın. Müdrik rəhbərlər problemləri həll edənləri yetişdirir və irəli çəkirlər, çünki onlar özləri də problem həll edənlərdir. Dürüst, etibarlı və bir çox digər dəyərli keyfiyyətlərə malik olan adamlar heç də rəhbər olmaq imkanına malik deyillər. Problemləri daha həll edə bilmədiyimiz nöqtədə idarəçilik bacarığımız da sona çatır.
İtmiş oğul məsəli (Luka 15:11-32) xasiyyətcə yetkin olmayan adama səlahiyyət verildikdə faciə baş verdiyini təsvir edir. Bu məsəli bir də oxuyun; fikir versəniz, özünüz də görəcəksiz! Əksər biznesmenlər kimisə vəzifədə yüksəldəndən dərhal sonra peşman olurlar. Çünki səlahiyyəti və ya məsuliyyəti sadiqliyə deyil, potensiala əsaslanaraq tapşırırlar.
Allah belə etmir. Allahın ailə biznesində vəzifə sadiqliyə əsaslanaraq verilir. Məhz buna görə problemlər daha yüksək vəzifəyə və səlahiyyətə aparan bir yol ola bilər. Problemlər cəsarətə, yaradıcılığa, Allahdan asılılığa, biliyə, səbrə, israrlılığa və komanda işinə təkan verir. Problemlər xasiyyəti formalaşdırır və üzə çıxarır. İşçinin bir problemi həll etməsi onun xasiyyəti haqqında sizə daha çox məlumat verər, nəinki onun uğurlarının sayı. Problemləri sədaqətlə həll edən kəs işinizə uzun müddət xeyir gətirəcək. Allah imkan və ehtiyatları onlarla rəftar etməyi bacardığını göstərən adamlara verir. Səlahiyyətinin və ya “məsh”inin səviyyəsi xarakter gücündən artıq olan kəslər çox vaxt axırda rüsvay olur və ya hətta həbsxanaya düşürlər. Problemi həll etmək zərurəti bizi özünə hakim olmaq xüsusiyyəti, eləcə də şəxsi və münasibətlərdə olan intizamla qarşılaşmağa vadar edir. O bizim adamlarla münasibətimizdə və düşüncəmizdə olan maneələri aradan qaldırmaq bacarığımızı üzə çıxarır.
Başqa sözlə desək, Allah yalnız problemlərdən keçirərək dəyişdiyi adamlara etibar edir. Problemlər “mülk” formasındadır, yəni malik olduğumuz şeylərlə əlaqəlidir. Məsuliyyətsizlik sizə məxsus olan şeyləri, o cümlədən, problemləri layiqincə idarə etməmək deməkdir. Yadda saxlamalıyıq ki, Allah bizi səmaya çatdırmaqdan çox Öz səmavi perspektivini bizə çatdırmaq istəyir.
YAXŞI RƏHBƏRLƏR SAHİBKARLAR YARADIRLAR
Zəif rəhbərlik və ya zəif hakimiyyət sosial təminat təfəkkürünə, asılılıq problemlərinə, təlaşa, düşkünlüyə, laqeydliyə və borca gətirib çıxarır. Yaxşı hakimiyyət və ya bacarıqlı rəhbərlik bunların tam əksini yaradır. Saleh rəhbərlik əsas məqsədi insanlara Allahın verdiyi potensialı aşkar etdirməkdir.[37]
Allahın yaratdığı və həyata gətirdiyi hər bir şeyin müəyyən dizaynı və modeli var. “Müvəffəqiyyət” həmin bu dizaynda aşkar edilir, sonra üzə çıxarılır və inkişaf etdirilir. Müdrik rəhbərlər fərdlərə, ailələrə, imanlılar cəmiyyətlərinə, təşkilatlara və hətta xalqlara başçılıq edərkən Allahın onlarda yaratdığı xüsusiyyətləri nəzərə almalıdırlar. Yaxşı rəhbərlər rəhbərlik etdikləri adamlara Allahdan olan ənamlarını və həyatdakı vəzifələrini (bu, Allahdan olan sərvətdir) aşkar etməyə və onu həyata keçirməyə kömək edirlər.[38] Nizamsız olan, Allahın dizayn və məqsədini nəzərdən qaçıran heç bir şey uzunmüddətli irəliləyişə nail ola bilməz. Yaxşı rəhbərlər başqalarında sahiblik ruhu yaradırlar. Bu isə onların həyat və fəaliyyətlərinə məsuliyyət, xüsusiyyət və cavabdehlik dərrakəsi aşılayır. Bu həqiqət Allahdan gəlir, hansısa Harvard MBA proqramından və yaxud başqa bir kimdənsə gəlmir. Adamları sahibkarlığa tərəf aparmaq onların böyüməsi və müvəffəqiyyəti üçün əsasdır.
ALLAH ÖVLADLARININ HAMISININ ONUN İŞİNDƏ İŞTİRAK ETMƏSİNİ İSTƏYİR
Ortağı işçidən fərqləndirən şey səlahiyyətdir. İşəgötürən-işçi münasibətlərində işəgötürən tam səlahiyyətə və ya gücə malikdir. Ortaqlıqda isə üzvlər səlahiyyəti bölüşdürürlər. Allah istəyir ki, biz “Külli-İxtiyar və Ailə”də işçi deyil, şərikli ortaq olaq.
Bununla belə, bir çox məsihçilər ailədə, işdə və ya həyatlarının hər hansı bir sahəsində Allahın onlara vermək istədiyi gücü tam ala bilmirlər. Çünki bunu yanlış yollarla əldə etmək ümidindədirlər. Onlar belə dua edirlər: “Ey Allah, mənə güc ver!” Lakin problemlərlə üzləşəndə təslim olurlar. Allahın onların dualarına cavab verdiyini başa düşmürlər. Müqəddəs Ruh bizə Allahın Kəlamını layiqincə tətbiq etməyi və həqiqi imanı öyrətmək üçün problemlərdən istifadə edir. Bu prinsipi baş ortağın kiçik ortaqları vəzifəyə hazırlayarkən onlara getdikcə çətin məsuliyyətləri tapşırmağında görmək olar. Bir çox biznesmenlər problemsiz, lakin gəlirli sahə istəyirlər. Bu, biznesə məsihçi yanaşması deyil. Allah Öz kiçik ortaqlarını möhkəmləndirmək üçün problemlər göndərir ki, onlara daha çox səlahiyyət və güc verə bilsin.
Əgər işinizdə Atadan zəmanətli xeyir-dua almaq istəyirsinizsə, onda sizinlə işləyənlərin istedadını aşkar etməyi birinci yerə qoymalısınız. Xilas olub-olmadıqlarından asılı olmayaraq, onları Allahın yaradarkən nəzərdə tutduğu şeyə — adi işçilər deyil, “Külli-İxtiyar və Ailə”nin ortaqları mövqeyinə çəkib gətirməlisiniz.
Siz Atanın işini görürsünüz. İnsanların həyatlarına varmağa başlayanda və Müqəddəs Ruhun gücü ilə onların istedadlarını aşkar edəndə, onlara həyatlarındakı vəzifəni aşkar edib gerçəkləşdirməyə kömək edəndə xilas olmayanlar xilas olacaqlar, xilas olanlar isə yetkinləşəcəklər. İqtisadi Müjdəçilik və şagirdlik elə budur. Bu, Atanın ülgüsü ilə tikmək deməkdir; iş adamları bunu etməyə çağırılıblar.
Allah bizi ilk növbədə pul qazanmağa çağırmayıb. O bizi adamlarda xarakter formalaşdırmağa və onlarla münasibət qurmağa çağırıb. Belə şeyləri adamlar özləri ilə əbədiyyətə aparacaqlar. Paul bizə 1 Korinflilər 3:9-15-də deyir ki, bizim işimiz odla sınanacaq. Tikdiyimiz şeylərin taxta, ot, saman və ya qızıl, gümüş və qiymətli daşlardan ibarət olub-olmadığını od müəyyən edəcək. Qardaş və bacılar, bizi eşidin! Biz iş adamlarını eşidin! Ey hüquqşünaslar və mühasiblər, bizi eşidin! Ata sizin evlərə, qayıqlara və qiymətli kağızlara sahib olmağınızı istəmir. Bunlar yaxşıdır, bunlarda səhv bir şey yoxdur. Amma onlar sizinlə birlikdə tabuta girməyəcək və alovdan keçməyəcək. Oddan yalnız sizin xasiyyətiniz və imanda itaət bacarığınız keçəcək.
İnsanlar deyirlər: “Co Smit keçən həftə öldü. Onun güclü məsihçi şəhadəti var idi. O, beş milyard dollarlıq vəsiyyət qoyub getdi.” Əla! Bəs, o özü ilə nə götürdü? O, Atanın gələcəkdə istifadə edə biləcəyi əbədi iş bacarıqlarını özü ilə götürdümü? Yoxsa o, sadəcə, çoxlu pul qazanan bir “məsihçi iş adamı” idi?
Sizə çoxlu pul qazanmağı və bu pulu ağılla xərcləməyi arzulayıram. Amma bu kitabı yazmaqda məqsədim pul qazanmağın yollarını izah etmək deyil. Məqsədim məsihçi biznesmenlərə və peşəkar adamlara öz xasiyyətimizdə və bacarığımızda əbədi keyfiyyətlər formalaşdırmalı olduğumuzu göstərməkdir; bunları iş şəriklərimizə, ortaqlarımıza, habelə işçilərimizə ötürməkdir, çünki təkcə bunlar oddan keçəcək. Bu prinsip barədə mən dördüncü fəsildə daha ətraflı danışacağam.
Siz öləndən sonra biznesiniz qala da bilər, qalmaya da bilər. Özünüzdə, sonra isə başqalarında inkişaf etdirdiyiniz xarakter xüsusiyyətləri ölümünüzdən sonra “Külli-İxtiyar və Ailə”nin işinin davamında istifadə ediləcək. Mənfəətli artımı qiymətləndirən Allah xasiyyətin inkişaf etdirilməsini daha çox qiymətləndirir. Mömin niyyətlər, mömin əxlaq, xidmətə meyillilik, idarəçilik səriştəsi və idarəçilik bacarığı — bunlar oddan keçir.
XASİYYƏT MƏNFƏƏT YARADIR
Şübhəsiz, işdəki problemlərlə çarpışdığınız zaman siz təkcə mənfəəti görmək istəyəcəksiniz. Allah isə sizin daimi duanızın belə olmasını istəyir: “Ata, bu problemləri Kitab vasitəsilə həll etməyi mənə öyrət. Mənə sədaqət və dərrakə ver, çünki bu biznes və xeyriyyə işlərimin hamısı ötüb keçəndən sonra məndə yalnız inkişaf etdirdiyim və iş yoldaşlarıma ötürdüyüm xasiyyət və bacarıqlar qalacaq.”
Belə mənəviyyat sahibi olan beş və ya on min məsihçi iş adamının xalqınıza müsbət təsirini təsəvvür edin. Onlar toxunacaqları hər şeyi kökündən dəyişəcəklər.
Bu iş prosesində onlar çoxlu mənfəət də əldə edirlər, çünki insanlar özləri üçün işlədikləri kimi heç vaxt işləmirlər. Məqsədiniz özü üçün işləyən mümkün qədər çox adamı biznesinizə cəlb etməkdir. Mənfəət məhz bunda olur. Biz işgüzar, peşəkar adamları səfərbər etməyə və onlara həyatdakı əsas vəzifələrini göstərməyə çalışırıq.
Bu fəsildə tədqiq etdiyimiz əsas prinsip ondan ibarətdir ki, Allah insana Öz mülkü üzərində idarəçiliyi verərək, bunu “bizim” mülkümüz edərək insanla ünsiyyət qurur. Allah sizi bu həqiqəti aydın dərk və tədqiq etməyə, istinad etdiyim ayələri dönə-dönə oxumağa məsh etsin. Sonra isə siz iş adamlarının xeyriyyə cəmiyyətinə, Ticarət Palatasına, idman zallarına, parklara, məktəblərə, işə gedib öz şəxsi kiçik ruhani inqilabınızı başlayaraq bu prinsipləri cəmiyyətə ötürəsiniz.
Xilas olmamış adamların Allahın yolu ilə işləməkdən savayı gələcəyi yoxdur. Bu həqiqətləri şəxsi və peşəkar həyatımızda, imanlılar cəmiyyətimizin həyatında nümunə olaraq göstərməklə adamları öyrətmək bizim məsihçi məsuliyyətimizdir. Yaxşı rəhbərlər əməkdaşlar yetişdirir, əməkdaşlar isə yetkinliyə çatırlar. Çünki onlarda sahibkarlıq hissi var və onlara həvalə edilən şeyləri təkmilləşdirirlər.
Biz Allahın əməkdaşlarıyıq… —1 Korinflilərə 3:9a 

3-cü fəsıl: Sərvət və ailə
Bizim üçün Körpə doğuldu, bizə Oğul verildi, hakimiyyət Onun çiyinləri üzərində olacaq, Onun adı Ecazkar Məsləhətçi, Qüdrətli Allah, Əbədi Ata, Sülh Hökmdarı olacaq.
—YEŞAYA 9:6
ƏSAS PRİNSİP №3:
Daimi sərvət ailə vasitəsilə gəlir və nəsildən-nəslə yiğilir.
“Külli-İxtiyar və Ailə” bir ailə biznesidir, çünki Allah “Ailə Başçısı”dır. O, ailə vasitəsilə işləyir və ailənin tərkib hissəsidir. Yenidən doğularaq biz Onunla bir Ata, bizim kimi ailə biznesini idarə etməyi öyrənən məsihçilərlə isə bacı-qardaş münasibətlərinə başlayırıq. Şagirdlik məsuliyyət, idarəçilik, eləcə də Allahın işində və xalqında “pay əldə etmək”dir. Düzgün böyüyəndə bizdə məhəbbət artır, bu isə Ataya, Onun yaratdıqlarına, Onun işlərinə qarşı müəyyən öhdəliklərlə böyümək deməkdir. Mən Allahı sevirəm, çünki Məsih məni çox şeydən xilas etdi. Lakin xilas mənə daha çox şey verdi; buna görə mən Allahı daha çox sevirəm. Məsih məni xilas edib Öz ailəsinə (münasibətlərə) və işinə üzv etdi (Allah tərəfindən mənə verilən bütün ənamlardan və əsaslardan tam yararlanmaq imkanı verdi). Məqsədim budur. Məqsəd olmadan Atanı sevmək əcaib boşluğa gətirib çıxarır.
YA İSTİFADƏ ET, YA DA İTİR
İsa əsas ruhani qanunu bəyan edib. Biz bunu daha ətraflı 9-cu fəsildə öyrənəcəyik. Bu qanun Allahın Padşahlığında böyümək və uğurla işləmək haqqındadır:
“Kimin varıdırsa, ona daha çox veriləcək və o, bolluq içində olacaq. Amma kimin yoxudursa, əlində olan da ondan alınacaq.”[39] O adamlar ki, onlara verilənlərin qeydinə qalırlar, onlara daha çox veriləcək. Malik olduqları şeylərdən sui-istifadə edənlər onları itirəcəklər. Qısaca bunu belə demək olar: “Ya istifadə et, ya da itir.” Nəyi istifadə etməliyik? Hər birimizin müxtəlif ölçüdə malik olduğumuz “sərvətimizi” və “mal-dövlətimizi”. Sərvətlə mal-dövlət arasında fərq nədir? Mən israr edirəm ki, sərvət ailə birliyi vasitəsilə gəlir və nəsildən-nəslə artır.
XƏZİNƏ VƏ SƏRVƏTƏ QISACA BAXIŞ
Növbəti fəsildə xəzinə və mal-dövlətə daha ətraflı nəzər salacağıq, lakin bunlardan indi danışmağa başlamalıyam, çünki ailə birliyi və nəslin strateji planlaşdırması ilə sıx əlaqəlidirlər. Lazımi fərqi aydın etmək üçün “xəzinə” sözünün tərifini vermək istəyirəm: fani mülk. Məsih bunu zəhmətimizin əsas məqsədi etməmək və səhvə yol verərək diqqətimizi tam olaraq buna cəmləməməklə bağlı bizi xəbərdar edib.[40] Xəzinə ilk mərhələdə əxlaqi və əxlaqsız yolla əldə edilə bilər. “Sərvət” isə, əsasən, məharət, ruhani bilik və xasiyyət vasitəsilə əldə edilir. Bu xasiyyət Allahın qoyduğu yolla vəsaitlərin idarəçiliyi nəticəsində inkişaf etdirilir. Xəzinə bizdə olan şeylərdir; sərvət isə bizim kimliyimizdir. Bizim işimiz Allahın xəzinə hesab etdiyi şeyə ürəklə yanaşmaqdır. Bu xəzinəni Allah bizim üçün Məsihdə hazırlayıb. Sonra biz həyatdakı vəzifəmizə uyğun olaraq, Allahın bizə vermək istədiyi sərvətə həyatımızda təyin olunmuş yerini düzgün yolla tutmağa izin veririk. Sərvət ölümdən sonra bizimlə qalacaq, xəzinə isə qalmayacaq.[41]
Müqəddəs Kitaba görə, sərvət əsasən beş sahədə olur: (1) Allah ilə münasibətdə sülh; (2) Allahın sizə verdiyi münasibətlər; (3) açıqlanan sərvət; (4) vaxt; və (5) malik olduğumuz maddi nemətlərlə kifayətlənmək. Sərvətin bütün bu əlamətlərini valideynlər öz övladlarına nəsildən-nəslə dəqiq öyrətməlidirlər. Yaxşı valideynlərin hamısı bunu etməyə can atırlar. “Külli-İxtiyar və Ailə” əbədi olaraq genişlənən müəssisədir, çünki Allah hər zaman Öz arzusunu və “iş layihəsini” nəsillərdə böyüdür.[42]
MÜQƏDDƏS YAZILARA GÖRƏ ƏSAS SƏRVƏTİ ƏMƏLƏ GƏTİRƏN AİLƏDİR
Sənə xeyir-dua verənlərə xeyir-dua verəcəyəm, sənə lənət edənləri lənətləyəcəyəm. Yer üzünün bütün tayfaları sənin vasitənlə xeyir-dua alacaq. —Yaradılış 12:3 

Siz də peyğəmbərlərin varisləri, Allahın ata-babalarınızla kəsdiyi Əhdin varislərisiniz. Allah İbrahimə demişdi: “Yer üzünün bütün tayfaları sənin nəslin vasitəsilə xeyir-dua alacaq”. —Həvarilərin İşləri 3:25 

Allahın xeyir-duası ailə birliyinə gəlir. Məhz buna görə ailələrimizin ətrafındakı ruhani müharibə çox vaxt belə şiddətlənir. Ailənizi zəiflətsəniz və ya dağıtsanız, sərvət axınını kəsmiş olursunuz. Adətən, belə halda növbəti nəsil “hamar yerdən” deyil, maliyyə quyusundan başlayar. Amerikanın şəhər mərkəzlərindəki kasıbçılıq bu faciənin canlı nümunəsidir.
Ruhani nəsil şəcərəmiz İbrahim atadan başlayır.[43] İsrail xalqı xilas məsələsində İbrahimin nəslində olmağın əhəmiyyətini düzgün başa düşürdü.[44] Allah İbrahimə demişdi ki, həyatı boyu Allahın əhdinin vəd etdiyi xeyir-dualarda yaşamaq üçün o öz ailəsinin və sərvətinin qeydinə qalmalı, bunları salehliklə idarə etməlidir:
Həqiqətən, İbrahimdən böyük və güclü bir millət törəyəcək, onun vasitəsilə yer üzünün bütün millətləri xeyir-dua alacaq. Çünki Mən onu seçdim ki, oğullarına və özündən sonrakı nəslinə saleh və ədalətli işlər görmək üçün Rəbbin yolu ilə getməyi tapşırsın. Rəbb də İbrahim barədə dediyi sözü yerinə yetirsin. —Yaradılış 18:18-19 

Lütfən, ayələrdə tünd hərflə qeyd olunmuş hissələrə fikir verin. Yəni İbrahim bu şərti yerinə yetirməsəydi, xalqlara gələcək xeyir-dualar kəsiləcəkdi. Onun ailəsinə görə daşıdığı məsuliyyəti təsəvvür edin!
Evdə başlayan ailə idarəçiliyi sərvət əmələ gətirir. Bacarıq, istedad və idarəçilikdən ibarət olan bu sərvət çeşmə kimi evlərin qapılarından çıxıb axır; sonra birləşərək, xalqların istifadə etməsi üçün nəhəng çaylar əmələ gətirir. Başqa sözlə desək, sərvət ailə birliyindən gəlmirsə, Nyu-York, Tokio və ya Bon kimi şəhərlər onu yarada bilməz.
Övladlarımız Rəbdən olan miras və irsdir; onları qayğıkeşliklə idarə etməliyik.[45] Sərvətimizi övladlarımıza ötürməyi, Müqəddəs Yazıların mənəvi sərvət yaradan prinsiplərini öyrədərək onları imanda böyütməyi Allah bizdən tələb edir.[46]
Bu kitabı böyük həvəslə yazmağımın səbəbi odur ki, mən həm öz övladlarımı sevirəm, həm də mömin idarəçiliyi bərpa etmək imkanını xoşlayıram. Mömin idarəçilik nəinki öz ailəmdə, həm də bütün dünyada olan ailələrdə mümkündür. Bu onlara vermək istədiyimiz irsin mühüm hissəsidir. Biz bu anlayışları məhz buna görə yaymağa çalışırıq. Biz övladlarımızın xeyrini istəyirik.
ÖVLADLARINIZI SEVDİYİNİZİ DEMƏYİN BİR YOLU: ONLARIN İRSİ NƏDİR?
Yəhya 17-dəki baş kahinlik duasında İsa münasibətlərdə idarəçiliyin nümunəsini göstərmişdir. Allah bunu övladlarının hər birində görmək istəyir. Məsih Ataya adamlar və işlər haqqında hesabat verdi. Allah Onu bunlara nəzarət etmək üçün göndərmişdi. Gördüyümüz kimi, İsa hər şeyin Ataya məxsus olduğunu etiraf edir.
İndi də bilirlər ki, Mənə verdiyin bütün şeylər Səndəndir. Çünki Mənə bildirdiyin sözləri onlara bildirdim, onlar da qəbul etdilər. Sənin yanından çıxıb gəldiyimi əminliklə bildilər və Məni Sən göndərdiyinə inandılar. Mənim onlar üçün xahişim var. Dünya üçün deyil, Mənə verdiyin kəslər üçün xahişim var, çünki onlar Səninkidir. Mənim olan hər şey Sənindir, Sənin olanlar da Mənimdir və Mən onlarda izzətlənmişəm. —Yəhya 17:7-10 

İsa Ona verilən adamları qoruduğunu və kamilləşdirdiyini təsdiqlədi.
Onlarla birlikdə olduğum zaman onları Mənə verdiyin adınla qoruyurdum. Onları saxladım və Müqəddəs Yazı yerinə yetsin deyə həlaka gedən adamdan başqa, onlardan heç biri həlak olmadı. İndi isə Sənin yanına gəlirəm. Dünyada ikən bu sözləri söyləyirəm ki, Mənim sevincim onlarda kamil olsun. Mən onlara Sənin sözünü verdim. Dünya isə onlara nifrət etdi, çünki Mən dünyadan olmadığım kimi onlar da dünyadan deyil. — Yəhya 17:12-14 

Sonra İsa dua etdi ki, şagirdlərindən ayrılandan sonra Ata onları qorusun, təqdis etsin, kamilləşdirsin və çoxaltsın.
Onları dünyadan götürməyi deyil, şər olandan qorumağı Səndən xahiş edirəm. Mən dünyadan olmadığım kimi onlar da dünyadan deyil. Onları həqiqətlə təqdis et. Sənin sözün həqiqətdir. Sən Məni dünyaya göndərdiyin kimi Mən də onları dünyaya göndərdim. Mən Özümü onların uğrunda təqdis edirəm ki, onlar da həqiqətlə təqdis olunsun. 

Yalnız onlar üçün deyil, onların sözü ilə Mənə iman edənlər üçün də xahiş edirəm ki, hamısı bir olsun. Ey Ata, Sən Məndə, Mən də Səndə olduğum kimi onlar da Bizdə olsun ki, dünya Sənin Məni göndərdiyinə inansın. —Yəhya 17:15-21 

Bu üç element — mirası almaq, onu qorumaq və qurmaq, eləcə də onu gələcək nəsillərə ötürmək — həm ruhani, həm də fiziki sərvət və məsuliyyətlərin Müqəddəs Kitaba uyğun olan sədaqətli idarəçiliyinin əsasını təşkil edir. Bu, əlimizdə olanlara görə başqalarına və Allaha minnətdar olmaqdan başlayır.[47] Aldığımız şeyləri özümüz üçün deyil, Allahın izzəti və başqalarına xidmət üçün artırmalı olduğumuzu anlayırıq.[48] Axırda da zəhmətimizin bəhrəsini gələcək nəsillərə ötürürük. “Yaxşı insan nəvələrinə də irs qoyar, günahkarın yığdığı sərvət salehə qalar (Süleymanın Məsəlləri 13:22).”
Dövlət iqtisadi sistemimizin banisi sayılan Con Meynard Keynes ailəli deyildi. Övladlarını təmin etmək kimi bir problemi olmayıb. Keynesin mənəviyyatsızlığı onun maliyyə və pulkəsən nəzəriyyələrini formalaşdırıb. Bir dəfə ondan vergi, xərclər və inflyasiya siyasətinin uzunmüddətli təsiri barədə soruşurlar. O, arsızlıqla “axırda hamımız öləcəyik”, deyə cavab verir.
Bu zaman oradakılar irişib deyirlər: “Tam ekzistensialist burada imiş!”
İndi, əlli il keçəndən sonra, adamlar belə deməyə başlayıblar: “Artıq uzun müddət keçib; nə edək? Keynes təkcə öz nəslini düşünərək sabahın tədarükünü bu gün istehlak etməni dəbə saldığına görə indi biz ölməliyik?”
Övladlarınızı sevmirsinizsə, iqtisadiyyatınız borc və istehlak əsaslı olacaq. Keynesin davamçısı olan hər bir iqtisadçı kimi siz də yalnız borclarınızı artıracaqsınız. Övladlarınızı sevirsinizsə, bunu etməzsiniz, çünki Müqəddəs Kitab deyir ki, valideynlər övladlarına irs olaraq borc deyil, miras qoymalıdırlar.[49] Borcu artıran şəxs və ya cəmiyyət öz övladlarına nifrətlə hərəkət edir.
Faktiki olaraq, abort ilə borc maliyyəsi arasında əlaqə var. Onlar eyni ruhdan qaynaqlanır. Birləşmiş Ştatlar abortları dayandırsaydı, onda borc/miras nisbəti də dəyişməyə başlayardı, çünki bunlar qeyri-ixtiyari əlaqəlidirlər. Uşağı dünyaya gətirmək və onu böyütmək məsuliyyətindən abort üsulu ilə boyun qaçırmaq mümkün olanda gələcək nəsillər qarşısında məsuliyyət də azalır. Bu isə başqa şeylərdən savayı, kreditdən istifadə etməklə maliyyələşdirməyə gətirib çıxaracaq.
Mənəvi məsələləri iqtisadi məsələlərdən ayırmaq olmaz. “Xəzinəniz haradadırsa, qəlbiniz də orada olacaq.”[50] İqtisadi seçimlərimiz qəlbimizdəki dəyərləri əks etdirir. Gələcək nəsillərdən çox özümüzə qiymət veririksə, bu, maliyyəmizdə görünəcək.
GƏLƏCƏK NƏSİLLƏRİ DÜŞÜNƏRƏK QURMAĞI ÖYRƏNMƏLİYİK
Davamlı sərvət nəsildən-nəslə keçir; o, qısa yox, uzunmüddətlidir. Yadda saxlayın ki, Allah İbrahimin, İshaqın və Yaqubun Allahıdır. Ümumi qayda olaraq, Allahın qurduğu iş ən azı üç nəsildə davam edir. Bir qayda olaraq, bir ailədə xarakterin əhəmiyyətli bir cəhətinin formalaşması və ya əvəz olunması üçün ən azı üç nəsil tələb olunur.
Bir dəfə ulu babam bir qışlıq odun doğrayıb anbarın yanında bir tayaya yığaraq iyirmi beş illik müddətə ailəsini tərk etmişdi. Geri qayıdanda o, nənəmə bir qızıl sikkə vermişdi, nənəm isə onu atama, atam da onu mənə vermişdi. Mən o sikkədən üzük düzəltdirdim, çünki o mənim üçün çox dəyərlidir. Sikkə mənə ulu babamda olan lənətin babama və atama təsir etdiyini xatırladır. Ailəni tərk etmək lənəti ailələrə olduqca böyük zərər gətirmişdi; mənim nəslimdə isə bu lənət sona yetdi. Övladlarımın övladlarına sürəkli miras qoymaq qərarındayam; barmağımdakı üzük bunu mənə xatırladır. Dua edirəm ki, Allah mənə övladlarımın və nəvələrimin vasitəsilə üç nəsildə ailə idarəçiliyini qurmağa izin versin; bu, İbrahimin, İshaqın və Yaqubun Allahının Padşahlığının böyüməsinə olduqca çox böyük yardım olar.
Bir nəsillik sərvət kasıblıq lənəti ilə bitir. Xudbinlik irsə qarşıdır. İstehlakçılıq qənaətçiliyə ziddir. Miras vergisi və ailəyə qarşı olan adətlər kasıblığı yaradır. Bir neçə il bundan əvvəl eşitmişdim ki, yaponiyalı məmurlar daim yağışların yağdığı Amazonka meşəsində iri torpaq sahələri almışlar. Niyə? Gəlir əldə etmək üçün yox, ətraf mühiti öz övladları üçün qorumaq məqsədilə! İşin sonrakı taleyi bilinməsə də, bu məmurların niyyəti düz idi. Bunu biləndə kədərləndik. Niyə məsihçi iş adamları deyil, yaponlar Allahın yaratdıqlarının idarəçiləri kimi hərəkət edirlər? Yaponlar biz məsihçilərə baxıb deyirlər: “Çox sağ olun, amma təşəkkürə dəyməz. Bizim bunda marağımız yoxdur; biz sizdən də irəli getməliyik.”
Biz ailələrimizin, bizneslərimizin, icmalarımızın və xalqlarımızın istiqbalını daha uzunmüddətli təfəkkürə doğru dəyişməliyik. İqtisadiyyatımızı istehlakçılıq və borc deyil, tədbirlilik və sərmayələr hərəkətə gətirməlidir.
Mömin ailələr müvəffəqiyyətin əsas zəmanəti olan idarəçilik bacarığını və xarakteri növbəti nəslə ötürürlər. Belə ailələr əşyalara və pula xüsusi əhəmiyyət vermirlər.
Uğurlu biznesinin gələcək nəslinin əlində qalmasını istəyən hər kəs övladlarına bu biznesin idarəçiliyini öyrətməlidir. Onlar uğur gətirən ruhu anlamalıdırlar: uzunmüddətli planlar, insanların qeydinə qalmaq, münasibətlər qurmaq, bir idarəçi kimi Allah qarşısında hər şeyə görə cavabdehlik.
Övladlarımıza nəyi qoyub gedəcəyimizi bilmirik. Ümid edirik ki, Məsih yubansa, Allahın izni ilə onlara nə isə qoyarıq. Heç bilirsiniz, əslində nəyi düşünürük? Biz onlara maddi şeyləri qoymağı düşünmürük. Biz onlara xasiyyətin cəhətlərini qoymaq istəyirik. Çünki lazımi xasiyyəti olsa, o, ehtiyac duyduğu hər şeyi əldə edə bilər. Lazımi xasiyyəti olmasa isə, övlad maddi şeyləri saxlaya bilməz, artırmaqdan heç danışmıram. Ən vacibi isə odur ki, miras qoyduğumuz şeylər və övladlarımızın xasiyyətləri sayəsində əldə etdikləri bütün şeylər alovda yanacaq. Əbədiyyətə yalnız xasiyyəti aparacağıq.
Çoxları fikirləşir ki, varlı olmaq üçün xəzinəni miras almaq lazımdır. Yanlışdır! Nüfuzlu mütəfəkkir və iqtisadçı Corc Gilderin rəyinə görə, “əksər amerikalıların var-dövləti iki nəsildə puç olur”. Niyə? “Miras pul olanda [böyük hissəsi] çox vaxt israfçı oğul və qızların əlində tükənir . . . Görünür, miras onu saxlamaq üçün lazım olan sahibkarlıq keyfiyyətlərini korlayır.”[51]
Bir çox varlı adam səhv edərək övladlarına varlı olmağın yollarını öyrətmir. Beləcə övladları, nəhayət, pulu miras alarkən, onu israf edir, axmaqlıqla xərcləyir və ya düşüncəsiz layihələrə sərmayə yatırırlar.
İsanın baş kahin duası belə israfçılıqdan çəkinməyin yoludur: birincisi, özünüzdə müdrik idarəçilik qabiliyyətini inkişaf etdirin. Sonra nümunə olaraq, nəsihət verərək və təcrübədə öyrədərək idarəçilik qabiliyyətini övladınızda yetişdirin. Şəxsi mülkiyyətin ağıl və sədaqətlə idarə edilməsinə görə məsuliyyət daşımayan heç bir kəs mömin və yetkin xasiyyəti əldə edə bilməz.
Allah öz övladlarını nəsildən-nəslə öyrədən, Allahın Padşahlığı üçün istifadə ediləcək sərvəti yaradan ailələr və sülalələr yetişdirmək istəyir. Lakin bu yalnız Allahın xalqı şəxsi mülkiyyəti intizamlı idarə etmək təcrübəsi ilə idarəçiliyi öyrənəndə baş verəcək.
Tez gələn var-dövlət tez də gedər.[52] Niyə? Çünki böyük var-dövləti həddən tez əldə etdiniz və onu idarə etmək səriştəsinə malik deyilsiniz. Buna görə də tez varlanan adamlar nadir hallarda uzun müddət varlı olaraq qalırlar. Var-dövlətin artırılması onun tez əldə edilməsinə əsaslanmır. Cavabdehliklə idarəçilik qabiliyyətinizə əsaslanır. Buna görə də qumar və “tez qazanc” hiylələri heç kimə uzun müddət davam edən bir xeyir gətirməyib. O səbəbdən xidmətlərini maliyyələşdirmək üçün tez pul əldə etmək planları ilə gələn imanlılar cəmiyyəti rəhbərləri, maliyyə vəziyyətlərini düzəltmək üçün ştatların getdikcə daha çox istifadə etdikləri lotereyalar uzunmüddətli fayda verməyəcək. “Külli-İxtiyar və Ailə” belə işləmir.
Yadınızdadır, İsraillilər vəd olunmuş torpağa gəlib çıxanda Musa dedi: “Allahınız Rəbb yavaş-yavaş o millətləri qarşınızdan qovacaq. Onları tezliklə məhv edə bilməyəcəksiniz, yoxsa çöl heyvanları üstünüzə daraşar.”[53] Bu prinsip sadədir: idarə edə biləcəyindən çox götürmə.
Münasibətlərə sərmayə qoymaq sərvət üçün həlledici məqamdır, çünki bu, qısamüddətli istehlak deyil, uzunmüddətli əhd münasibətlərini (özünüidarəetməni) dəstəkləyir. Məsih ölməzdən əvvəl sonuncu işi — ailəsinin təminatını təşkil etmək idi.[54] Hamımız üçün bu necə də gözəl nümunədir!
İQTİSADİ İNKİŞAF AİLƏYƏ ƏSASLANIR
Bir xalqın iqtisadi inkişafı onun ailə birliyinə münasibətinə və ona göstərdiyi qayğıya əsaslanır. Bir xalqın ailəyə aid qanunları yaxşıdırsa, onun iqtisadi siyasəti də yaxşıdır və bunun bir çox səbəbi var. Biz bu mövzuya yalnız qısaca toxuna bilərik. Bunu demək kifayətdir ki, ailə daxilindəki sərvət yaratma səriştələri bir xalqın kollektiv sərvətini və var-dövlətini müəyyən etdiyinə görə ailə əleyhinə olan qanun və siyasətlər iqtisadi cəhətdən məhvedicidir. Ailəni şikəst etsəniz, milli iqtisadiyyatı da dağıtmış olacaqsınız.
Boşanma, qeyri-qanuni münasibətlər, abort, pornoqrafiya və materializm bir xalqın ehtiyat göstəricisini, borc-mülk-ədliyyə strukturlarını, mülki və korporativ borcunu, bərpa olunmayan ehtiyatların istehlakını göstərir. Birləşmiş Ştatların iqtisadi mühitinin ən yaxşı göstəricisi “Dow Jones Industrial Average” (Sənayenin orta indeksi) və ya işsizlik əmsalı deyil. Bu, ailə vəziyyətinin yaxşılaşma və ya tənəzzülü əmsalıdır, bu da ruhani və mənəvi bir məsələdir. İqtisadiyyatın ailəyə aidiyyəti var. Qədim yunan dilində bu sözün kökü oikos dur, mənası “ailə məskəni — ev, ailə”dir.[55]
AİLƏ İRƏLİLƏDİKCƏ XALQ DA İRƏLİLƏYİR
Əgər bir xalqın mentaliteti həyata baxışına görə yalnız bir nəsli düşünürsə, bu, iqtisadi cəhətdən “gəlin hamısını indi xərcləyək” münasibətində görünəcək. Biz ikinci və üçüncü nəslimiz olan İshaqlar və Yaqublar üçün sərvəti nizamla toplamaq planını tərtib etməyəcəyik. Bu, biznesə də aiddir. Xudbinlik həm şəxsi, həm də korporativ qənaəti azaldır. Dividendlər yüksəlməyə meyil edəcək; tədqiqat, inkişaf və gələcəkdəki bazar payı üçün təyin edilmiş gəlirlər müvafiq olmayacaq. Ailə əleyhinə olan bütün bu münasibətləri Birləşmiş Ştatların iqtisadiyyatında görmək olar.
Bir xalq kimi, ehtiyat əmsallarımız ümumdaxili məhsula münasibətdə digər sənaye ölkələrinə [56] nisbətən tarixən aşağı səviyyədədir, təxminən Yaponiyadakının üçdəbiri qədər. Korporativ dividendlərə həddən artıq əhəmiyyət verilməsi gələcək bazar paylaşma siyasətlərini gülünc vəziyyətə salıb. Vergi kreditlərinin müvafiq investisiyaları vasitəsilə sərmayə kapitalını adekvat təşviq etməkdən imtina edən vergi siyasətlərini bura əlavə etsəniz, gələcək nəsilləri yalnız kəskin cərimələyə bilən xudbin qanunvericilərin milli siyasətini görəcəksiniz. Ata və analar uzunmüddətli ehtiyat tədbirlərini görməyəndə və yalnız qısamüddətli istehlak barədə düşünəndə lənət iqtisadi axıma çevrilir. Bu artıq bu xalqda baş verməkdədir.
Sonda insanları hərəkətə gətirən xudbinlik olanda onlar əməkdaşlığı dağıdıb kasıbçılığı yaradırlar.
Ciddi səbəb olmadan boşanma hüququna malik olduğunu hesab edən bir cəmiyyətdə dağılmış ailələr və bunun nəticəsi olan qeyri-sabit işçi qüvvəsi qaçılmaz olur. Maddi ehtiyatlarını yalnız özləri üçün sərf etməklə onlar həyatlarını əldən verirlər.[57] Absenteizm, səhiyyə qiymətlərinin artması və ümumi məhsul keyfiyyətinin çatışmazlığı bunun nəticəsidir.
Digər sahələrlə müqayisədə insanların həvəslərinə və nəsillərə aid seçimlərinə daha çox aidiyyəti olan iqtisadiyyatdır. Təəssüf ki, müasir Amerikada maksimallaşdırılmış, qısamüddətli dividendlər dövründə uzunmüddətli bəhrəni prioritet etmək, demək olar ki, qeyri-mümkündür. Məsihçi təməlindən imtina edən amerikalılar daha uzunmüddətli sərvət barədə düşünmürlər. Biz həmişə, hətta uzunmüddətli aqibətlər fəlakətli olsa belə, qısamüddətli mənfəətləri maksimal etməyə çalışırıq. Amma İsa deyir: “Sizin çoxlu bəhrə verərək Mənim şagirdlərim olmağınızla Atam izzətlənir” — uzun müddət qalan bəhrədən söhbət gedir.[58] 
AZAD SAHİBKARLIQ HAQQINDA MƏSİHÇİ MÜRACİƏTNAMƏSİ ƏHƏMİYYƏTLİDİR
Qüsurlarımız həm ictimai, həm də özəl sektordadır. İctimai sektorda artan dövlət borcu qısamüddətli təfəkkür barədə şəhadət edir, artan faiz dəyərinə etinasızlıq göstərir. Bu da, öz növbəsində, hökuməti zəruri xidmətləri yerinə yetirmək üçün tələb edilən kapitaldan məhrum edir. Qısamüddətli təfəkkür habelə hökumətin sosial yönümlü proqramlarını da hərəkətə gətirir: kasıblar (xeyriyyə, qida talonları, mənzil subsidiyaları və s.), yaxud varlılar və orta sinif (korporativ yardım, “pulsuz” ictimai təhsil, federal büdcədən subsidiyalar, əmtəə qiymətləri üçün subsidiyalar, ticarət proteksionizmi və s.) üçün. Belə tədbirlərin hamısı bəsirətsizdir, uzunmüddətli əsarətin qısamüddətli ehtiyacını qarşılamaq üçün nəzərdə tutulub. Buna görə biz bu müraciətnaməni yaymalıyıq. Şəxsi mülkiyyəti və ailəyə əsaslanan iqtisadi siyasətləri dəstəkləmək üçün icma təşkilatlarının mənəvi gücü yoxdur. Onlar anlayışa malik deyillər. “Rotary Club” anlayışa malik deyil. Ticarət Palatası anlayışa malik deyil. Bunların hamısı şəxsi mülkiyyətin və azad sahibkarlığın yaxşı olduğunu deyirlər. Niyə? Özləri də bilmirlər. Bəlkə, ona görə ki kimi isə varlı edirlər. Lakin son iyirmi və ya otuz il ərzində öyrəndiyimiz şey budur ki, varlı olmaq xoşbəxt və ya yaxşı olmaq deyil.
Beləliklə, şəxsi mülkiyyət və azad sahibkarlıq niyə yaxşıdır? Çünki insanlara idarəçilik məqsədilə nə isə verməklə onlara böyüməkdə kömək edir. Bu onları kasıbçılıqdan, qəddarlıqdan və bir nəsli düşünmək fikrindən qurtarır. Bu, insanları onlara həvalə edilən şeyləri idarə etməyə və nəticədə böyüməyə məcbur edir, seçimlərinin nəvə-nəticələrinə olan təsiri haqqında düşündürür. Bu, çox sadədir.
Böyük böhran dövründə Nehemya insanların məramını və qərarını bilmək üçün onların ürəyinə müraciət etdi. O bunları harada tapmağın yerini bilirdi. Bəs biz bilirikmi?
Bu vəziyyəti görəndə mən qalxıb əyanlara, hökumət məmurlarına və xalqın qalan hissəsinə belə dedim: “Onlardan qorxmayın! Böyük və zəhmli Xudavəndi xatırlayın! Siz soydaşlarınız, oğullarınız, qızlarınız, arvadlarınız və evləriniz uğrunda vuruşacaqsınız.” —Nehemya 4:14 

İndi ailə iqtisadiyyatına və şəxsi mülkiyyətə aid fikrimi söyləmədən davam edə bilmərəm. Allah torpağı iki növ təsisata vermişdir: xalqlara (bax Həvarilər 17:26) və ailələrə (Levililər 25; 27:24). İsrail xalqı vəd olunmuş torpağa daxil olarkən Allah dövlətə bir qarış belə torpaq verməmişdi. Allah bütün torpaqları ailələr arasında bölüşdürmüşdü. Allah torpaqların ailələrin əlində qalmasını təmin etmək üçün onların satışını əlli il müddətinə məhdudlaşdırdı; müəyyən etdiyi Azadlıq İli torpaqların ailələrə qaytarılmasını təmin edirdi; bu müddətdən sonra bütün satılmış torpaqlar əvvəlki ailəyə qayıdırdı.
Buna zidd olaraq, Birləşmiş Ştatlarda federal hökumət yeganə və ən böyük torpaq sahibidir, halbuki Müqəddəs Yazılarda olan heç bir ayə mülki hökumətə torpağa sahib olmaq səlahiyyətini vermir. Dövlətin şəxsi mülkiyyəti mənimsəmək hüququ (təzminat müqabilində) bir hüquq və ya cəmiyyətin dayağı deyil, qaydadan bir istisnadır. Qayda odur ki, şəxsi mülkiyyət sahibləri adamlara zərər vurmadan öz torpaqlarından və öz mülkündən istədikləri kimi istifadə edə bilərlər.[59]
Təəssüf ki, göründüyü kimi, müasir dövlət yetkin adamları yetişdirən idarəçiliyinin dərslərinə quyu qazmaqda qərarlıdır. Ya zəhmətlə qazanılmış sərvətə və mirasa ədalətsizcəsinə vergi qoyur, ya da adamları cavabdeh etmədən onlara istehlak məqsədilə sərvət verməklə müasir dövlət şəxsi mülkiyyət hüququnu və məsuliyyətini korlayır, bununla da şəxsi mülkiyyətlə idarəçilik arasındakı mühüm olan əlaqəyə maneə törədir.
Övladlarımızın yaxşı idarəçiliyi öyrənməsini istəyiriksə, biz bu problemlə üzləşməli və onu həll etməliyik.
NƏSİLLƏRİ NƏZƏRƏ ALAN DÜŞÜNCƏ TƏRZİ STRATEJİ DÜŞÜNMƏYİ TƏLƏB EDİR
Allah strateji düşünür. Bu fakt barədə vəhy mənə 1987-ci ilin yayında Allah tərəfindən gəldi və həm məni, həm də xidmətimi dəyişdi. İcazənizlə, bu barədə sizinlə bölüşmək istəyirəm.
Həyətdə oturub nahar edirdim, yorğun və məyus idim. Həmin il, haradasa, otuz min adam qarşısında çıxış etmişdim, amma başa düşürdüm ki, adamların qarşısında danışmaq və adamlara dəyişməkdə kömək etmək eyni şey deyil. Mən dedim: “Eh Allah, mənə başqa bir yol göstər; daha məsihçiləri əyləndirmək istəmirəm.”
Rəbb cavab verdi: “Dennis, istəyirəm ki, sən Mənə sərmayə bankirinə yanaşdığın kimi yanaşasan.”
‘Nə?” — deyə soruşdum.
“Dünyəvi bankirə təqdim etdiyin layihələri planlaşdıraraq nə qədər vaxt sərf edirsən? İstəyirəm ki, Mənim xeyir-dua verməyimi istədiyin layihələrin planlaşdırılmasına da o qədər vaxt sərf edəsən. Layihələrinin çoxunu dünyəvi bir bankirə aparsaydın, layihənin qiymətləndirilməsinin analizini əks etdirən qrafiklərini təqdim etmədiyinə görə, idarəçilik məharətini və sərmayəni geri qaytarmaq bacarığını nümayiş etdirmədiyinə görə o sənə gülüb otağından qovardı. Maliyyə üçün dünyəvi bir bankirin yanına gedəndə ətraflı tədqiqat apararaq hazırlıq görməlisən. Tədqiq etmədiyin planları Mənə gətirmə.”
Bunu biznesmendən yaxşı kim başa düşə bilər? Bunu pastorlara desəniz, fikirləşərlər ki, ağlınızı itirmisiniz! Neçə məsihçi rəhbər Allaha investisiya bankirinə müraciət etdikləri kimi müraciət edir? Lakin bu sadə söz bütün həyatımı dəyişdi. Başa düşdüm ki, Allah bizdən müdrik və strateji planlaşdırma vasitəsilə yaxşı idarəçilik bacarığımızı nümayiş etdirməyimizi istəyir. Niyə? Çünki strateji planlaşdırma sərvət və davamlı artım yaradır; Allah bizimlə məhz bunları bölüşmək istəyir.
Allah Özü uzunmüddətli planlar qurandır, axırı görərək ona tərəf getməyin yolunu düşünür. Yer kürəsində bir molekulu belə, yaratmazdan əvvəl Onun ailə biznesi tam planlaşdırılmışdı.[60]
Allaha yaxınlaşdıqca Onun kimi düşünürük — nəsilləri və strateji.[61]
STRATEJİ DÜŞÜNCƏ: ƏSL RƏHBƏRLİK MƏHARƏTİ
Allahın lütfünə görə rifah və müvəffəqiyyət strateji planlaşdırmanın və itaətin məqsədi deyil, məhsuludur. Strateji planlaşdırma aşağıdakı üç sahədə gələcək nəsli düşünməyimizi tələb edir:
1.​Allahın nəslimə aid ümumi işi nədir ki, həyatımın işini də ona uyğunlaşdırım?
2.​Mənim həyatda vəzifəm nədir? Bunun övladlarımın gələcəyinə nə aidiyyəti var?
3.​Allah mənə hansı sərvət və var-dövləti (resurs bazası) həvalə edib ki, mən onları artırıb mömin əllərə ötürməliyəm?
Gördüyünüz kimi, bunlar sadə suallar deyil; bu suallara cavab vermək üçün vaxt sərf etmək və dua etmək gərəkdir. Əsl strateji mütəfəkkirlər gələcəyə aid olan problemləri həll edirlər.
İnvestisiya edən bir çox sərmayəçilər gələcəyi görməyi böyük bir sirr hesab edirlər. Əslində isə bu, Məsihə yönəlmiş gözlərlə indiki vəziyyəti görməklə mümkündür. Xüsusilə, insanların və bizneslərin xidmətçi münasibətini müəyyən etməklə mümkündür. Niyə? Çünki Allah təvazökar, xidmət edən adamları ucaldır.[62]
Uğurlu biznesin əsas prinsiplərindən biri Henri Kayzerin məşhur sözlərində əksini tapır: “Ehtiyacı aşkar et və onu doydur.” İnsanların ehtiyaclarını qarşılayan adamlar müvəffəq olacaqlar. Allah xidmətçi və gələcəyi görmək qabiliyyətinə malik olan məsihçiləri yetişdirmək istəyir; onlar Allahın onlara verdiyi sərvəti hara sərmayə qoymalı olduqlarını bilməlidirlər. Təbii olaraq, sərvət haraya cəlb olunur? Xidmətçilərə tərəf. Bu fikri bir daha təkrarlayacağıq. Strateji mütəfəkkirlər adamların həqiqi ehtiyaclarının istiqamətini görərək onları qarşılamaq üçün planlar qururlar.
Allah həmçinin özünüidarəetmə, mülkiyyətçilik və komanda işini dəstəkləyə bilən məsihçi bizneslərini və peşəkarları axtarır.
Biznesdə özünüidarəetmənin əsas şərtlərindən biri — borca deyil, güclü kapitala malik olmaqdır. Niyə? Çünki “zəngin yoxsulun ağası olar, borclu adam borc verənə qul olar”.[63] Çətin vaxtlarda özünü maliyyələşdirmiş şirkətlər borcda boğulan şirkətlərdən daha yaxşı vəziyyətdə olurlar. Böyük Depressiya dövründə borcu olmayan bir çox adam varlanıbmış. Müqəddəs Kitabın prinsiplərinə riayət edən və onlara tam bağlı qalan adamlar istənilən böhrana rəğmən varlana bilər.
SƏRVƏTİN İDARƏÇİLİYİNƏ AİD ƏSAS BEŞ QAYDANI ÖVLADLARIMIZA ÖYRƏTMƏLİYİK
Allahın sizə verdiklərinə nəzər salanda və Onun Padşahlığı üçün idarəçiliyiniz haqqında düşünəndə beş sərvət qaydalarını yadda saxlayın:
1.​Əsl sərvət həyata Müqəddəs Kitaba əsaslanan münasibətlə başlayır. Nə qədər pula malik olduğunuzdan asılı olmayaraq, gerçəkliyi Allahın Kəlamına uyğun tərzdə görmürsünüzsə, siz zavallısınız. Allahla sülh münasibəti sizi məhv edən günah və paxıllıqdan azad edir. Əyyaşlıq, narkotik, ehtiras və tamahkarlıqla məhvə gedən neçə zəngin adam tanıyırsınız? Əslində, onlar zəngin deyillər. Pulları çox olsa da, zəngin deyillər. Sərvət Allahla sülhdən başlayır.
2.​Əsl sərvətdə münasibətlər var. Ailəniz sizin üçün hansı sərvəti təşkil edir? Ruhani boyunduruq altında birgə çalışdığınız və Ruhda birgə ünsiyyət etdiyiniz ortaqlarınız sizin üçün hansı sərvəti təşkil edir? Dostlarınız və cəmiyyətiniz sizin üçün hansı sərvəti təşkil edir? Pulu özünə dost edən adamdan daha bədbəxti yoxdur. O, qəbrə tək-tənha gedir; ömür boyu o, məhəbbət və hörmət deyil, qorxu içində yaşayıb. Başqa adamlarla münasibət qurmaq, bu münasibətləri artırıb inkişaf etdirmək, nəvaziş göstərmək əsl sərvətin tərkib hissəsidir. Bu, “Külli-İxtiyar və Ailə”ni böyütməyin zəruri şərtidir.
3.​Əsl sərvət Allahın işində öz gələcəyini və öz yerini dərk edərək müvafiq hərəkət etməkdir. Səriştələriniz, ənamlarınız, xidmətiniz və ruhani böyüməniz əsl sərvətdir. Bu həm də sizə dərrakə verəcək ki, özünüzə güvənərək səhv istiqamətə irəliləmədən öz fəaliyyət sahənizdə qalasınız. Öz fəaliyyət sahənizi aşkar edib onda qalmaq qaydasına riayət etməklə biznesi genişləndirmək mövzusunda altı saatlıq konfrans keçirmək olar. Bir sahədə uğur qazanan minlərlə iş adamı cəlbedici görünən digər sahəyə keçərək müflis olub. Niyə? Çünki öz imkanlarının həddini bilmirdilər. Yalnız Məsihin hüdudları yoxdur. Biz isə məhduduq. Paul yazırdı: “Biz isə hədsiz öyünməyəcəyik. Öyünməyimiz Allahın bizə verdiyi, sizin də daxil olduğunuz iş dairəsinin həddini aşmayacaq.”[64] Paul ona təyin olunmuş fəaliyyət sahəsindən kənara çıxmağı inkar etmişdi. Allahın hər şeyi müəyyən məqsədlə təyin etdiyini bilirsinizmi? Bu, belədir. Allah sizin işinizi təyin edibmi? Etməyibsə, onda yaxşı olar ki, bu işlə məşğul olmayasınız. Lakin təyin edibsə, onda Onun bunda məqsədi var. Heç Allah qarşısında diz üstə vaxt keçirib “Nə üçün bu işi mənim üçün təyin etmisən?” deyə Ondan soruşmusunuzmu? Allahın sizə bu işi tapşırmağında niyyəti varsa, bu niyyəti öyrənməlisiniz. Onun fəaliyyət sahəsini müəyyən etməlisiniz və kənara çıxmamalısınız. Şaquli və üfüqi inteqrasiya barədə ənənəvi qaydalar barədə düşünməyin. Öz işinizə aid Allahın təyin etdiyini öyrənməli və bunun çərçivəsində qalmalısınız. Allahın sizə iş tapşırmasında niyyəti, sadəcə, pul qazanmağınızdan daha böyükdür. O, işinizlə Padşahlıqda şəhadət etməyinizi istəyir. Bunun üçün strateji düşünməyi öyrənməlisiniz. Yoxunuzdursa, özünüzə bir müəllim tapın. Onları dua ilə öz həyatınıza gətirin.
4.​Əsl sərvətə yaxşı səhhət (və ya sizə tapşırılanı yerinə yetirməyiniz üçün vaxt) daxildir. Düşüncələrinizin nə qədər yaxşı olması və ya xəzinənizin nə qədər böyük olması fərq etməz. Bunları həyata keçirmək üçün vaxtınız yoxdursa, müflissiniz. Yaşa dolduqca məzmurçunun duasını daha yaxşı başa düşürük: “Bizə öyrət nə qədər ömrümüz var, qoy qəlbimiz hikmətli olsun.”[65]
5.​Əsl sərvətə maddi cəhətdən məmnunluq hissi də daxildir. 1 Timoteyə 6:6-10-da Paul bildirir ki, həyatdakı vəzifəmizi yerinə yetirmək üçün kifayət qədər vəsaitimiz olmalıdır. Bəzən bu, adi qida və paltardır (8-ci ayə). Başqa hallarda bu, milyonlarla dollar ola bilər. Hər halda, həyatda vəzifəmizi yerinə yetirməyə imkanımız varsa, məmnun olmalıyıq.
ÇAĞIRIŞINIZ PULA OLAN EHTİYACINIZI MÜƏYYƏN EDİR
Niyə bəzi adamlar digərlərindən daha çox pula ehtiyac duyurlar? Çünki onların çağırışı bunu tələb edir. Məsihçiliyin faciəsi odur ki, Allahın pul verdiyi məsihçilər, adətən, bu vəsaiti öz həyatdakı vəzifələrinə uyğun istifadə etmirlər. Onlar çox nadir hallarda həyatdakı çağırışlarını müəyyən edirlər, buna görə də Allahdan aldıqları sərvəti çox nadir hallarda bu çağırışa uyğun sərf edirlər. Həyatdakı çağırışımızı dərk etməliyik; həyatdakı çağırışımız maddi təminatımızla sıx əlaqəlidir.
Bank hesabınızdakı pul aşıb-daşırsa, bunu Allahdan şəxsi xeyir-dua hesab edərək özünüz üçün israf etməyin. Bu, həyatınızdakı vəzifənizə aparan bir yoldur. Rəbdən soruşun: “Niyə məndə bu vəsaitlər var? Mən onlarla nə etməliyəm?” Allahın çağırışına həsr olunmamış kapital ən böyük və təhlükəli tələdir. Buna görə də Paul deyir:
Bu dövrdə varlı olanlara buyur ki, təkəbbürlü olmasınlar və gəldi-gedər var-dövlətə yox, zövq almağımız üçün bizə hər şeyi bol-bol verən Allaha ümid bəsləsinlər. Xeyirxahlıq göstərsinlər, yaxşı işlərlə zəngin, əliaçıq olub öz malını başqaları ilə bölüşsünlər. Beləliklə, gələcək üçün özlərinə sağlam təməl olacaq bir xəzinə toplasınlar. Yəni həqiqi həyatı bərk tutsunlar. —1 Timoteyə 6:17-19 

Əhdi-Ətiq buna aid həm vəd barədə yazır, həm də lənətlə bağlı xəbərdarlıq edir:
Qulum Musanın qanununu — Xorevdə olarkən bütün İsrail üçün ona verdiyim qaydaları və hökmləri yadda saxlayın. Rəbbin böyük və dəhşətli günü gəlməzdən qabaq İlyas peyğəmbəri sizin yanınıza göndərəcəyəm. O, ataların ürəklərini oğullarına, oğullarının ürəklərini isə atalarına tərəf döndərəcək ki, daha Mən gəlib ölkəni lənətləyib məhv etməyim. —Malaki 4:4-6 

Bundan aydın daha necə demək olar? Ataların ürəklərini övladlarının ürəkləri ilə — yəni nəsilləri birləşdirən xidmətlər xeyir-dua gətirir. Bir nəsli düşünən təfəkkür isə lənət törədir. İndi biz həmin lənətin altında yaşayırıq; bu lənəti qırmaq lazımdır. Allah bizə müdriklik və müdrik yol ilə xərclənəcək sərvət versin ki, lənət götü rülüb cəhənnəmə atılsın.
4-cü fəsil: Allahımız əməyi sevir
İsa dedi: “Mənim Atam indiyə qədər iş görür, Mən də iş görürəm.”
—YƏHYA 5:17
ƏSAS PRİNSİP №4:
İş müqəddəs, əbədi çağirişdir.
Əmək lənətin bir hissəsi deyil. Əmək günahdan və insanın ilk günahından əvvəl mövcud olub; İsa əməyin əbədi olduğunu öyrədir. Göylər, sadəcə, istirahət yeri deyil; göylər Allahın işinin daha səmərəli yerinə yetiriləcəyi yerdir, çünki günah daha olmayacaq. Günahı işdən uzaqlaşdırmaq ötürücü mexanizmi qumdan təmizləmək kimi bir şeydir. Hər şey hamar getməyə başlayır. Müqəddəs Kitabda gələcəkdə görəcəyimiz işin növü haqqında, sadəcə, işarə edildiyinə baxmayaraq, əbədiyyətdə işləyəcəyinizə əmin olun. Allahın olduğu yerdə iş də var. Bu, müqəddəs, əbədi bir çağırışdır; Allah işləməyi sevir.
Gəlin İsanın iş barədə dediklərinə nəzər salaq:
“Mənim Atam indiyə qədər iş görür, Mən də iş görürəm.” Bundan sonra Yəhudi başçıları daha da səylə Onu öldürməyə çalışırdılar, çünki İsa yalnız Şənbə gününü pozmadı, həm də Allahın Öz Atası olduğunu söyləyərək Özünü Allaha bərabər saydı. Beləcə İsa onlara dedi: “Doğrusunu, doğrusunu sizə deyirəm: Oğul Atanın nə etdiyini görməsə, Özündən bir şey etməz. Çünki Ata nə edərsə, Oğul da onu edər. Ona görə ki Ata Oğulu sevir və Özünün etdiyi hər şeyi Ona göstərir. Ona bunlardan da böyük işlər göstərəcək ki, siz heyrətlənəsiniz.” —Yəhya 5:17-20 

Xoş və pis xəbərə aid bir zarafat var: xoş xəbər odur ki, göylər, doğrudan da, mövcuddur; pis xəbər isə odur ki, göylər əbədi istirahət yeri deyil. Bu, günahsız mühitdir. Yəhyanın Müjdəsində İsanın bizə dediyi kimi, siz Atanı tanıyanda O sizə harada və necə işlədiyini göstərər. Allah Öz yaradıcılığında ağlasığmaz dərəcədə fəaldır. Əlinizdəki kitab bunu qismən açıqlayır.
İŞLƏYƏN ALLAHLA TANIŞ OLUN
Əvvəlcə Allah Yaradılış Kitabında Özünü Yaradan, İşləyən və Sahibkar kimi göstərir. O, həyatı, qanunu və gücü Öz Ruhundan götürüb yaratdığı maddi kainata yerləşdirir. “Dünya” kimi tərcümə olunan yunan sözü kosmos hərfi mənada “əlverişli və ahəngdar quruluş və ya təşkil” deməkdir.[66] “Stronqun İzahlı Lüğəti” qeyd edir: kosmos sözü yunan dilindəki komizo sözündən gəlir və “qeydinə qalmaq, qayğı göstərmək, təmin etmək” mənasını daşıyır.[67] Əhdi-Cədiddə “yer üzü” kimi tərcümə olunan yunan sözü tamamilə ayrı, ge sözündən əmələ gəlib, mənası “torpaq, yer”dir.[68] Yəhya 5-ci fəsildə Atanın işi üçün istifadə olunan söz ergazomaidir, mənası “zəhmət çəkmək, məşğul olmaq, xidmət etmək”dir.[69] Yer torpaqdır, keçib gedəcək və başqa şəklə salınacaq, Yer kürəsinı əhatə edən və Yer kürəsindən daha böyük olan kosmos isə əbədi olaraq “Külli-İxtiyar və Ailə” tərəfindən idarə ediləcək. Biz həmişə onun qeydinə qalmaq şərəfində olacağıq. Eden bağında başlayan iş bütün yer üzünə yayılacaq.
Gələcək dövrdə də biz Allahın xasiyyətcə işləyən olduğunu görürük. Vəhy 21:10-da biz səmadan yer üzündəki məskəninə, mərkəzdə Məsih olmaqla, enən şəhəri görürük. Məsih yer üzündə olacaq və hökmranlıq edəcək. Yadınıza salın ki, bu, Vəhy 20-dəki “minillikdən” və Böyük Ağ Taxtın məhkəməsindən sonra baş verir. Vəhy 22:1-2 xüsusilə maraqlı ayələrdir:
Mələk mənə həyat suyu axan çayı göstərdi. Bu çay büllur kimi parlaq olub Allahın və Quzunun taxtından çıxır və şəhərin baş küçəsinin ortasından axırdı. Çayın hər iki tayında on iki cür meyvə gətirən həyat ağacı var idi. O ağac hər ay meyvə gətirir. Onun yarpaqları millətlərə şəfa vermək üçündür. —Vəhy 22:1-2 

Lütfən, bu iki fakta fikir verin: (1) gələcək dövrdə xalqlar hələ də mövcud olacaq və (2) onlar hələ də şəfaya ehtiyac duyacaqlar. Bu son fəslin qalan hissəsində “qullar” (3-cü ayə) və “padşahlıq edəcək” (5-ci ayə) kimi sözlərə rast gəlmək olur, yəni fəal hökmranlıq və idarəçilik olacaq. Orada istirahət üçün rahat divan və kreslo olmayacaq.
Qalib gələnin mükafatı xalqlar üzərində hökmranlıqdır.[70] Bunu biləndən sonra hələ də göylərə getmək istəyirsiniz? Hamımız razılaşaq ki, başqa yerdə əzab var; bu o deməkdir ki, adamlar hələ də nəyisə tamamlamağa çalışırlar, amma onların əlaqə yaratmaq və müvəffəq olmaq imkanları yoxdur. Bəzilərimiz əvvəllər həmin mühitdə olmuşuq və daha bunu istəmirik!
“Göylərdə istirahət edəcəksiniz” kimi vəd bir hədyandır. Bunu deyənlər Müqəddəs Yazıları bilmir və Allahı tanımırlar. İş — maddi olmayan ruhumun Allahın yaratdığı dünyada təcəssümüdür. Bu, böyük həqiqətdir və bu mövzunu araşdırmaq üçün səy göstərməyə dəyər. İş daxili məzmunu ətrafdakılara göstərir. Məhz buna görə Allah iş anlayışını yaratdı və Özü də işləməyi çox sevir. Allahda olan əzəmətli şeylər insanlara göstərilməlidir. Allahın Kim olduğunu Onun işlərində görürük! Müqəddəs Kitab nöqteyi-nəzərindən etdiyiniz işi dərk edəndə onun nə dərəcədə heyranedici və mahiyyəti göstərən şey olduğunu görəcəksiniz! Bir çox adamın işə nifrət etməsi təəccüblü deyil: iş onların daxilində olanları üzə çıxarır və bu, çox da xoşagələn şey deyil.
İŞ QƏLBİMİZİ AÇIQLAYIR
Yaqub bu həqiqəti qeyd edir:
Aranızda dava və çəkişmələrin kökü haradandır? Bədənlərinizin üzvlərində mübarizə edən ehtiraslarınızdan deyilmi? Nə isə arzu edib əldə etməyincə adam öldürürsünüz. Həsəd aparırsınız, amma istədiyinizə nail olmayınca çəkişib dava edirsiniz. Əldə edə bilmirsiniz, çünki diləmirsiniz. Diləyirsiniz, amma almırsınız, çünki öz kefinizə sərf etmək üçün pis niyyətlə diləyirsiniz. —Yaqub 4:1-3 

Digər məsələlərlə bərabər Yaqub bizə deyir ki, zahirdə görünən mübarizə və ehtiraslar daxilimizdə olan günahın təzahürüdür. Daxilimdə olan şeylər üzə çıxır; işə yaxşı (və ya pis) münasibət göstərməyimdə, işə məsuliyyətlə (və ya məsuliyyətsiz) yanaşmağımda görünür. Sizcə, sizi daha yaxşı kim tanıyır: pastorunuz, yoxsa müdiriniz? Pastor ilə siz həftədə bir neçə saat birlikdə olursunuz; bu, həftə ərzində ən yaxşı davrandığınız vaxtdır. Müdirinizlə isə hər gün səkkiz saat vaxt keçirirsiniz; bu vaxt ərzində özünüzü bəzən yaxşı, bəzən pis və ya dəhşətli hiss edirsiniz. Buna görə də iqtisadi müjdəçilik baxımından, məsihçi menecerləri iş yerlərində pastor olduqlarına inandıra bilsək, oyanış baş verəcək! Bu barədə sonra daha ətraflı danışacağam. Hələlik isə bunu demək kifayətdir ki, işiniz qəlbinizi açıqlayır.
Şirkətin, hətta bütün xalqın işçi qüvvəsinə göstərdikləri təsiri baxımından, bu həqiqətin iqtisadiyyata tətbiqinin nəticələri çox böyükdür. Bu həqiqətin pastorluq və münasibətlər sahələrinə tətbiqi eyni dərəcədə əhəmiyyətlidir, çünki keyfiyyətə nəzarət və rəqabətin hədləri kimi bir çox praqmatik məsələlərə diqqət yetirilir. İcazə verin öz təcrübəmdən sizə yaxşı bir nümunə gətirim.
Bir neçə il bundan qabaq təzə maşın almaq istəyirdim. Milli iqtisadiyyata dəstəyi nəzərə alaraq Amerikada istehsal olunmuş maşına üstünlük verirdim, lakin təhlükəsizlik, keyfiyyət və qənaət baxımından mənə və ailəmə yaxşı xidmət edəcək bir maşın istəyirdim. Uzun illər maşın satışı ilə məşğul olan etibarlı bir imanlı qardaşımın yanına getdim, öz fikirlərimi ona söylədim və ondan məsləhət istədim. Onun ifşaedici cavabı məni dəhşətə gətirdi; bu cavab mahiyyətimizi aydın edir.
O dedi: “Dennis, icazə ver, sənə sual verim. Hansı maşını almaq istəyirsən: işçiləri ilə rəhbərliyi tam qarşıdurma münasibətində olan, yalnız öz ‘hüquqlarını’ düşünən və ‘mənə bu iş üçün ödəmirlər’ münasibəti ilə çalışan işçiləri olan bir şirkətin istehsal etdiyi maşını? Yoxsa bir-birini dəstəkləyən işçiləri və rəhbərliyi olan, bir məqsədə — bazarda ən keyfiyyətli və ən rəqabətədavamlı qiyməti olan maşın istehsal etmək məqsədi güdən şirkətin istehsal etdiyi maşını?”
Nə deyə bilərdim? Toyota aldım. Yeri gəlmişkən, on üç il ötəndən və 300 000 km yol qət edəndən sonra da düzgün seçim etdiyimi bilirəm.
Demək istədiyim budur: niyyətlərimizi, münasibətlərimizi, məqsədlərimizi, daxilimizdə sülhün olub-olmamasını, ətrafdakılarla yaşadığımız harmoniyanı işimiz əks etdirir. İqtisadiyyat valyuta və bazarda olan meyilləri əks etdirən qrafiklərdən, diaqramlardan və kompüter analizlərinin hesabatlarından daha çox insanların qəlbləri barədədir. Diaqramlarla hesabatlar səbəblərdən daha çox nəticələri ölçür. Satışın azalması proteksionist (öz iqtisadiyyatına himayəçilik) qanunvericilikdən çox iş yerindəki etikadan bəhs edir. Allah bu barədə hər şeyi bilir, çünki qəlbin işə təsirini Özü yaratmışdır. Yeri gəlmişkən, günahdan azad olan gələcək dövrdə olacaq incəsənət, musiqi, ünsiyyəti təsəvvür edə bilərsinizmi? Orada insanlar qəlblərində olanları sərbəst və yaradıcılıqla ifadə edəcəklər. Rəbb, bu necə də gözəldir!
MƏSİHÇİ SƏNƏTKARLAR HARADADIRLAR?
İş etikası haradadır? O, amerikalının xəstə qəlbinin altında basdırılıb. Milli ictimai həyatdan məsihçiliyin təsirinin götürülməsi ən fəlakətli iqtisadi seçimdir. Bunu Amerika necə anlaya bilər? Kilsəni dövlətdən ayırmaq bəhanəsi ilə dəyərləri ictimai sahədən təcrid etmək mənasız və qeyri-konstitusional hərəkətdir. Bununla biz, doğrudan da, Amerikanın iqtisadi gələcəyini dağıdırıq. Mənəvi dəyərlər tezliklə zəhmətimizdə görünür. Düşüncənin nəticəsi olur; dünyanın əsas dinləri arasında yalnız məsihçilikdə əmək ilahiyyatı var. Niyə? Çünki iş müqəddəs və əbədi çağırışdır; Allah işləməyi sevir. Onun qəlbi təcəssüm olunmaq istəyindədir.
Dünyanın işçi qüvvəsini təşkil edən milyonlarla imanlı ticarətçi və biznes peşəkarlarını tamamilə pulsuz işlətmək üçün biz real dünyadakı işi ikinci dərəcəli hesab edən baxışa ölümcül zərbə endirməliyik. Onları cismani olmadıqlarına inandırmalıyıq; eləcə də yerli imanlılar cəmiyyətindən maaş alan kəslərlə müqayisədə Allahın onları heç də az sevmədiyinə inandırmalıyıq. Dünyanın məsihçi işçiləri, birləşin! Yalançı ilahiyyatınızdan başqa heç nəyi itirməyəcəksiniz; bu yeni missiyanızda hər şeyi əldə edəcəksiniz.
Davam etməzdən əvvəl vacib bir fikri qeyd etməliyəm. İşləyən Allah işsizliyə tam nifrət edir. Matta 20:1-15-də İsa torpaq sahibi haqqında məsəl danışaraq buna tam aydınlıq gətirir. Qərb aləmində sosialist mədəniyyətində böyüdüyümüzə görə bu məsəldə işçilərə və zahirən “ədalətsiz” görünən zəhmət haqqına diqqət yetiririk. Halbuki İsa deyir ki, bizim sosialist münasibətimiz bizim ədalət deyil, paxıllıq problemimizi üzə çıxarır (15-ci ayə). Məsəlin məğzi torpaq sahibinin bazarda həyatlarını boş yerə keçirən işsiz adamları işə cəlb etməsidir. Ən azı, o, dörd dəfə çıxıb işsiz adamları axtarır. Onun gəlir əldə etmək niyyəti yoxdur, öz üzümlüyü barədə də düşünmür. Onu düşündürən yeganə məsələ işləmədən ömürlərini “çürüdən” adamlardır.
Allah işsiz adamları görmək istəmir. Müasir cəmiyyətdə çıxış yolu maddi yardım paylamaqdır. Bunu deyirəm: işləməyən adama ödənilən pul onu ləyaqətsiz edir və onun qəlbini dağıdır. Zəhməti sevən Allah istifadə edilməyən ənamları, adamların köməksizliyini və başqasından asılılıq faciəsini görür; köməyi deyil, alçaltmanı görür. Təəccüblü deyil ki, balıqlar (xilas olmamış adamlar) iqtisadi və işə aid məsələləri qapırlar. Bəlkə, biz məsihçilərin iş/ləyaqət münasibəti haqqında hələ görmədiyimiz şeyləri onlar görürlər?
İŞ HƏM SƏRVƏT, HƏM DƏ XƏZİNƏ YARADIR
Üçüncü fəsildə qeyd etdiyimiz kimi, zəhmətimizin əmələ gətirdiyi şeylər ilə Məsihin məsləhəti ilə zəhmətimizdə axtardığımız şeylər arasında fərq var. Bu məsələni aydınlaşdırmaq üçün sual verməliyəm: “Sərvət və xəzinə səhv şeylərdirmi?”
Çox adam 2 Korinflilərə 8:9-a istinad edir: “Siz Onun yoxsulluğu vasitəsilə varlı olasınız deyə Özü varlı olduğu halda sizin uğrunuzda yoxsullaşdı.” Bu ayə çox vaxt belə izah edilir: “İsa kasıb olub, Onun davamçısı olmaq üçün biz də kasıb olmalıyıq.” Lakin İsa bir səbəbdən kasıb oldu: “sizdən ötrü O kasıb oldu ki, siz Onun kasıblığı vasitəsilə varlı ola biləsiniz.” Mətn maddi deyil, ruhani vəziyyətimizdən danışır. Burada deyilmir ki, Məsih bizi maddi cəhətdən zəngin etmək üçün gəldi. Amma, eyni zamanda, onu da demir ki, biz maddi cəhətdən kasıb olmalıyıq. Paulun sözlərinə görə, məsihçilər Məsihi təqlid edərək özlərini xidmətə həsr etməlidirlər ki, adamlar da Allahı və Onun xeyirxahlığını tanısınlar.
Matta 6:19-21-də İsa deyib:
Yer üzündə özünüzə xəzinələr yığmayın. Orada güvə və pas onları məhv edər ya da oğrular girib oğurlayar. Bunun yerinə özünüzə göydə xəzinələr yığın. Orada nə güvə, nə pas onları məhv edər, nə də oğrular girib oğurlayar. Çünki xəzinən haradadırsa, ürəyin də orada olacaq. —Matta 6:19-21 

Yenə də məsihçilərin çoxu bu ayələri səhv başa düşür. Onlar düşünürlər ki, Allah bizim rifahımızı istəmir. Lakin Məsih bunu qətiyyən deməmişdi. Desəydi, Qanunun Təkrarı 8:18-dəki əhdi ləğv edərdi: “Unutmayın ki, bu sərvəti qazanmaq qabiliyyətini sizə verən Allahınız Rəbdir. O bunu edir ki, bugünkü kimi atalarınıza vəd verərək sizinlə kəsdiyi əhdi yerinə yetirsin.” İsa Əhdi-Ətiqi ləğv etmədi; onu icra etdi və yerlə göyün olacağı qədər Əhdi-Ətiqin qanuni olduğunu təsdiqlədi.[71] Paul deyir: “Allahın bütün vədləri İsa Məsihdə ‘bəli’dir. Buna görə Allahın izzəti üçün Məsih vasitəsilə ‘Amin’ deyirik.”[72] Allahın İbrahimlə bağladığı əhdinin vədləri İsrailə aid edilir və Əhdi-Cədid tərəfindən təsdiqlənlir.
Sərvət yaratmaq qüdrəti Allahın əhdə görə verdiyi ənamlarından biridir. Məsihin Yeni Əhdi bunu ləğv etmir, daha da gücləndirir. Əhdi-Ətiq imanlıları ilə müqayisədə Yeni Əhdə sadiq olan məsihçilər sərvəti daha böyük səylə yaratmalıdırlar.
“Yer üzündə özünüzə xəzinələr yığmayın . . . özünüzə göydə xəzinələr yığın.”[73] İsa bu sözləri dünyadakı xəzinələri (və ya, sadəcə, var-dövləti) sərvətdən fərqləndirmək üçün demişdi. Müqəddəs Kitab bu iki anlayışı bu sözlərlə fərqləndirmir, amma kontekstə görə bunlar fərqlidir. Xəzinə maddidir; sərvət ruhanidir. Xəzinə məhkəmənin alovunda yanır; sərvət isə oddan keçir.
Sərvət — Allahın verdiyi ənamları idarə etməyin məhsuludur. Fikir verin ki, minalar haqqında məsəldə Allaha itaətkarlığın şərti Onun verdiyi şeyləri idarə etmək idi. İsanı təmsil edən zadəgan heç kimə gedib müjdəçilik etməyi tapşırmadı.[74] O, insanlara Allahın verdiyi şeyləri artırmağı tapşırdı.
Allahın sizə verdiyi şeyləri idarə edib artırsanız, ətrafınızdakı adamlar xilas olub həyat tapacaqlar, çünki siz Allahın istədiyi kimi olduğunuzu və Allahın istədiyi işlə məşğul olduğunuzu göstərirsiniz. Adamların xilasını istəyirsinizsə, sadəcə, traktatları deyil, Allahı məmnun edən idarəçi həyatınızı paylaşın.
PADŞAHLIĞIN İQTİSADİYYATI SƏRVƏT YÖNÜMLÜDÜR
Müqəddəs Kitabı aydın oxuya bilmirik? Niyə onun mənası başımıza girmir? Əlbəttə, bunun səbəbi var! İsanın dediklərini öz sözlərimlə sizə çatdırıram: “Bunu etməyinizi istəyirəm: ənamlarınıza nəzarət edin! Qayıdanda sizi şəhərlərin başçısı etməklə mükafatlandıracağam.” İsa Öz qayıdışını təmsil edən zadəganın qayıdışı haqqında danışanda aydın söyləmişdi ki, şəhərlərin yeni başçıları Onun verdiyi ənamları idarə edərək bəhrə verən sadiq məsihçilər olacaqlar.
Sərvət maddi dünyanı idarə etmək üçün əldə etdiyimiz bacarıq və xasiyyətlərdən ibarətdir. Xəzinə isə, əksinə, insanın Allaha itaət edərək və ya itaət etməyərək əldə etdiyi maddi var-dövlətdir. Xəzinə əldə etmək üçün Allaha itaət mütləq deyil. Bir çox adam cinayət, istismar və dünyəvi şeylərə ehtiras vasitəsilə varlı olur. Sərvət var-dövləti yarada bilər, xəzinə isə sərvəti yarada bilməz, çünki sərvət Əhdə sədaqətdən gəlir.
3-cü fəsildə 1 Korinflilərə 3:10-15-ə nəzər salarkən bunu artıq qeyd etmişdik: bütün işlərimiz odla sınanacaq. Sərvəti yaratmış iş əbədiyyətə keçəcək; sərvət yaratmamış iş ölümlə bitəcək. Böyük xəzinə əldə etməyə çalışmayın; özünüzü sərvətə, xasiyyəti yetişdirməyə və mömin idarəçiliyə həsr edin.
Bunu etsəniz, xəzinə öz işini görəcək. Padşahlığın işi üçün bizə milyardlarla dollar lazımdır; gedin və öz payınızı qazanın. Amma unutmayın ki, əsas məsələ pulda deyil, məhəbbəti, bacarığı, itaəti və biliyi inkişaf etdirməkdədir.
İstiqaməti xəzinəyə olan kapitalizmdən uzaqlaşıb istiqaməti sərvətə olan Padşahlıq iqtisadiyyatına gələndə niyyətimiz xəzinə deyil, idarəçilik olur. Onda məmnunluq paxıllığın, hərisliyin və narazılığın yerini tutur. Xəzinə olsa da, olmasa da, möminliklə strateji planlaşdırma məmnunluq yaradır, çünki o, sərvətin əbədi qalan bəhrəsini yaradır. Mənim kimi, siz də həyatda bir çox narazı olan zənginləri tanımış olarsınız. Xəzinələri olsa da, heç vaxt məmnun olmurlar, həmişə daha çoxunu qamarlamağa çalışırlar. Niyə? Çünki onlar xəzinə ilə məmnun olmağa çalışırlar, halbuki məmnunluğu yalnız sərvət vasitəsilə əldə etmək olar. Xilas qayığında susuzluğunu duzlu su içməklə yatırmağa çalışan ümidsiz bir adam kimi, daha çox xəzinə yığdıqca onlar daha böyük ağılsızlıqla bunu istəyirlər.
Süleyman onların aqibətini bilirdi. Məsəllər və Vaiz kitablarını yazmağının əsas məqsədi yer üzündə xəzinə yığmağın mənasız olduğunu adamlara göstərmək idi:
Mən səma altında çəkdiyim bütün zəhmətlərə nifrət etdim. Çünki onun da səmərəsini məndən sonra gələn adama verməliyəm. Kim bilir, o da bir müdrik adam olacaq, yoxsa ağılsızın biri? Lakin hər halda səma altında hikmətlə davranıb çəkdiyim bütün zəhmətlərin səmərəsinə sahib olacaq. Bu da puçdur. Ona görə də səma altında çəkdiyim bütün zəhmətlərdən əlimi üzdüm. Çünki biri hikmət, bilik və bacarıqla zəhmət çəkir, axırda isə onun payını heç bir zəhmət çəkməmiş başqa adama verməli olur. Bu da puçdur, böyük bir dərddir. —Vaiz 2:18-21 

Süleymanın problemi zəif xasiyyətli ata olması idi. Övladlarını möminlikdə böyütmədiyinə görə onlar padşahlığı iki hissəyə böldülər; Süleymanın zəhmətlə əldə etdiyi hər şey dağıldı. 3-cü fəsildəki əsas prinsipi xatırlayın: müdrik idarəçilik qısa müddəti deyil, nəsilləri düşünərək hərəkət edir. Allah övladlarımıza əsl sərvəti ötürməyimizi istəyir; həqiqi sərvət — göydə olduğu kimi yer üzündə də Allahın iradəsini yerinə yetirmək üçün qüdrətdir.
GƏLİN MƏSİHÇİLƏRİN RAHATLIĞINI POZAQ
Məsihçi işçilərdən yarımadım deyə “Bütpərəstləri işə götürənlərin Klubu”nu (Hire the Heathen Club) açmaq istəyirdim. Görəsən, sizlərdən neçə nəfər başdansovdu, qürrələnən məsihçi işçilərindən bezib klubuma qoşulmaq istəyər? Aydındır ki, kinayəm ürəyimdəki böyük ağrını gizlətmir. Əslində isə, məsihçilər Yer kürəsində nümunəvi işçilər olmalıdırlar, çünki onların Atasının işləri də ecazkardır.
Gördüyümüz kimi, məsihçilərin böyük əksəriyyəti, ümumiyyətlə, işi lənətin bir hissəsi hesab edir, buna görə də heç vaxt ürəkdən işləmirlər. Daim səmaları düşünən və yer üzündəki iş üçün yararsız olan tənbəl məsihçi işçilərini görən məsihçi rəhbərlər buna dözmürlər. Adətən, məsihçi işəgötürənlər “bu işçilər qardaş və bacılardır”, deyə bu problemə yüngül yanaşmaqla onu çətinləşdirirlər. Şəxsi təcrübəmdən bilirəm ki, dünyadakıların çoxu məsihçiləri zəif işçi hesab edir, çünki xəyalları göydə uçur.
Əslində isə, bunun əksi olmalıdır. Məsihçi işçiləriniz varsa, xilas olmamış adamlarla müqayisədə onlardan daha çox tələb etməlisiniz! Onları işə götürəndə düz üzlərinə baxıb deməlisiniz: “İmanlı olduğuna görə səndən daha az yox, daha çoxunu tələb edəcəyəm. Ümidimi doğrultmasan, səni tez işdən çıxaracağam. Xilaskarı tanımasaydın, belə etməzdim, çünki İsa Luka 12:48-də demişdi: ‘Kimə çox verilibsə, ondan çox da istəniləcək. Kimə çox tapşırılıbsa, ondan daha çox tələb olunacaq.’ Allah belə hərəkət edir.”
İllər boyu Birləşmiş Ştatların əksər hissəsində işin həm keyfiyyəti pisləşib, həm də məhsuldarlıq azalıb. Məsihçilər işin əleyhinə olan münasibətlərini rədd edib tövbəyə gəlsələr, vəziyyət dəyişəcək. Biz mədəniyyətimizi sənayeləşdirilmiş dünyanın iqtisadi səmərəliliyinin kökündə duran Reformasiyanın iş əxlaqından qoparmışıq. Çox güman ki, Amerika xalqının əksəriyyəti işi lənət hesab edir. İşlərinin məqsədi zəhmət vasitəsilə mükəmməlləşmək deyil, istirahət günlərinə çatmaq və arzuladıqları maddi şeyləri əldə etməkdir. Kilsə iş əleyhinə olduğuna görə tövbə etməsə, Allahın işə həsr olunduğu kimi, məsihçilərin də işə həsr olmalarını qəbul etməsə, işi xeyir-dualı bir tapşırıq hesab etməsə, iqtisadiyyatımızda əsaslı dəyişikliklər görməyəcəyik.
Bu həqiqəti tam dərk edib başqalarına çatdırmağa qadir olanda biznes cəmiyyətində bir araya gəlmiş başqa təşkilatları kökdən dəyişə biləcəyik. Müqəddəs Kitaba əsaslanan iş etikasını canlandıra bilsək, aydın düşünən məsihçilərin çalışdıqları hər bir yerdə iqtisadi dəyişikliklər başlanacaq. Rəbb yubansa, nəvələrimiz böyüyüb həm bizi, həm də xilası tanımasa da, Ticarət Palatasını da xeyir-dualı adlandıracaqlar.
Nəhayət, iqtisadi iflas olsa da, olmasa da, biz imanlılar öz iş etikamızı təmizləməliyik — həm yer üzündə, həm də əbədiyyətdə. İş müqəddəs, əbədi çağırışdır; Külli-İxtiyar təkmilləşdirən zəhmətə olan Öz sevgisini övladlarına çatdıracaq, çünki O, Allahdır və lazım olsa, Allah Öz qətiyyəti ilə, hətta bunun üçün əbədiyyət lazım gələrsə belə, bunu edəcək.
5-ci fəsil: Xidmət biznesi
İsa dedi: “Millətlərin padşahları onların üzərində hökm edir və bu hakimiyyətdə olanlar himayədar adlanır. Amma siz belə olmayın. Aranızda ən böyük olan ən kiçik kimi olsun və rəhbərlik edən xidmətçi kimi olsun. Axı kim daha böyükdür, süfrədə oturan, yoxsa xidmət edən? Süfrədə oturan deyilmi? Mənsə sizin aranızda xidmətçi kimiyəm.”
—LUKA 22:25-27
ƏSAS PRİNSİP №5:
Xidmət davamlı böyümənin əsasıdır.
Məqsədim sizə yalnız “Külli-İxtiyar və Ailə”də faydalı ortaq olmaqda kömək etmək deyil. Həmçinin başqalarına faydalı ortaqlar olmağa kömək etməklə öz inkişafınızı da həyata keçirməyinizdə kömək etməkdir. Bunu etmək üçün sizdən nə tələb olunur?
Siz daha təsirli xidmətçi olmalısınız. Məqsədimiz Allahın məqsədi ilə eyni olmalıdır: başqalarına sahibkar olmaqda kömək etməlisiniz. Xidmət edən rəhbərlər başqalarında mülkiyyətçi sahibkarlıq ruhu yaradırlar.
İşini məsihçi prinsipləri üzərində quranlarla (məsihçi, ya qeyri-məsihçi olan) qurmayanlar arasında olan fərqin mahiyyəti məhz budur. İşini məsihçi prinsipləri üzərində qurmayan şəxs onu varlı edəcək adamları işə götürməklə kifayətlənir. İşini məsihçi prinsipləri üzərində quran şəxs isə yalnız rifahlı ortaqlar olacaq sahibkarları yetişdirməklə kifayətlənir. Başqa sözlə, məsihçi rəhbərlər başqalarını varlı deyil, sərvətli etməyin tərəfdarlarıdır.
ƏSL RƏHBƏR HƏMKAR YETİŞDİRİR
Bir daha qeyd etmək istəyirəm ki, məqsədimiz mənfəət və ya işçilər əldə etmək deyil. Məqsədimiz ortaqlar və sahibkarlar yetişdirməkdir. Allahın bizə tapşırdığı budur. Hədəf — sahibkarların sayını artırmaqdır, mənfəət isə izafi məhsuldur. İnsanlar yenidən doğulandan sonra “Allahın övladlarıdır, əgər Onun övladlarıdırsa, deməli, həm də varisləridir”.[75]
Allahın məqsədi — əbədiyyətdə adi işçilər olmağımız yox, ailə üzvləri və Onun işində ortaqlar olmağımızdır. Biz kiçik ortaqlarıq, ancaq əmin olun ki, ortaqların hamısı eynidir. Buna görə Məsih Yəhya 15:15-16-da Öz şagirdlərinə deyir: “Artıq sizə qul demirəm, çünki qul ağasının nə etdiyini bilmir. Mən sizə dost deyirəm, çünki Atamdan eşitdiyim bütün sözləri sizə bildirdim. Siz Məni seçmədiniz, Mən sizi seçib təyin etdim ki, gedib bəhrə verəsiniz və bəhrəniz çox qalsın.” Həmçinin Luka 16:12-də Öz şagirdlərinə bu sualı verir: “Əgər başqasının malından istifadə etməkdə sadiq olmadınızsa, öz malınızı sizə kim verər?”
Münasib maaş verən hər kəs özünə işçi tapa bilər. İşəgötürən işçinin zəhmətini, sadəcə, pulla alır. Lakin məsihçi biznesinin hədəfi təkcə işçi deyil, ortaqlar, şəriklər və sahibkarlardır. Bunlar, sadəcə, məvaciblərini alanlar deyil, biznesdə payı olanlardır. Məsihçi biznesinin hədəfi insanları işçi səviyyəsindən şərik səviyyəsinə yüksəltmək, yetimləri varislər etməkdir.
“Wal-Mart”ın təsisçisi, iş adamı Sem Uolton bu prinsiplərə uyğun çalışıb. Otuz il ərzində “Wal-Mart” Arkanzas ştatının Bentonvill şəhərindəki xırdavat dükanından Amerikanın ən böyük pərakəndə satış şəbəkəsinə çevrilib. 1991-ci ilin sonunda onun iki minə yaxın mağazası və 44 milyon dollar gəliri olmuşdur. Şirkətdə hamının onu, sadəcə, öz adı ilə çağırmasını istəyirdi. O, ölkənin ən varlı adamı oldu; buna təkcə mağazalarında malları ucuz qiymətə satmaqla deyil, həm də bütün işçilərinə şirkətdə pay verməsi ilə nail olmuşdu. O onları “işçilər” deyil, “əməkdaşlar” adlandırırdı.
Maaş və sığorta ödənişlərindən əlavə, “Wal-Mart”ın hər bir əməkdaşı şirkətin səhmdarı idi. İşçilərin əksəriyyəti bənzər şirkətlərlə müqayisədə az maaş alsalar da, şirkətə can yandırırdılar. Qısamüddətli fədakarlıqları müqabilində şirkətin uğurunun onlara gələcəkdə böyük sərvət gətirəcəyini bilirdilər.
Uolton vəfat edəndə “Wall Street” jurnalı yazırdı:
Wall-Mart işçiləri pərakəndə satışla məşğul olan digər şirkətlərlə müqayisədə az maaş alsalar və daha çox işləsələr də, cənab Uoltonun tərtib etdiyi səhm proqramı sayəsində əksəriyyəti varlı oldu. Məsələn, baş menecer Devid Qlass 1990-cu ildə 630 000 dollar məvacib alıb. Bu, digər və daha kiçik pərakəndə şəbəkə şirkətlərində çalışan baş menecerlərin qazancından azdır: Kmart şirkətində işləyən Cozef Antoni 898 928 dollar, Deyton Hadson şirkətində işləyən Kennet Mak 1,4 milyon dollar qazanıb. Amma səhmləri nəzərə alsaq, cənab Qlass onlardan çox qazanmışdı. Onun Wall-Mart səhmlərinin dəyəri 80 milyon dollara çatırdı.
Səhm proqramı yalnız menecerlərə aid deyildi. Bir çox sıravi və növbə ilə işləyən Wall-Mart işçiləri də yaxşı qazanıblar. Təxminən 25 il kassir olan xanım Şirli Koks az maaş alsa da, səhmləri 250 000 dollara çatanda 40 yaşında təqaüdə çıxdı...
Kanzas Siti ərazisində az maaşla işləyən 25 yaşlı menecer köməkçisi deyir: “Wall-Martda hər kəsi maraqlandıran mövzu səhmlərdir. Bir növ vəd var ki, uzun müddət burada işləsən, səhmlər sayəsində var-dövlət sahibi ola bilərsən.”[76]
Təsisçinin ölümündən sonra analitiklərin çoxu şirkətin ildə 20 faizlik artımının gələcək illərdə də davam edəcəyini söyləyirlər. Bunun səbəblərindən biri Uoltonun hər bir işçini şirkətin səhmdarı etməsidir. Halbuki leverec və franşizadan istifadə etsəydi və kollektiv səhmdarlıq əvəzinə fərdi səhmdarlığı önə çəksəydi, Wall-Martın quruluşu daha uğurlu olardı.
Biz Uolton haqqında danışdıq, çünki o, məsihçi biznes rəhbərliyinin üç əsas prinsipini çox aydın nümayiş etdirir. Birincisi, iş yoldaşlarının onu adı ilə çağırmasını istəyən təsisçi özünü işçilərinin xidmətçisi hesab edirdi. O onlara səlahiyyətlə ağalıq etmirdi. Xəbərdarlıq etmədən istənilən gün istənilən mağazaya gələ və qapıda müştəriləri salamlamaqdan tutmuş dayanacaqda maşınların yerbəyer edilməsinə qədər hər hansı bir işə əl tutardı. İkincisi, o başa düşürdü ki, vəzifəyə yüksəlmə sadiqliyin nəticəsi olmalıdır. Kiçik şeylərdə sadiq olan böyük şeylərdə də sadiq olacaq. Həmin səbəbdən Wall-Mart menecerlərinin, demək olar ki, hamısı şirkətin özündə yetişdirilmişdi və kənardan işə qəbul olunanı yox idi. Üçüncüsü, sadiq işçilər şirkətin şəriki oldular, beləcə onlar öz işlərinə görə mükafatlandılar.
Qısamüddətli, mənfəətə yönəlmiş planlar, sadəcə, işçiləri işə götürməklə kifayətlənir. Uzunmüddətli, xidmətə yönəlmiş planlar isə adamların sahibkar olmasına kömək edir. İşi gəlirli etməyin ən yaxşı yolu sahibkarların sayını mümkün qədər çoxaldıb işçilərin sayını azaltmaqdır, çünki sahibkarlar maksimal gəlir yaradırlar. Niyə? Çünki özlərini sahibkar və iştirakçı hiss etdiklərinə görə daha səylə, daha çox vaxt sərf etməklə və daha fərasətlə işləyirlər. Məhz buna görə də mənfəətin bölüşdürülməsi faydalıdır. Sadə dillə desək, insanlar başqasına deyil, özlərinə məxsus olan şeylərin qeydinə daha çox qalırlar. Maraqlı bir sual: rəhbərlik və ya təsir etdiyiniz adamlarla münasibətlərinizə bu həqiqətləri necə tətbiq edəcəksiniz?
ƏSL XİDMƏT EDƏN RƏHBƏR KİMDİR?
Bir çox məsihçilər Məsihin belə bir söz dediyini bilirlər: göylərin Padşahlığında böyük olmaq istəyən hamının xidmətçisi olsun. Lakin Müqəddəs Kitaba uyğun əsl xidmətçi rəhbərin kim olduğunu az adam bilir. Ümumiyyətlə, hesab olunur ki, xidmətçi rəhbər hamı üçün hər şeyi edir. Amma bir adam üçün hər şeyi etsəniz, o, tənbəl və qeyri-müstəqil olar. Əsl xidmətçi rəhbərlər Məsihdən nümunə götürürlər: adamlara Allahın nəzərdə tutduğu vəzifələrini yerinə yetirmək üçün imkan yaratmaqla xidmət etmək.
Bu həqiqət xilas və təqdis edilmənin lap əsas mərhələsindədir: yenidən doğulmağı biz qazanmırıq. “Təqsirlərimiz və günahlarımız üzündən ölü” vəziyyətdə olan bizlərə Allah “Məsihlə birlikdə həyat verir, Onun lütfü ilə xilas edir.”[77] Sonra O bizdə Öz işini davam etdirir, bizi bəhrə verən övladları edir. Paul Efeslilərə 2:8-10-da deyir:
İman vasitəsilə, lütflə xilas oldunuz. Bu, sizin nailiyyətiniz deyil, Allahın hədiyyəsidir. Əməllərlə deyil ki, heç kim öyünə bilməsin. Çünki biz Allahın yaratdığı əsərlərik, əvvəlcədən hazırladığı yaxşı əməllərinə görə həyat sürmək üçün Məsih İsada yaradıldıq. —Efeslilərə 2:8-10 

Allah bizi təqdis edir və bizə bu işləri yerinə yetirmək üçün qüdrət verir. Paul bunları aydın yazır: “Qorxu və lərzə ilə xilasınızı əməllərinizdə göstərin. Çünki sizdə fəaliyyət göstərən Allahdır, belə ki Onun xoş məramını həm istəyəsiniz, həm də bunun üçün fəaliyyət göstərəsiniz.”[78] Onun bizlərdə xoş məramı nədir? Paul bunu da aydınlaşdırıb:
Biz bilirik ki, hər şey birlikdə Allahı sevənlərin, Onun məqsədinə görə çağırılanların xeyrinə işləyir. Çünki Allah qabaqcadan tanıdığı adamları Öz Oğlunun surətinə uyğunlaşmaq üçün əvvəlcədən təyin etdi ki, O, çoxlu qardaş arasında ilk doğulan olsun; əvvəlcədən təyin etdiyi adamları da çağırdı; çağırdığı adamları da saleh saydı; saleh saydığı adamları da izzətləndirdi. —Romalılara 8:28-30 

Allah Öz övladlarının hər biri üçün gələcəyi təyin edib və həmin gələcəyə nail olmaq üçün bizimlə işləyir.
Müqəddəs Kitab gələcəyimizdən, Allahın bizim üçün məqsədindən danışır. Söhbət yalnız əbədiyyət və səma, xilas, təqdis və izzətdən deyil, həmçinin zaman və bu dünyadan da gedir. Allah hər bir kəsə həm imanlılar cəmiyyətində, həm də dünyada xidmət etmək üçün müvafiq ənamlar verir;[79] sənətkarların ürəklərinə hikmət qoyan məsh Allahdır.[80] Allah ənamları insanlara ona görə verir ki, özlərinə yox, başqalarına xidmət etsinlər.[81]
Allah insanları sənətkar əli ilə yaratmışdır və onların nəzərdə tutulmuş təyinatı var. Bunu bilən insanlar həyatda çox irəliləmək istəyəcəklər. Valideynlər, biznes rəhbərləri, pastorlar və rəhbərlik edən hər bir kəs insanlara öz təyinatlarını aşkar etməkdə və Allahın verdiyi vəzifələrini həyatda icra etməkdə kömək etməlidirlər. Mömin xidmətçi rəhbərin əsasən bir məqsədi var: adamların Allahda olan tam potensiallarını onlara göstərmək. Dostum, bu, əsl xidmətçi rəhbərin işi və tərifidir.
YAXŞI RƏHBƏRLƏR TƏDRİCƏN ÜZƏRLƏRİNƏ DAHA ÇOX ÖHDƏÇİLİK GÖTÜRÜRLƏR
Əgər biz güclü ailələr, güclü imanlılar cəmiyyətləri və zəruri olan bizneslər qurmaq niyyətindəyiksə, onda səmavi Atamız kimi, rəhbərlik etdiyimiz adamlara get-gedə daha çox səlahiyyət və öhdəçilik verməliyik və bu onların çağırışlarına, qabiliyyətinə və sədaqətinə uyğun olmalıdır. Əsas vəzifəniz — işçilərinizə biznesinizdə nə etməli olduqlarını öyrənməyə kömək etmək və onların bacarıqlarını üzə çıxarmaqdır ki, onlar öz işlərini daha yaxşı və daha səmərəli görə bilsinlər.
Bunun üçün mənfəəti deyil, xidmətçini düşünən biznes etikası tələb edilir. Məhz bu növ biznes uzun müddət ərzində çox gəlirli olacaq. Bir təşkilatda bütün adamlar öz vəzifələrini yerinə yetirəndə onlar nəinki xoşbəxt və məmnun olacaqlar, həmçinin çox səmərəli çalışacaqlar. Biz mənfəəti sonuncu yerə qoymamalıyıq; birinci — iş yoldaşlarımıza xidmət etməliyik. Mənfəət məqsəd deyil, bəhrədir. Əla xidmət edən adamlar həmçinin əbədi sərvət olan xasiyyəti formalaşdırmış olacaqlar.
Bunun əksi də həqiqətdir. Kiminsə biznesinizdə yeri yoxdursa, ona kənarlaşmağı məsləhət görməlisiniz. Allahın sizin işinizə təyin etmədiyi və bunun üçün ona müvafiq bacarıqlar vermədiyi işçini saxlamayın. Yanlış şəfqət hissinin sizə ağalıq etməsinə heç vaxt imkan verməyin. Bu iş onun istək və bacarıqlarına uyğun gəlmirsə, ona uyğun olan fərqli bir iş tapmaqda kömək edin. Bunu etsəniz, ona ən böyük yaxşılığı etmiş olarsınız. Öz təyinatına zidd olan zəhmət uzun müddət səmərəli ola bilməz. Mənfəətpərəst adamları müəyyən bir vəzifədə qısa müddət işlədə bilərsiniz, lakin öz yerində olmayan şəxs müəyyən müddətdən sonra pulu itirəcək, təşkilata problemlər yaradacaq, günahı yayacaq, çünki nizamdan kənar olan bir şey Allahdan deyil və irəliləməz.
Müjdəçilik məqsədilə biznesə başlayırsınızsa, işçilərinizə Müjdəni təbliğ edən kitabçalar vermək əvəzinə, onlara kömək edin ki, Allahın təyinatını və potensialını aşkar edib inkişaf etdirsinlər. Bu, müşkül işdir. Vaxt və diqqət tələb edir. Süleymanın yazdığı kimi, “ürəyin düşüncələri dərin sulara oxşar, dərrakəli adam onu çəkib çıxarar”.[82] Çox güman ki, onlara bu məsələdə kömək edən ataları olmayıb. Bəzilərinin heç pastorları da olmayıb. Həyatda öz təyinatını aşkar etməkdə kömək edən bir adamı olmayıb. Bunu məsihçi biznes rəhbərləri və peşəkarlar etməlidirlər; bunu etdikdə işçilər nəinki onlara diqqət yetirdiklərinə görə minnətdar olacaqlar, həmçinin Allahın onlarda və onların vasitəsilə edəcəyi böyük işlərinə sevinəcəklər. Həqiqi xidmət insanların ürəklərini Müjdəyə açır. Bunu etmək üçün dünyadan yaxşı yer varmı!?
FƏDAKARLIQ ARTIMIN ŞƏRTİDİR
Matta 10:39-da İsa bizi Onun yanına gəlib ölməyə dəvət edir. Məşhurluq və yüksəlişə həddən artıq diqqət verilən yerlərdə bu barədə nadir hallarda vəz olunur. Bu, “rahat” vəzlərdən deyil: “Canını qoruyan kəs onu itirəcək, Mənim uğrumda canını itirənsə onu qoruyacaq.” Vay! Ölməliyəm. Ümid sözü: bu, həqiqətdir. Məhz öz gündəmim üçün öləndə və Allahın gündəmini qəbul edəndə mən faydalı olub artıram. Bu, Allahın kainatda qoyduğu bir qaydadır: xudbinlik ölüm, tənhalıq və kasıblıq doğurur, həyatımızı başqalarına sərf etmək isə həyat, ünsiyyət və artımın mənbəyidir.
Baş İqtisadçı və Rəhbər bunu əla demişdir: “Doğrusunu, doğrusunu sizə deyirəm, əgər bir buğda dənəsi torpağa düşüb ölmürsə, tək qalar, amma ölürsə, çoxlu məhsul verir.”[83] Böyüməyə təkan verən qurbandır.
Beləliklə, Allah özümüzə zülm etməyimizi, fasiləsiz və yorulmadan işləyən rahiblər kimi hər şeyimizi kasıblara verməyimizi istəyirmi? Yox. Burada söhbət başqa cür qurbandan gedir.
Paul Kolosselilərə 3:23-də nəsihət verir: “Gördüyünüz hər işi insanlar üçün deyil, Rəbb üçün edən kimi can-dildən edin.” Matta 6:1-18-də Məsih də bu barədə xeyli danışır. Əgər biz özümüzü adamlara göstərmək üçün yaşayıb hərəkət ediriksə, onda mükafatımızı Allah deyil, adamlar verəcək. Allah insanların qarşısında yaşayıb onların tərifləri ilə həvəslənən kəsləri deyil, Onun qarşısında yaşayan kəsləri mükafatlandırır. Zəbur 127:1 deyir: “Evi Rəbb tikməzsə, bənnaların zəhməti boşa gedər. Şəhəri Rəbb qorumazsa, keşikçilər boş yerə orada gözlər.”
Mənası budur: ağlımız varsa, tikilən şeylərdə özümüzün deyil, Allahın Bənna və Baş Ortaq olmasını istəməliyik. Bunun üçün gizlənməyi öyrənməliyik. Gizlənmək — yəni başqalarından aşağıda qalmaq və onları yüksəltmək deməkdir.
NİYƏ BİZ İŞÇİLƏRDƏN ÇOX SAHİBKARLARA ƏHƏMİYYƏT VERİRİK?
İcazə verin, sizə bir misal gətirim. Bunu illər boyu sahibkar və menecer təcrübəmdən götürmüşəm. İşçi və sahibkar arasında aydın bir fərq var. İşçi işə saat 7:59, saniyə 59-da gəlir. Zəngli saatını qurub öz iş yerinə gedir. Zavodun başqa bir hissəsində fəlakət baş versə də, o öz iş yerində qalır, çünki problemin həllinə görə ona maaş verilmir. Səhər təqribən saat 9:45-dək onun ağlı başındadır. Sonra isə qısa fasiləni qabaqcadan duyaraq ağlı başından çıxır. Fasilədən sonra ağlı başına qayıdır və təxminən saat 11:40-dək belə davam edir. Sonra isə nahar fasiləsinin xəyalında ağlı yenə başından çıxır. Eyni şey günorta çay fasiləsindən əvvəl də baş verir və nəhayət, evə getməzdən saat yarım əvvəl işçinin ağlı başından birdəfəlik çıxır. Saatı 17:00-da zəng çalır və o, işdən çıxır, çünki maaş aldığı bir günlük işini artıq tamamlayıb və müdirə onun “haqqına” girməyə imkan verməz. Sabaha qədər öz işi barədə artıq düşünmür. Niyə düşünsün ki! O ki bir işçidir. Hekayət bir az şişirdilsə də, mənası aydındır.
Sahibkar və ya menecer nə vaxt lazım olsa, işə gəlir. Bundan başqa, işə həmişə işçilərdən əvvəl gəlir və işçilər evə gedəndən xeyli sonra hələ də işdə olur. Sahibkar yerə düşən zibili qaldırır, köməyə ehtiyacı olana əl tutur; işçidən fərqli olaraq, o, daim, hətta evdə olarkən, iş haqqında düşünür.
İşçi ilə sahibkar və ya menecer arasındakı fərq nədədir? Ən azı, üç fərq var: 1) İşçilər öz haqları, rəhbərlər isə öz öhdəlikləri barədə düşünürlər, 2) rəhbərlərin ümumi işdə müəyyən iştirakı var, və 3) siz işçilərdən xeyir görmürsünüz — ən yaxşı halda onlar sizə mənfəət/zərər göstəricisini sıfırlamağa kömək edərlər. Xeyri sahibkarlıq ruhuna malik olan insanlar yaradırlar.
İcazənizlə, nəzərdə tutduğum digər məsələni sizə aydınlaşdırmaq üçün daha bir əhvalat danışım. Bir neçə il bundan əvvəl mən yüksək səlahiyyətli məsihçi sahibkarların və rəhbərlərin xüsusi yığıncağında iştirak edirdim. Konfransda “Fortune 500” siyahısında olan bir neçə rəhbər ötən ilin çətinliyi barədə bölüşməyə başladılar. Maaşları hələ də yüksək (altı rəqəmli), səhhətləri yaxşı, ailələri salamat idi. Problem onda idi ki, bu rəhbərlərdən biri 18 000 nəfər, digəri 11 000 nəfər, o biri isə 6000 nəfər işçisini işdən azad etməli olmuşdu. Bu rəhbərlərin ürəklərindəki ağrını və əzabı duydum; bu mənə və ümumiyyətlə, həyatıma böyük təsir göstərdi. Başqalarını düşünən öhdəçilik fədakarlıq tələb edir; bu, ifrata varmadan layiqincə mükafatlandırılmalıdır.
Əzabkeşlərin qanı imanlılar cəmiyyətinin böyüməsi üçün şərt olduğu kimi, insanların rifahını düşünən rəhbərin ürəyindəki qayğıkeşlik bir biznesin və ya ticarətin artımının şərtidir. “Əgər bir buğda dənəsi torpağa düşüb ölmürsə, tək qalır, amma ölürsə, çoxlu məhsul verir.”[84] Yalqızlıq və artımsızlıq bir buğda toxumunun ölməkdən imtina etməsinin nəticəsidir. O, hələ də öz “hüquqlarını” tələb edir. İqtisadi cəhətdən məsuliyyəti deyil, hüquqları dəyərləndirən adamların və millətlərin gələcəyi miyanəlik və durğunluqdur. Daxilən ölən rəhbərlər artım ağrısını yaşayırlar; heç bir nüfuz, maaş və ya imtiyazlar həqiqi çarmıxı əvəz edə bilməz. Bu, rəhbərin Məsihlə ünsiyyətində olan bir məsələdir. Həyat və artım ölüm və qurban tələb edir. Bu, iqtisadi artımın əsas qanunudur; tələb-təklif qanunu kimi, bu qanun da real və işləkdir. Xidmətçi ürəyi olan rəhbərlər bu qanunu könüllü icra edirlər.
SOL/SAĞ SİYASİ OYUNLARINI ARTIQ DAYANDIRAQ
Bu mövzuya dərindən varmasaq da, davam etməzdən əvvəl icazə verin sonuncu bir şərh verim. Biz məsihçilər dünyanın iqtisadi sisteminə bəraət qazandırmaq üçün çağırılmamışıq. Mən nə kapitalizmi, nə sosializmi, nə də bunların arasında olan hər hansı bir mövqeyi müdafiə edirəm. Dünyəvi kapitalizmin süqutu bundan ibarətdir: kapitalizm təkamül nəzəriyyəsini öz fəlsəfi bünövrəsi edib; “güclü olan sağ qalır” qaydasına bəraət qazandırır. Bu, insanları istehsalat obyektlərinə, ticarətin və istehlakçılığın əsirinə çevirir. Sosializmin astarı büsbütün kirdir: atalıq vəzifəsini üzərinə götürərək “adamların qeydinə qalan” bürokratik mülki quruluşu yaradır, sanki adamlar dərrakəsiz uşaqlardır və tarixin dialektikasında öz həqiqi yerlərini tapmaqda köməyə ehtiyac duyurlar. Sosializm tənbəllik, qeyri-müstəqillik, paxıllıq, oğurluq və nəhayət, müflisedici vergilər vasitəsilə qeyri-qanuni mənimsəmə yaradır.
Kapitalizmə və ya sosializmə deyil, Allahın Padşahlığına və Müqəddəs Kitab üzərində qurulmuş iqtisadi nizama inanıram. Həmin nizam Məsihin “ən böyük əmr” adlandırdığı qaydaların üzərində qurulur:
İsa dedi: “Allahın Rəbbi bütün qəlbinlə, bütün varlığınla və bütün düşüncənlə sev.” Bu, böyük və əsas əmrdir. Buna bənzəyən ikincisi budur: “Qonşunu özün kimi sev.” Bütün qanun və Peyğəmbərlərin sözləri bu iki əmrə əsaslanır. —Matta 22:37-40 

İqtisadiyyatımızın nizamının məcmusu buradadır. Bu iqtisadi nizam yalnız insanlara həyatlarını həsr etmiş xidmətçilər tərəfindən idarə olunanda səmərəli olacaq. İnsanlar həyatda öz yerlərini tapıb azad olmalıdırlar; heç bir insan tənbəllik və boş-bekarçılıq zülmünün əsiri olmamalıdır. Məsihçilər üçün solçu/sağçı mübahisəsi uşaq oyunudur ki, biz bununla heç hesablaşmamalıyıq. Biz üçüncü seçimi — Padşahlığın iqtisadiyyatını təklif edirik.
ƏSL İQTİSADİ XİDMƏT ALLAHA İTAƏTƏ ƏSASLANIR
Xidmət insanlara istədiklərini verməkdən daha böyük bir şeydir; xidmətə həmçinin Allahın insanlara vermək istəmədiyi şeyləri onlara verməmək daxildir. Günahlı təbiətlərini dəstəkləyən və ya təmin edən mal və xidmətləri onlara təqdim etmək Məsihin öyrətdiyi xidmət deyil. Bunu edən kəslər və şirkətlər çətin vaxtlar gələndə viran olacaqlar.
Lakin bu, kitabımızın mövzusu deyil. Mənə, həqiqətən, xidmət edirsinizsə, məni büdrədəcək şeyləri və ya xidmətləri təklif etməyəcəksiniz.[85] Məni, həqiqətən, sevirsinizsə, mənə hərdən “yox” da deyin. Ağır iqtisadi dövrlərdə mal və xidmətlərində əsl dəyəri təklif edənlər həqiqi rifah tapacaqlar.
İnsanların hərisliyini, şöhrətpərəstliyini, ehtiraslarını və s. təmin edən şirkətlər gələcək iqtisadi böhranda Allahın işsizlik siyahısının başında duracaqlar. Aydındır ki, bəzi adamlar geyim, qida və ya istirahət ləvazimatları kimi yaxşı şeylərdən sui-istifadə edəcəklər, lakin mənasız şeylərin ticarəti ilə məşğul olmaqla məntiqə uyğun xidmətlər göstərmək arasında fərq var.
Şübhəniz varsa, bu barədə dua edin. Allaha səmimi sual versəniz, bu və ya digər yolla cavabını alacaqsınız. Etdiyiniz işin Allahdan olub-olmamasını bilməyəndə həmin işi imanda görə bilməzsiniz. Bu məsələni həll etməlisiniz, imanla edilməyən bir iş günahdır.[86]
Ən səmərəli xidmət edən kəslər rəhbər olacaqlar. Əslində, bu, çox sadədir. Son nəticədə xidmətçilər hər bir işdə və ya peşədə müvəffəq olacaqlar. Külli-İxtiyarın işi uğurlu olacaq. Şeytandan daha qüdrətli olduğuna görə deyil, xidmətçi olduğuna görə Allahın işi müvəffəq olacaq; şeytan isə istismarçıdır. Ən yüksək səviyyədə belə, xidmətçi həmişə zəfər çalır.
II hissə: Rifahlı və ədalətli cəmiyyət quruculuğu üçün tələb olunan əsaslar
6-cı fəsil: Pul insanlarda nələri üzə çıxarır
Xəzinən haradadırsa, ürəyin də orada olacaq.
—MATTA 6:21
ƏSAS PRİNSİP №6:
Allah sifariş etdiyi şeylərin haqqını ödəyir.
Sizcə, daha çox pul şəxsi və işdəki problemlərinizi həll edib arzuladığınız şeyləri sizə verəcəkmi? Belə düşünürsünüzsə, səhv edirsiniz; kitabın bu fəslini sizə oxumaq olduqca vacibdir. 8-ci fəsildə biz əkin-biçin qanunları haqqında danışacağıq. Bu fəsildə də biz çox vacib məsələyə nəzər salacağıq: məhdudiyyətlərimizin çoxu Allah tərəfindən bizi qorumaqdan ötrü təyin edilib.
Müasir dövlət, əsasən, bir-biri ilə əlaqəli olan iki iqtisadi hiylə üzərində qurulub: (1) faktiki olaraq, bütün problemlər pul ilə həll olunur və (2) pul çatmırsa, çap edin. Hər iki üsul günahlı insanın probleminin özəyini təşkil edir: insan Allah olmaq istəyir və öz məhdudiyyətlərinin xilasedici dəyərini dərk etmir.
Bütün problemləri həll edən pula səcdə ilə Allah olmaq istəyi arasındakı münasibət barədə həvari Paul demişdi: “Hər cür pisliyin kökü pulpərəstlikdir."[87] Bütün problemlərin həlli pul deyil, Allahdır. Bəs niyə insan pula səcdə edir? İsa bu suala cavabı vermişdi: ən çox qiymətləndirdiyimiz şeylər qəlbimizdəki məhəbbəti aşkar edir.[88]
GÜNAHLI İNSAN ÜÇÜN PUL — ALLAH OLMAQ İMKANIDIR
Mövzumuza aid olduğuna görə gəlin insanın günaha batması haqqında oxuyaq:
Rəbb Allahın yaratdığı bütün çöl heyvanlarının ən hiyləgəri ilan idi. İlan qadına dedi: “Doğrudanmı, Allah sizə ‘bağda olan heç bir ağacın bəhrələrindən yeməyin’ deyib?” Qadın ilana dedi: “Bağdakı ağacların bəhrələrindən yeyə bilərik. Amma bağın ortasındakı ağacın meyvələri barədə Allah deyib: ‘Ondan yeməyin və ona toxunmayın, yoxsa öləcəksiniz!’” İlan qadına dedi: “Yox, əsla ölməzsiniz. Əksinə, Allah bilir ki, o meyvələrdən yediyiniz gün gözləriniz açılacaq və xeyirlə şəri bilərək Allah kimi olacaqsınız.” Qadın gördü ki, ağacın meyvəsi yemək üçün yaxşıdır, gözə xoş görünür və bu ağac insana dərrakə verməyi vəd edir. Buna görə də o həmin meyvədən dərib yedi. Sonra yanında olan ərinə də verdi, o da yedi. —Yaradılış 3:1-6 

Burada hansı prinsipləri görürük?
	İblis insanları tovlayıb ilk günaha salanda elə məhdudiyyətdən söhbət saldı. İnsan Allahın qoyduğu məhdudiyyətlərə hörmət etməli idi. İblisin yalandan dediyi kimi, Allah bu məhdudiyyətləri insanı inkişafdan və azad olmaqdan məhrum etmək üçün qoymayıb. İnsan bunların onun xeyri və təhlükəsizliyi üçün qoyulduğunu bilərək Allaha etibar etməli idi. 

	Lakin insan iblisə uydu, çünki o, xeyirlə şəri bildirən ağacda öz ehtiyacını (qida) qarşılayacaq bir qüdrət gördü; özünü və ətraf mühiti idarə etmək üçün veriləcək (onu müdrik edəcək) bir qüdrət gördü; (xeyri və şəri tanıdaraq) onu allah edəcək bir qüdrət gördü. 



Sadə dillə desək, insan öz Yaradanından və Onun qoyduğu məhdudiyyətlərdən müstəqil olacaqdı. İnsan öz gücü ilə ağıl və bacarıq əldə edərək problemlərini həll edə və istədiyini edə biləcəkdi. O, allah olacaqdı; hakimiyyətinin məqsədi nə olmalı idi? Başqa adamlara öz istədiyini etdirmək. Adamlara sizin istədiklərinizi, sizə lazım olanları necə etdirə bilərsiniz? Pul vasitəsilə. Pul ona xidmət edən adamları allahlar edir və adamlar onlara xidmət eləməyə başlayırlar. İcazə verin, bunu daha aydın izah edim.
PUL VƏ HAKİMİYYƏT
Başqa adamlar üzərindəki hakimiyyət iki cür olur: onları vəhşi güclə əsarət altına salmaq (və daim üsyan qorxusu ilə yaşamaq) və ya özünə xidmət etdirmək üçün onlara pul ödəmək. Aydındır ki, onları qul etməkdənsə, eqoizm hissinə müraciət etmək daha ağıllı seçimdir. Beləcə, siz pulu seçirsiniz. Pul sizin hakimiyyət alətiniz olmaqla, sizə allah olmaq imkanını verir. İnsanlar pulun onlar üçün nə edə biləcəyini görüb ona ibadət edirlər. Bu, insanı “azad” edir. Əslində isə pulpərəstlik hər cür pisliyin köküdür; Allahdan başqa bir allahın və ya həyat mənbəyinin olmaması barədə Allahın verdiyi birinci əmri pozur. Həyatınızın əsas güc mənbəyi etdiyiniz hər bir şey allahınız olur.
Bu həqiqətləri araşdırmazdan əvvəl, bu fəslin iki əsas fikri çatdıracağını sizə söyləməyə icazə verin: (1) Allahın özünüzə və işinizə qoyduğu məhdudiyyətlərinə necə baxdığınızı və bunları təhlükəsizlik və ya köləlik mənbəyi hesab etdiyinizi üzə çıxarır; (2) bank işi, borc, valyuta və faiz dərəcələri ilə bağlı iqtisadi məsələlər haqqında daha çox anlayış verir. Bu fəsildəki maliyyə prinsipləri şəxsi, biznes və hətta xalqın iqtisadiyyatını idarə edən maliyyə vəsaitlərinin Müqəddəs Kitaba uyğun idarə edilməsinin özəyini təşkil edir.
ALLAHIN BİZƏ PULU NİYƏ MƏHDUD VERDİYİNİ ANLAMAQ
Danışıram, dinlə Məni, ey xalqım! Ey İsrail, əleyhinə şəhadət edirəm. Allaham, sənin Allahın Mənəm... Tövləndəki buğanı, ağılındakı təkəni səndən qəbul etmirəm. Çünki Mənimdir bütün meşələrdə olan heyvanlar, minlərlə dağda otlayan mal-qaralar. —Zəbur 50:7, 9-10 

Allahımız göylərdədir, Öz istədiyini edir. —Zəbur 115:3 

Min dağdakı mal-qara ilə bərabər, dağların özünə də sahib olsanız, pul probleminiz olmaz. Hər şeyə sahib Allahın heç nəyə ehtiyacı yoxdur. Bu, Allahın yaradıcı, çalışqan, Baş İdarəçi olmadığı anlamına gəlmir. O bu xüsusiyyətlərə malikdir və işində bütün bu bacarıqlarını istifadə edir. Amma Allahın icra edilməsini görmək istədiyi işin əvəzini verəcəyindən əmin olun. Bunu anlamalısınız. Allah sifariş etdiyi şeylərin haqqını ödəyir.
Allah bizi müxtəlif vasitələrlə idarə edir. Diqqət çəkən şeylərin siyahısının ən başında pul problemləri durur. Bildiyiniz kimi, pul insanı korlamaq gücünə malikdir. Pul vasitəsilə Allah bizə ali Mənbə və problemi həll edən Şəxs kimi nə qədər Ona güvənməli olduğumuzu göstərir; həmçinin puldan istifadə edərək Özü haqqında bizə öyrədir və idarəetmə bacarıqlarını daha yaxşı tətbiq etməyimizə dair Öz istəyi haqqında bizi məlumatlandırır. Dəfələrlə qeyd etdiyim kimi, “Külli-İxtiyar və Ailə”nin məqsədi “Atanın yolu” ilə idarə etməyi öyrənən insanlara məhsuldar olmaqda kömək etməkdir.
6 №-li əsas prinsipə tam inanmaq üçün mənə uzun müddət lazım oldu: Allah sifariş etdiyi şeylərin haqqını ödəyir. Artıq pul probleminə inanmıram. Pulla bağlı problemlərinizin olduğuna inanıram, amma Allahın həyatımızda pulu necə istifadə etdiyini anlamağa başladığım üçün bu, baxışlarımı dəyişdi. Gələcəkdə Külli-İxtiyarın işində çalışacaq bütün idarəçilər eyni həqiqəti dərk edə bilərlər və dərk etməlidirlər də; bu, çox vacibdir.
Pul problem kimi görünəndə bu əsas prinsipi xatırlamalıyam. Sözün əsl mənasında Allah mövcud bütün resurslara sahib olduğuna görə ehtiyacım olduğunu düşündüyüm qədərini mənə verməyibsə, özümə bir sıra suallar verməliyəm. Siyahıya başlamazdan əvvəl: 1) mənə məhdudiyyət qoyduğu üçün Allaha şükür etməliyəm (Allahın iradəsini hələ dəqiq bilmədiyim zaman resursları mənə məhdud verməklə Allah mənə həm özümü, həm də başqalarını məhv etməməyimə kömək edir); 2) xatırlamalıyam ki, problemlər bizi gücləndirir (indi yaşadığım “pul problemi” hələ başa düşmədiyim problemlərin əsl mahiyyətini ortaya çıxarmaq üçün nəzərdə tutulmuşdur).
Biz isə hədsiz öyünməyəcəyik. Öyünməyimiz Allahın bizə verdiyi, sizin də daxil olduğunuz iş dairəsinin həddini aşmayacaq. Sizə yetişməyənlər kimi uzaqlara getmirik. Çünki Məsihin Müjdəsini sizə çatdıran bizik. Başqalarının əməyi ilə öyünüb həddimizi aşmırıq. Ümidvarıq ki, imanınız böyüdükcə aranızda işimizin əhatə dairəsi daha da genişlənəcək. —2 Korinflilərə 10:13-15 

Bizim üçün təyin edilmiş sahədən və ya məhdudiyyətlərdən kənara çıxmaq Allaha qarşı üsyandır. Əslində, bu onu göstərir ki, sizin Allahın planlarında qüsur tapmaq hüququnuz var; buna görə də siz Allahın planlarını öz planlarınızla əvəz edirsiniz. Məqsəd pul olanda üsyan doğurur, çünki adamlar istismar olunduqlarını hiss edirlər. Allahın qoyduğu hədləri aşmaq (bilərək və bilməyərək) adi bir üsyandır və Allahın bunu görməyimizə “kömək etmək” üsulu var!
Azadlığımızı, seçimlərimizi və ya məqsədlərimizi məhdudlaşdıran kimi görünən pul çatışmazlığı olanda özümüzə növbəti səkkiz əsas sualı verə bilərik:
	Allah məni böyüməkdən və ya hətta gündəlik xərclərimi ödəməkdən məhrum etməklə diqqətimi həyatımda olan müəyyən bir mənəvi günaha çəkirmi? 

	Tamahkarlıq və ya materializm böyümək arzumu idarə edirmi? (Allah şəxsi komfort, rahatlıq, vaxt və enerjimizdən səmərəli istifadə etməyimizə kömək edən şeylərə qarşı olmasa da, tamahkarlıq və materializmə qarşı çıxır). 

	Bu yeni (yaxud sonuncu dəfə Allahdan eşitdiyimdən bəri izlədiyim) layihə Onun mükəmməl iradəsinə uyğundurmu? Cavab alana qədər bu məsələ ilə bağlı oruc tutmaq və dua etməyə kifayət qədər zəhmət çəkirəmmi? 

	Allah bu layihədə məni nədənsə və ya kimdənsə qorumağa çalışır? Bu nədir? Yoxsa kimdir? Bəs niyə? (“Sülh” olaraq tərcümə etdiyimiz Yəhudi “şalom” sözünün mənalarından biri onlara hörmət edəcək insanlarla müdrik əhd bağlamaq qabiliyyətidir. Pul çatışmazlığı çox vaxt yalnız “dayan” deyil, həm də “ətrafındakı təhlükəni müəyyənləşdir” deyən qırmızı işıqdır). 

	Bu layihəni Allahın yolu ilə icra edirsinizmi? Müqəddəs Kitab həqiqətlərini pozmaq təhlükəsi ilə üzləşirsinizmi? Bu mövcud problemə aid edilə biləcək iqtisadi və ya idarəetmə prinsiplərinə dair Allahın Kəlamını araşdırmağa nə qədər səy göstərmisiniz? 

	Əgər Allah pulu istədiyiniz vaxt və istədiyiniz formada verməsə, təşəbbüsü ələ almağa hazırsınızmı? Müqəddəs Kitaba uyğun olmayan yolla, uzunmüddətli kredit götürməklə və ya etibar etmədiyiniz insanlarla sövdələşərək pul əldə edəcəksinizmi? Şöhrətpərəstliyiniz Allahın təhlükəsizlik sərhədlərini tanımağınızdan daha güclüdürmü? Allah bu layihənin icrasını sizə əmr etsəydi, sizcə, təminatını verməzdimi? Allahın rolunu oynamağa və Onun hüdudlarını keçməyə çalışırsınızmı? 

	Allah sizin pul məsələnizi diqqətsiz qoymaz; bu fakt sizə aydındırmı? Allahı sizin “yetkinlik probleminiz” daha çox narahat edir. Mənfəət sizin üçün səmərə olmaq əvəzinə, hədəfə çevrilməyibmi? (Mənfəət sizin hədəfinizdirsə, Allah sizə müqavimət göstərə bilər, çünki hədəfiniz daha yaxşı olmalıdır. Artıq gördüyümüz kimi, bir məsihçi müəssisəsi əvvəlcə insanları və resursları inkişaf etdirməyə çalışır, mənfəət isə nəticədə olacaq). 

	Bu yeni böyüməni düzgün idarə etmək üçün kifayət qədər idarəçilik qabiliyyətiniz (sərvətiniz) və bacarığınız varmı? Əks təqdirdə, hazırda malik olmadığınız hansı bacarıqlara və ya insanlara ehtiyacınız olacaq? (Unutmayın ki, idarəetmə bacarıqlarımızı aşan sərvətlər həyatımıza, demək olar ki, həmişə ciddi ziyan vurur). 



PUL ZAMAN İLƏ ÖLÇÜLÜR
Pul zamanla ölçülür, yəni müəyyən bir xidməti göstərmək və ya məhsulu istehsal etmək üçün insan müəyyən zaman kəsiyində enerji sərf edir. Pul xərcləmək — sizin və başqalarının vaxtını sərf etmək deməkdir; zaman isə ən dəyərli sərvətimizdir.
Bu vəziyyətdə, pul mənim yer üzündəki məhdudiyyətlərimə unikal bir xatırlatma oldu. Pul xərcləyəndə onu pulu qazanmağa sərf etdiyim iş vaxtı ilə ölçürəm. Bu, əziyyətimi, gərginliyi, ailəmdən uzaq keçirtdiyim vaxtımı, ölümə yaxınlaşdıran günlərimi və s. ifadə edir. Pul bu mənada: yeni şeylər əldə etmək üçün bir vasitə kimi deyil, daha çox artıq sərf etdiyim və sərmayə kimi yatırdığım vaxtımı necə dəyərləndirdiyimi ifadə etməkdə çox əhəmiyyətlidir.
Otuz ildən çox Müqəddəs Kitab müəllimi və digərləri üçün pastor məsuliyyətini daşıyan bir adam olduğum halda, Məsihin mənə Müqəddəs Kitab iqtisadiyyatını və “Külli-İxtiyar və Ailə” reallığını göstərməyə başladığı vaxtdan etibarən dünyagörüşümün nə qədər dəyişdiyi ecazkardır. Müqəddəs Kəlam yeni yollarla canlandı və dərin mənalı oldu. Kim pul, bank işini, vergi siyasətini, idarəetmə prinsiplərini öyrənməklə bir vaizin bu anlayışa gəlməsinə səbəb olmasını düşünə bilərdi? Lakin Allaha həmd olsun! Bu səyahətin əvvəlində, pulla bağlı bu həqiqətləri düşünməyə başladığımda Zəbur 90 mənim üçün canlandı. Bir neçə ayəyə baxaq:
İnsanları torpağa çevirirsən, deyirsən: “Qoy bəşər övladları toza dönsün.” Sənin gözündə min il ötən bir günə, bir gecə növbəsinə bənzər. İnsanları silirsən, çəkilirlər, elə bil ki yuxudurlar. Sanki sübh çağı yerdə bitən otdurlar, səhər boy atar, çiçək açar, axşamsa solar, quruyar. —Zəbur 90:3-6 

Bizə öyrət nə qədər ömrümüz var, qoy qəlbimiz hikmətli olsun. —Zəbur 90:12 

Əməllərin qullarına, əzəmətin övladlarına görünsün. Ey Xudavənd Allahımız, bizimlə xoş rəftar et, əllərimizin zəhmətini uğurlu et, bəli, bizim əllərimizin zəhmətini uğurlu et. —Zəbur 90:16-17 

Bu ayələr haqqında çox danışmaq olar, ancaq sizinlə bir-iki məqamı bölüşmək istərdim. Birincisi, Musa zamanın tez keçdiyini görərək onu ağılla ölçməyi və “günlərimizi saymağı” öyrənməyin vacibliyini qeyd edir. İkincisi, 16 və 17-ci ayələrdə Allahdan diləyir ki, O Öz qullarına Onun əsl işini və Onun istəklərini görmək, eləcə də Onun əzəmətli mahiyyətinin böyüklüyünü övladlarına çatdırmaq qabiliyyətini versin. Musa bu sözlərlə fəryadını bitirir: “Əllərimizin zəhmətini uğurlu et”, başqa bir sözlə desək, “əslində vacib olmayan məsələlərə və ya layihələrə vaxtımızı itirməyə qoyma”. Pul bizi aldada bilər, amma vaxtımızın əsl dəyərini görsək, aldanmarıq.
Pulun əsl mahiyyətini görə bilmək — Allahın işində öz yerinizi tutaraq mənalı həyat yaşamaq və həyatın real problemlərini həll etməyə başlamaqdır. Axı öləndən sonra yer üzündəki vaxtınızın çoxunu boşa çıxardığınızı bilməkdən pis nə ola bilər? Bunu bildiyim üçün, indi pula baxanda onun arxasında sərf etdiyim zaman və ağıllı idarə etmək çağırışı olduğunu xatırlayıram. Pul xərcləmək — vaxt sərf etmək və prioritetləri müəyyən etməkdir.
Maliyyə sahəsində müdrik bir menecer kimi, yetkin məsihçi idarəçi pulu hər problemin həlli hesab etmək tələsinə düşmür. O, pulu yalnız bir vasitə hesab edir və həmişə bilir ki, Allahın qoyduğu yolla icra edilən Allahın işi heç vaxt pul qıtlığı ilə üzləşməyəcək, çünki Allah sifariş etdiyi şeylərin haqqını ödəyir. Beləliklə, idarəçi pula hörmət edə və ondan istifadə edə bilər, amma heç vaxt pulu sevməz, onu bir məqsəd olaraq görməz. Nə də pula qarşı acgözlüyündən könüllü olaraq gələcəyini və azadlığını satmaz (kreditorun quluna çevrilən fasiləsiz borcalan kimi);[89] həmçinin o, pulu istifadə etməkdən qorxaraq ondan uzaq durmaz (talantlar və minalar məsəllərindəki pis, tənbəl, xeyir gətirməyən xidmətçi kimi).[90] Bunun əvəzinə, məsəllərdəki müdrik xidmətçilər kimi, o, “Külli-İxtiyar və Ailə”yə mənfəət gətirmək üçün müdrikliklə sərmayə qoyacaq.[91] Nəticədə padşahlıqda məsuliyyətlər və şərəf əldə edəcək.
İNFLYASİYA OĞURLUQDUR
Pulgirlər bütün problemlərin həllini pulun daha böyük miqdarında görərək məhdudiyyətlərə qarşı üsyan edir və Allaha məhəl qoymurlar; aldanaraq onlar yox yerdən daha çox pul yaradırlar. Bütpərəst hökumətlər iqtisadiyyatdakı digər elementlərin təchizatını artırmadan pul kütləsini artırırlar. Nəticədə tələb-təklif qanunları təchiz edilən bütün — həm köhnə, həm də yeni pulu dəyərsizləşdirir. Başqa sözlə, (pul ilə ölçülən) bütün digər mal və xidmətlərin qiymətləri yüksəlir, pulun dəyəri isə aşağı düşür. Pul kütləsinin bu cür süni artırılması inflyasiyadır; bu səbəblə yaranan qiymət artımı isə qiymət inflyasiyasıdır.
Unutmayın ki, pul zamanla ölçülür və torpağın, zəhmətin, kapitalın və məhsulların (mal və xidmətlərin) istifadəsi və inkişafını təmsil edir. Pulun təmsil etdiyi şeylərin təchizatını bərabər artırmadan pulun kütləsini artıranda yeni pul heç bir şeyi ifadə etmədiyi üçün onun dəyəri də olmayacaq. Dəyər əldə etməsi üçün köhnə puldan dəyər oğurlamalıdır. Nəticədə həm köhnə pul, həm də yeni pul təmsil etdikləri torpaq, zəhmət, kapital, mal və xidmətlərə nisbətən daha aşağı dəyərə sahib olacaq. Planlaşdırılan inflyasiya, əslində, oğurluqdur. Allahın təminatını alt-üst etmək və Allahdan müstəqil olaraq yaratmağa çalışmaq nəinki Onun qanununu pozur, həmçinin qanunsuz şəkildə başqasından bir şeyi alır.
Bu kitabda inflyasiya və Müqəddəs Kitabın buna aid dediklərini dərindən öyrənmək məqsədimizdən kənarda olsa da, aydındır ki, inflyasiya məhdudiyyətlər, ehtimal və itaət məsələləri ilə sıx bağlıdır.
BORCA QISACA BİR NƏZƏR SALAQ
İstehlak krediti (borc) qısa müddətdə ehtiyaclarımızı təmin etsə də, uzun müddətdə dağıdıcıdır. Müqəddəs Kitab bütün borcları qadağan etmir (bax: Levililər 25:25-28), lakin istehlak borcunu “əsarətlə” müqayisə edir.[92] Ən zəruri ehtiyaclarınızı qarşılamaq üçün borc ala bilərsiniz, ancaq bunu etməklə özünüzü əsarət altına salırsınız. Borc sizi ehtiyacdan azad etmir; borc sizi borcverənə əsir edir. Bundan əlavə, Əhdi-Ətiq qanunu, əlli ilədək müddətlə, ehtiyacı olan insanlara əmlak təminatlı borcların verilməsinə icazə versə də (bax: Levililər 25), Azadlıq ilində bu borcların toplanmasını qadağan edirdi.[93] Yəni hər altıncı ildən sonra borcverənlər növbəti ödənişi almazdan əvvəl bir il gözləməli idilər. Bu onlara borc müddətini altı ilədək məhdudlaşdırmaq üçün güclü bir stimul verirdi (çünki onlar gələcəkdə pulun dəyərinin enməsi riski ilə üzləşə bilərdilər). Bu da öz növbəsində insanların çoxunun borc alacağı məbləğə təbii bir şəkildə nəzarət edir və beləliklə, uzunmüddətli əsarətə düşmələrini çətinləşdirirdi.
Dövlətin fərmanı ilə qanuni ödəniş vasitəsi elan edilən, heç bir qiymətli əmtəə ilə dəstəklənməyən kağız pul/valyuta da Müqəddəs Kitaba uyğun deyil. Pulun dəyərinin azaldılması (inflyasiya) çəkidə və ölçüdə ədalətsizliyə qarşı Müqəddəs Kitab qanunlarını pozur.[94] Bu da küfrdür, çünki dövlət sanki öz fərmanı ilə sərvət yarada biləcək kimi hərəkət edir, halbuki qeyd etdiyimiz kimi, bunu yalnız Allah edə bilər.
Borc, altı illik borclar, borc faizləri və sair haqqında Müqəddəs Yazıların dediklərini öyrənmək və öz nəticələrinizə gəlmək gözəl bir məşqdir. Bunu sizə çox tövsiyə edirəm. Demək istədiyim məqam budur: əgər indi bu şeyə həqiqətən ehtiyacım varsa və buna görə borca girməyə hazıramsa, onda “təmin edən Allah” Yehova-İreh haradadır? Artıq borcdayamsa, bundan qurtulmaq asan deyil. Eyni zamanda, illər ərzində borcsuz olmağa ehtiyac duyduqlarını bilən bir çox imanlının buna həsr olunduqlarına görə Allah tərəfindən möcüzəvi şəkildə ehtiyaclarının ödəndiyini görmüşəm.
AĞIR ZƏHMƏT VƏ QURBAN VASİTƏSİLƏ SƏY GÖSTƏRMƏK
Şəxsi qurban verərək, ehtiyac duyduğumuz şeyin qiymətini özümüzün ödəməyimiz, şübhəsiz ki, təqsiri Allahda görüb Ondan asılı olmadan ehtiyaclarımızı öz yolumuzla ödəməkdən daha yaxşıdır. Şeytan İsanı çöldə məhz bununla sınağa çəkməyə çalışdı. İsa qırx günlük orucundan sonra ac idi. Onun seçimi bunlar idi: (1) Şeytanın daşı çörəyə çevirmək təklifinə əməl edərək Özünü təmin etmək və ya[95] (2) Allahın təmin edəcəyinə inanmaq; İsa ikincini etdi və Allah Onu qidalandıran mələkləri göndərdi.[96] İsa dedi: “Mən Özümdən heç nə edə bilmərəm.”[97] Ustadımız bizə həqiqəti necə də gözəl nümayiş etdirir: Allah sifariş etdiyi şeylərin haqqını ödəyir.
Bu, yatağımızda uzanıb Allahın bizə həyatımız və rifahımız üçün lazım olan şeyləri təmin etməsini gözləməyimiz deməkdir? İsa belə yaşamadı, bəs biz niyə belə yaşayaq? İsa inanılmaz dərəcədə fəal bir həyat sürdü və həvari Paul vasitəsilə bizə dedi: “Kim işləmək istəmirsə, yemək də yeməsin”.[98] Unutmayın ki, Allah həm qeyri-təbii yolla, həm də çəkdiyimiz zəhmətin qarşılığında bizi təmin edir. Müqəddəs Kitabın sadə, lakin məşhur ayəsi bizə bu həqiqəti xatırladır. Biz Allahın İsraillə davranışında bu üslubların hər ikisini görürük: onların ehtiyaclarını təmin edəcəyinə söz versə də, Allah onlara çalışmalı olduqlarını da deyir.
Onlar o torpağın bəhrəsindən yedikləri günün səhəri mannanın tökülməsi kəsildi. Artıq İsrail övladlarının mannası yox idi və o il Kənan torpağının məhsulları ilə dolandılar. —Yeşua 5:12 

Bəs qurbandan necə istifadə edə bilərik? Sizə iki müasir nümunə göstərim. Birincisi, ABŞ-a gələn Koreya, Çin və Vyetnamdan olan mühacirlərin çoxu (əksəriyyəti olmasa da) özünü mənzillə təmin edə bilməyənə qədər qohumları ilə birlikdə yaşayır. Bu, on il çəkə bilər, amma şəxsi narahatlıqla “səy göstərərək” əvvəlcə pul yığmağı üstün tuturlar. Bu, uzunmüddətli ipoteka yolu ilə evin qiymətinin iki-üç qatını ödəməkdən boyun qaçırmağa imkan verir. Bu cür səy göstərməyin faydası varmı? Əlbəttə! Bəs necə? İnanın! Asiyalı ailələri və dostları tərəfindən faizsiz borcla təhsil haqlarını ödəməklə hüquqşünas, həkim və diş həkimi olan dostlarım var; onlar pullarını banklara vermirlər.
İkinci nümunə də oxşardır: pulu bəzi ortaqlarınızın və ya cəmiyyətinizin vasitəsilə dövriyyədə saxlamaq. İllər ərzində bir dollarlıq əsginasın müəyyən bir cəmiyyətdən kənara çıxmazdan əvvəl dəfələrlə cəmiyyət daxilində dövriyyədə olduğunu izləyən müxtəlif araşdırmaları oxumuşam. Afrika-Amerika cəmiyyətində olan dollar əsginası adətən üç-dörd dəfə sahibini dəyişir; ağlar və Latın Amerikası icmalarında altı, yaxud yeddi dəfə; Asiya cəmiyyətlərində isə təxminən on iki dəfə sahibini dəyişir. Bunu anlamaq üçün dahi olmaq lazım deyil: resursları daha sıx bir dairədə saxlamaq həmin dairəni gücləndirir. Daxili resursları dövriyyə edən bölüşdürmə sistemləri sürətlə inkişaf edir. Ağıllı investorların gələcəyi budur.
Səy göstərərək gələcəyimizi borc ilə qura bilərik, yaxud səy göstərərək yaradıcılıq, cəmiyyət qarşısında öhdəlik və ağır zəhmətlə gələcəyə yol aça da bilərik. Allahın yolu aydındır. O, sifariş etdiyi şeylərin haqqını ödəyir və artıq gördüyümüz kimi, O, yaxşı idarəçiliyi, yaradıcılığı, zəhməti və qardaşlıqda əməkdaşlığı sifariş edib.
Yalnız şəxsi deyil, həmçinin korporativ olaraq Allahın həm xəzinə, həm də sərvətə aid niyyətlərinə qoşulmaq istəyiriksə, Allahın insanlara məqsəd və bacarıqları ilə güc vermək istədiyini, bunu inkişaf etdirmək üçün sərvətimizdən istifadə etməyimizi istədiyini unutmamalıyıq. Padşahlıq iqtisadiyyatı ilə ya sosializm, ya da kapitalizm arasındakı fərq budur: sosializmin ali məqsədi hər kəsi dövlətdən asılı vəziyyətə salmaqla riski ortadan qaldırmaq, kapitalizmin ali məqsədi isə qazanc əldə etməkdir; Padşahlıq iqtisadiyyatı insanları Allahın yaratdığı kimi olmaları üçün qüdrətli edir. Bunun baş verməsinə səbəb resurslarımızdan istifadə etməkdir. Birinin həyatını dəyişmək üçün pulumuzdan, vaxtımızdan və ya bacarıqlarımızdan istifadə etdikdə onların həyatdakı vəzifələrini yerinə yetirmələrinə kömək edə bilərik. Allahın xeyir-duasını istəyirsinizmi? İmkan verin ki, O sizə göstərsin: O, sifariş etdiyi şeylərin haqqını ödəyir. Allah bunun üçün, əsasən, ağır zəhmət və qurban sayəsində sizdə və ya ətrafınızdakı insanlarda olan resursları yaradıcılıqla istifadə edir.
7-ci fəsil: Risk, özünəhörmət və qurtuluş mübarizəsi
Aldanmayın: Allaha istehza edilməz. Çünki insan nəyi əkərsə, onu da biçəcək.
—QALATİYALILARA 6:7
ƏSAS PRİNSİP №7:
Uğursuzluq ehtimalı insanın inkişafı üçün zəruridir.
Həqiqi azad cəmiyyət Allaha itaətkarlığı təşviq edir, həqiqi möhtaclara şəfqətlidir və insanın öz seçimləri nəticəsində bərəkət tapmasına və ya cəzalandırılmasına icazə verir. Bunun əksi müasir liberal dövlət üçün doğrudur. Onun iqtisadi siyasəti möhtacları təsirsiz, asılı hala salan yardımlarla əsarət altına alır. Liberal dövlət Allahın qanunlarına qarşı üsyana təşviq edən maliyyə siyasətləri ilə çoxlu sayda vətəndaşını onların günahlarının nəticələrini yaşamaqdan qoruyur. “Valideynçiliyə” sadiq olan müasir dövlət mənəvi düşkünlüyü dəstəkləyir, fəziləti isə cəzalandırır. Bunlar böyük israfçılıqdır. Bunlar həqiqətən doğrudurmu?
Biz risk və uğursuzluq ilə mənəvi inkişaf arasındakı əlaqəni əhatə edən məsələlərə toxunduqca sosial təminat, sığorta və səhiyyə siyasəti, eləcə də cinayəti mühakimə üsulları sahələrində cəmiyyətin iqtisadi siyasətinin dayağını təşkil edən anlayışlarla rastlaşacağıq. Uzun müddət keçsə də, kollektiv mənəvi dəyərlərimizin (və ya dəyərlərimizin olmamasının) iqtisadi siyasətlə birbaşa əlaqəli olması məni hələ də heyrətə gətirir. İqtisadiyyat — mənəvi seçimlərin maddi dünyada oynadığı rolu tədqiq edən elmdir. Külli-İxtiyarın layihə iştirakçıları kimi, biz əsas mənəvi/iqtisadi əlaqələri başa düşməkdə mütəxəssis olmalıyıq. Əks halda biz məsuliyyətsiz vətəndaş olarıq və eyni zamanda, millətləri şagird etmək haqqında Rəbbin Böyük Tapşırığını və Məsihin əmrlərinin icrası üzərində qurulmuş siyasəti yerinə yetirə bilmərik. [99]
ÖZÜNƏHÖRMƏT ALLAHIN TƏDBİRLƏRİNDƏN GƏLİR
Müasir dünyanın böhranlarından biri də mötəbərlik, məna və özünəhörmət axtarışıdır. Bunlar zəruri və əlçatmaz xüsusiyyətlərdir; yalnız özümüzdən daha böyük bir Mənbə tərəfindən bizə verildikdə tam olur. Həqiqətən, dürüst insanlar bilirlər: həm məsihçi, həm də dünyəvi kitab mağazalarında bir çox nəşrlər var ki, özünə yardım etməni və özünü qəbul etməni öyrədir, məsələn, Zen Buddizmin “mən özümü bəyənirəm”i kimi. Başqa sözlə desək, hansı “mən” “özümü” bəyənir? Həm də özümü bəyəndiyimin və qiymətləndirdiyimin etibarlılığını necə bilərəm ki? Müqəddəs Kitab, həmişəki kimi, ən yaxşısını deyir: “İnsan ürəyi hər şeydən hiyləgərdir, çarəsi yoxdur. Onu kim başa düşə bilər?”[100] Amin.
İnsan ürəyi qeyri-səmimi, hiyləgər, xudbindir; öz inkişafını və yaxud tənəzzülünü ölçmək üçün kənarda obyektiv bir meyara ehtiyacı vardır. Allahın Qanununda/Kəlamında bu “meyar” səbəb və nəticənin reallığıdır. Bunu et və bu baş verəcək. Qarğıdalı əksən, ispanaq biçməzsən. Müqəddəs Kitaba zidd olaraq borca girsən, azadlığını itirəcəksən. Zina etsən, özünəhörmətin məhv olacaq. İsti sobaya toxunsan, əlini yandıracaqsan. Hündür binadan hoppansan, öləcəksən. Övladına tərbiyə verməsən, ölkəndə məhkəmələri və ədliyyə sistemini dəstəkləmək üçün vergilər xeyli artacaq. Gündəlik həyatımız nəzəriyyələrimizin həqiqi olub-olmadığını aşkar edir. Həyatdakı gerçəkliyi yalnız Allahın bizə göstərdiyi kimi, Onun Kəlamı vasitəsilə düzgün şərh edə bilərsiniz. Sizə yol göstərən Allahın Kəlamından kənarda reallığı düşündüyünüz kimi qəbul edə bilərsiniz; bu sizi subyektiv, xaotik və etibarsız nəticəyə gətirə bilər, qarışıqlığa və aldatmaya səbəb olar.
Beləliklə, niyə adamlar tədbirlərin düzgün qiymətləndirilməsini istəmirlər? Çünki onlar gizli üsyanları ifşa edən bu qaydalara nə özlərinin, nə də digərlərinin tabe olmasını istəmirlər. Beləliklə, Allahın tədbirlərinə qarşı çıxanlar insanların bunu qəbul etməsinə necə mane olurlar? İki sadə yol ilə: birincisi, Allah Kəlamını rədd edib lağa qoyaraq və konstitusiya qanunlarının icazə verdiyi qədər vətəndaşları Allah Kəlamından qoruyaraq; ikincisi, vergi yığımından istifadə edərək günahın təsirini azaltmaq üçün itaət etməyənlərə (səbəb və nəticənin cəzalandırıcı ağrısını azaldan) mal və xidmətlər təqdim edərək.
Zina etsəniz, dövlət birbaşa və ya dolayı yolla sizə kömək edəcək: ya uşağı abortla öldürməkdə, ya da başqalarının pulu ilə onu böyütməkdə. Narkoman olsanız, dövlət sizi narkotikə aludə saxlamağa çalışacaq və ya narkoloji mərkəzi vəsaitlə təmin edəcək, o şərtlə ki, bu narkoloji mərkəz məsihçi deyil. Oğurluq etsəniz, sizi Müqəddəs Kitaba uyğun tövbəyə istiqamətləndirmək əvəzinə, dövlət ildə 47000 $ ödəyərək sizi vergi ödəyicilərinin hesabına həbsxanada saxlayacaq.[101] Kommersiya sahəsində cinayət törətsəniz isə, dövlət sizi həbsxanada xüsusi kamera ilə təmin edəcək. Dövlət həm varlılara, həm də kasıblara hər cür subsidiyalar ödəməklə səbəb-nəticə qanunlarını anlaşılmaz, əhəmiyyətsiz və qaranlıq göstərməyə çalışacaq. Nəticə yüksək vergilər, bürokratiya, azman ədalətsizlik və ən əhəmiyyətlisi, insanların günahların tələsinə düşməsidir.
Dövlət vergi mənbələrinə malik olduqları üçün insanları kölə vəziyyətində saxlayır. Ən pisi isə budur ki, müasir dövlət xəsarətə təhqiri əlavə edir və bunu “mərhəmət” adı ilə həyata keçirir! Bu yalançı, dünyəvi şəfqət iqtisadi səmərəsizlik və ən pis nizam ilə əxlaqsız əlaqədir; onun qurbanlarını əbədi cəhənnəm gözləyir! Dostum, bu, mərhəmətin bir növüdür. Allahın Kəlamı müasir sosial təminat ayırmalar siyasətini mükəmməl ifşa edərək məsələyə belə tərif verir: “Şər insanın mərhəmətində də zalımlıq var.”[102]
ÖZÜNƏHÖRMƏTİN İTİRİLMƏSİ
İctimai siyasətin nəticələri haqqında daha ətraflı danışacağıq, amma bütün bunların özünəhörmətin mahiyyəti ilə nə əlaqəsi var? Xeyli var. Özünəhörmət Allaha və Onun qaydalarına məqbul olub-olmadığınıza və düzgün istiqamətdə irəlilədiyinizə əsaslanır. Saxta şəfqət isə yalan danışır və buna görə də həqiqi özünəhörməti məhv edir.
Müqəddəs Kitabda “Rəbb qorxusu biliyin başlanğıcıdır”[103] deyilir. Həyatda görürəm ki, həm Allah, həm də Onun kainatı kobud və sərt hərəkət edə bilər. İlk növbədə qəbul etməli və həyatımı bunun ətrafında qurmalı olduğum tam gerçəklik budur. Xidmət etdiyimiz Allah insanların qurduqları oyunlara qarışmır və insanların cəhənnəmə getməsinə icazə verəcək qədər mənəvi cəsarətə malikdir. Niyə O bunu edir? Bəzi insanların ağılsızca düşündüyü kimi, alçaq və qisasçı olduğuna görə? Xeyr. Ona görə ki, Allah uğursuzluq ehtimalı olmadan uğurun mənasız olduğunu bilir. Həqiqətən, Allahımız böyükdür.
Uğursuzluq ehtimalı olmasa, həqiqi uğur qazana bilmərəm. Uğursuzluq ehtimalı olmasa, həqiqi uğuru qazansam belə, özünəhörmətim harada olacaq? Oyun, əslində, saxta idi; reallığın meyarı elastik kompromisdən düzəldilmişdi! Liberallar dövlətdən sığorta tələb etməklə insanların özünəhörmətini rədd edirlər. Liberal müasir dövlətin arxasında dayanan əsl antiməsihçi fəlsəfəsinə xoş gəlmisiniz. Bu həqiqəti görsəniz, heyrətlənəcəksiniz.
MÜKAFATLAR VƏ CƏZALAR BİZƏ GERÇƏKLİYİ ÖYRƏDİR
Mükafatlar və cəzalar bizə Allahın yolunu və qoyduğu hüdudları öyrədir. Günah olanda və xasiyyətimiz dürüst olmayanda Allah bizə bəla göndərir. Allahın müdafiəsi və təminatı sayəsində Onun Kəlamına və rəhbərliyinə itaət otlağında qalırıq.[104] Gerçəklik və cəza riski bizə Məsihdən asılılığı və itaəti, həmçinin Ona itaət üçün daxilimizdə Müqəddəs Ruhun gücünün vacibliyini öyrədir. Bizi uğursuzluqlardan qoruyanlar nəticə etibarilə Allahdan çox özlərindən asılılıq yaradırlar. Saxta müdafiənin arxasında özünəhörmət ola bilməz; mənə saxta müdafiəni təklif edənlər, əslində, “qayğıkeşlik” adı altında düşmənim kimi rəftar edirlər.
Hətta idman və məşq zallarımızın divarlarında olan şüarlar liberallardan daha doğru bir müjdəni təbliğ edirlər: “ağrı olmasa, fayda olmayacaq.” Bu, Allahın qaydasıdır. Uğursuzluq və ağrı ehtimalı insanın inkişafı üçün zəruridir. Saxta şəfqət ilə oyun qursanız, qeyri-müstəqil olan qurbanlarınız öz günahlarının tələlərinə düşəcəklər. “Saxta kömək” adlanan uğursuzluq iqtisadiyyatına xoş gəldiniz.
MÜASİR DÖVLƏTİ YALANÇI VALİDEYN KİMİ İFŞA ETMƏK
Hökmlərin yer üzündə həyata keçdikcə dünyanın sakinləri doğruluğu öyrənir. —Yeşaya 26:9 

Müasir dövlət şəfqət adı ilə vətəndaşların həyat risklərini minimuma endirir. Bu, Allahın əkin və biçin qanununa ziddir; itaət etməyənləri cəzadan, müvəffəqiyyətli olanları isə "həddən artıq uğur”dan qoruyur. Həmçinin qanundakı boşluqlarla qanuni şəkildə “oynayanları” tutulmaqdan qoruyur, xüsusilə də bunlar hökumət strukturunun işçiləridirsə. Dövlət öz vətəndaşlarını “alçaq” Allahdan müdafiə edən saxta valideynə çevrilib. “Allah deyil, dövlət xilas edəcək” deyir. Dövlət bunu müəyyən vergi formaları vasitəsilə edir.
Mövzusu “Müqəddəs Kitaba uyğun iqtisadiyyata giriş” olan bir kitabda “xilaskar dövlət” haqqında danışmayacağıq, sadəcə, burada bir qeydi etməliyəm. Abort nə qədər mənəviyyatsızlıq olsa da, Allah müasir dövləti əsasən buna görə mühakimə etməyəcək. Mühakimə qanuniləşdirilmiş pornoqrafiya, Müqəddəs Kitaba əsaslanmayan diskriminasiya, istismar və mövcud sosial xəstəliklərimizin uzun müddət davam etməsinə də aiddir. Vergi pullarından istifadə edərək adamları Allaha üz tutmaqdan çəkindirdiyimizə görə O bizi iqtisadi cəhətdən cəzalandıracaq. Bu, bəşəriyyətə qarşı sonsuz ədalətsizlik və dövlət tərəfindən Allaha qarşı təkəbbürlü bir hərəkətdir. İqtisadi mühakimə qaçılmazdır və onun kökü bizim absurd və əxlaqsız pul və maliyyə siyasətimizdən daha dərindədir. İqtisadi siyasətimiz Allahın xilasına qarşıdır. Müasir dövlət Allahın “səbəb-nəticə” cəza vasitələrinə qarşı saxta və xəyanətkar bir iqtisadi müdafiədir. Saxta sevgi yalnız ölümə aparır.
HƏQİQƏTƏN SEVİRSƏNSƏ, ÇƏTİNLİKLƏRDƏN KEÇMƏYİMƏ İMKAN VER
Həqiqətən sevirsənsə, mənim özümlə, günahla, böyümə və Allahla yaşadığım çətinliklərdə mane olmayacaqsan. Unutmayın ki, həyat çətindir. İsa üçün də həyat çətin olub: “O, Oğul olduğu halda çəkdiyi əzablarla itaətli olmağı öyrəndi.”[105] İcazənizlə iki nümunə gətirim.
Birincisi, təbiətdəndir. Baramadan çıxan kəpənəyi görən bir oğlanın ona yazığı gəlir; ona kömək etmək üçün cib bıçağını çıxarır və ehtiyatla baramanı açır. Kəpənək çıxsa da, tez ölür. Niyə? Oğlanın bilmədiyi bir şey var: baramadan əziyyətlə çıxan kəpənək sağ qalmaq üçün lazımi gücü əldə edir. Baramanı kəssəniz, kəpənək öləcək. İnsanların “baramalarını” açan və canlarının tələfinə dəstək olan mülki hökumətin əlində nə qədər insanın həyatı məhv olur?
İkinci illüstrasiya eyni prinsipə əsaslanaraq seçim etməyinizi xahiş edir. Deyək ki, müharibə başlayır və siz orduya səfərbər olunursunuz. Döyüşə hazırlaşmaq üçün düşərgəyə gedirsiniz. Amma bu, müasir bir ordudur və seçim edə bilərsiniz: sərt, qəddar bir intizamçı kimi tanınan və düşərgəni cəhənnəmə çevirən təlim çavuşu Consun və yaxud çox diqqətli, şəfqətli və həssas bir məşqçi olan təlim çavuşu Smitin yanına gedə bilərsiniz. Hansı təlim çavuşunu seçərdiniz?
Şəxsən mən çavuş Consu. Düşərgədə ona lənət oxusam da, döyüş meydanında ona xeyir-dua verəcəyəm. Kobud, qəddar, tərs bir təlimatçı mənə sağ qalmağı öyrətdi! Bir insan kimi çavuş Smitə üstünlük versəm də, mehriban və mülayim olan çavuş Smit mənə dost deyil. Çavuş Cons, əslində, vəziyyətdən xəbərdardır; onu bəyənsən də, ona nifrət etsən də, o səni boş buraxmaz. Onun işi sənə sağ qalmağı öyrətməkdir. Əsl sevgi budur. Bu səbəbdən Allahın “oyunu” sərtdir, qanunları isə bəzən çətindir. Bu qanunlar bizi əbədi ölümdən qorumaq üçün verilib.
İşəgötürən və ya mülki rəhbər olaraq başa düşməlisiniz ki, insanların itaətsizliyinin əvəzini verməmək onları məhv edir, çünki diqqətsizlik və Allahın cəzası insanlara Rəbb qorxusunu öyrədir. İnsanları Rəbb qorxusundan uzaq tutaraq siz onların həqiqi, qazanılan özünəhörməti inkişaf etdirmək qabiliyyətini məhv edirsiniz. Özünəhörmət düzgün davranmaqdan, dəstək axtarmamaqdan və zəifliyə yol verməməkdən irəli gəlir.
Bizim nəslin nümayəndələri uşaqlıqda valideynlərindən Müqəddəs Kitaba uyğun deyil, dünyəvi tərbiyə almışdılar, çünki o vaxt valideynlərə belə göstəriş verilmişdi. "Balaca Connini vurmağa cürət etmə!” deyə xəbərdarlıq etmişdilər. “Müqəddəs Kitab qədim kitabdır. Yazıq uşağın mənliyinə toxunsan, yaxud yanına şillə vursan, zorakılıq işlətmiş olarsan. Onda o, sosial cəhətdən şikəst böyüyəcək!” Böyük Depressiyadan keçmiş və övladlarını heç vaxt ac qoymayacaqlarına and içmiş nəsil bu cəfəngiyata uydu. Nəticə? Nəticələrlə nadir hallarda üzləşdiyinə görə gələcək nəsil məsuliyyəti az öyrəndi.
60-cı illərdə hamı gənclərə baxıb “Bu necə oldu?” deyə özlərinə sual verirdilər. Əslində isə, “Məgər başqa cür ola bilərdimi?” deyə soruşmalı idilər. Həmin nəslə günahın qiymətini öyrətmədilər. İndi isə bu qiyməti biz ödəyirik.
Ehtiyacımız olanda bizi mülki hökumət deyil, düzgün münasibətlərdə olduğumuz adamlar dəstəkləməlidir. Yəni “dövlət-ana” deyil, ailə dəstəkləməlidir. Dövlət yumşaqxasiyyətli, müdafiə edən bir ana kimi ailəni dağıdır. Kişilərə və qadınlara günaha, eləcə də onun ailəyə olan təsirlərinə düzgün münasibət göstərməyə kim mane oldu? Dövlət dedi: “Nikah əhdinə sadiq qalaraq problemi həll etməyə ehtiyac yoxdur. Boşan. Maliyyə problemi ilə üzləşsən, kömək edəcəyik. Ac qalmayacaqsan. Evsiz qalmayacaqsan. Ən böyük sığorta bizik. Nə olursa olsun, sənə dəstək olacağıq”. Bu, ailəni dağıdır və insanları köləyə çevirir.
Evsizliyin səbəbi nədir? Hesab edirəm ki, bu, ailənin dağılmasından qaynaqlanır. Evsizlik problemini nə həll edəcək? Evsizlərə sığınacaq tikilməklə problem həll edilməyəcək; bu, problemi daha da genişləndirəcək. Sığınacaq tikmək əvəzinə biz evsizə ən yaxın qohumugilə getməsi üçün ona bir istiqamətə bilet verməliyik. Evsiz adamın evi varsa, onu evinə göndərin. Onun əlinə bileti və bu sözləri yazıb verin: “Şadıq ki, səni yaxında yaşayan qohumungilə göndərməklə sənə kömək edirik. Sənə daha belə bilet verilməyəcək. Bundan başqa heç bir kömək də edilməyəcək.” Onun qohumuna da bir məktub göndərin: “Qardaşınız (və ya bacınız və s.) sizə gəlir. Siz ailəsiniz. Çalışın yaxşı ailə olun. İmza: Dövlət.” “Sərt” və qəddar görünə bilər, amma uzunmüddətli alternativ nəticələr haqqında düşünün. Evsizləri hökumətin sədəqəsindən daha çox asılı etməyin. Dərhal rahatlığına deyil, xasiyyətcə yetkinləşməsinə və əbədiyyətdəki yerinə daha çox əhəmiyyət verən həqiqi şəfqəti göstərin.
Əsl sevgi nədir: həqiqət, yoxsa yalan?
Bəzi insanlar etiraz edəcəklər: “Siz başa düşmürsünüz. Anamı istəmirəm. Atamı istəmirəm. Qardaşlarımı, bacılarımı, qohumlarımı istəmirəm. Onlar da məni istəmirlər.”
İqtisadi siyasətimizin belə bir baş şüarı olmalıdır: “Evə get! Evə get və evinin qeydinə qal, sığınacağın olsun, sərvət yaratmaq üçün evə get. Evə get! Allahın lütfü ilə problemi həll et. Bunu etməsən də, problemlərini başqasına yükləmə.” Övladlarınıza xəzinə yığmaq üçün evə get. Dövlətin üstünə getmə. Evə get! Yeri gəlmişkən, bu, rəhmsiz məsihçi faşizmindən irəli gəlmir. Son illər qış boyu şəhərimizin imanlılar cəmiyyəti rəhbərləri dövlətdən pul almadan əksər evsizləri yatmağa yerlə, qida və geyimlə təmin edib. Geri dönməyə ailəsi olmayan evsizlər üçün belə xidmətlər edən məsihçi xeyriyyə cəmiyyətlərinə hələ çox ehtiyac olacaq. Lakin bu, müvəqqəti bir sığınacaqdır. Buna görə də adamları evə qayıtmağa və ya öz evlərini qurmaq üçün yetərincə məsuliyyətli olmağa ruhlandırırıq.
Əlbəttə, müasir dövlət bu həqiqəti eşitmək istəmir. Axı vətəndaşlarının qarşısında saxta, “qayğıkeş” valideyn rolunu oynamaq üçün dövlətin elmi, texnologiyası, mediası, pulu və maliyyə siyasəti var. Daha çox pul basmaq üçün çap maşınları, bank sistemlərinin balanslarında isə yeni məbləğləri yaratmaq imkanı var. Dövlət nöqsanlı işin, hökumətin israfçılığının, başdansovdu planlaşdırmasının nəticələrini və Müqəddəs Kitaba zidd olan vergilərlə vəsaitlərin müsadirəsini ört-basdır edə bilər. O, həyat risklərini minimuma endirməkdə “məsuliyyətli” görünür. Onda nə olur ki? Görün nə olur.
Allahın Kəlamının ən qorxunc ayələrindən biri budur: “Efrayim bütlərindən yapışdı, burax onu!”[106] Allah sənin üzərində işləyirsə, ümidin var. O dayansa, başın bəlaya düşəcək. Üsyanda davam etsən, Allah bir gün deyəcək: “Tamam, daha əlimi üzürəm; itaətsizliyin öz hökmünü versin.”
Fikrimcə, ABŞ-ın başına gələnlər məhz budur. Bəlalarımızın səbəblərini görmək əvəzinə, mülki hökumətin yox yerdən (əsl xəzinə və hətta var-dövlət ilə səhv saldığı) pulu yarada biləcəyi və bu yaradılmış puldan günahın nəticələrindən qurtulmaq üçün istifadə edə biləcəyinə dair bütpərəst anlayışa təslim olduq. Allah deyir: “Yaxşı, gəlin görək, çap maşınlarınız nə qədər tez işləyə bilər. Onlar Mənim hökmümdən qaça bilməzlər!”
MİLLƏTİMİZİ DAĞIDAN SƏKKİZ “BARAMA AÇAN” SİYASƏT
Bu qəddar zarafatı davam etdirməsi üçün birbaşa və dolayı vergi şəklində qazancınızın 45%-dən çoxunu hökumətə verməkdən zövq alırsınızmı? Gəlin dövlətin gətirdiyi bəhanələrə diqqət yetirək və bu yalanları eşidəndə tanıyaq və onlara qarşı səs verək:
	“Hakimiyyət getdikcə daha da mərkəzləşdirilməlidir. Axı heç kimin problemləri dövlət kimi həll etməyə vəsaiti yoxdur.” 

	“Həqiqi ehtiyaclı insanlar yardımı və müdafiəni əldə etməlidirsə, presedent hüququ və bürokratik qanun konstitusiya qanununu nəzakətli şəkildə əvəz etməlidir. Konstitusiyanın ilkin qurucuları aqrar əsaslı bir cəmiyyətdə yaşayırdılar və bugünkü demokratiyanın çoxsaylı, şəhər əsaslı problemlərini qabaqcadan zəif görürdülər. Onların müdrikliyinin vaxtı keçmiş və dəbdən düşmüşdür.” 

	“Ədalətli və şəfqətli sığorta ilə təmin etmək üçün, eləcə də adekvat xidmətlər göstərmək üçün vergilər artırılmalıdır. Tamahkarlıq, sosial status və bəxti sayəsində uğur qazananlar, əlbəttə ki, həyatın qəzalarına uğrayan və cəmiyyətin qərəzlərindən əzab çəkən qurbanlar ilə var-dövlətini bölüşməlidirlər.” 

	“Şəfqət əldə etmək hüququ ilə müqayisədə şəxsi mülkiyyət daha kiçik bir hüquqdur.” 

	“Övladlarınız təhsil ehtiyacları baxımından dövlətə məxsusdur. Valideynlər, adətən, yaxşı niyyətli olsalar da, bacarıqsızdırlar; müasir demokratiya şəraitində bütün insanlarla, hər cür dəyərlər və həyat tərzləri ilə sülhdə yaşamaq üçün hazırlıq baxımından onların şəxsi qərəzləri və üstünlük verdiyi şeylər övladlarına zərər verə bilər.” 

	“İstehsal və ticarət dövlət tərəfindən diqqətlə tənzimlənməlidir. Qlobal bazar iqtisadiyyatında iş yerlərimizi və vətəndaşlarımızı bizdən başqa kim qoruyacaq?” 

	“Dövlət cəmiyyətin həqiqi azadlığının düzgün göstəricisini — böyüklərin cinsi azadlığına razılığı təmin edəcək. Dövlət yataq otağınıza müdaxilə etməsə (hətta yataq otağınız iclas zalında olsa belə), onda siz həqiqətən azadsınız.” 

	“Siyasətə və həyat tərzinə aid qərarların ən yaxşı meyarı indiki nəsil üçün yaxşı olan şeydir. Hər bir nəsil öz həyat tərzini seçməkdə azad olmalıdır; keçmişin qərəzləri, eləcə də gələcək nəsillərin qeyri-müəyyən problemlərini müəyyənləşdirmək və həll etmək səylərinin təzyiqi altına düşməməlidir.” 



“Barama açan” bu ifadələrin hər birinin arxasında iqtisadiyyatı ölümə aparan siyasətlər və böyük qeyri-reallıq gizlənir.
İSA İNSANLARI YOXSULLUQDAN DEYİL, YOXSULLUĞU İNSANLAR ARASINDAN ÇIXARIR
Yoxsulluqla günahın əlaqəsinə 8-ci fəsildə daha ətraflı nəzər salacağıq. Hələlik isə “risk” və riskin yoxsulluğa aidiyyəti kontekstində bu əlaqəni, sadəcə, qeyd etməliyik. İnsanların riskini minimuma endirmək və ya, ən azı, buna cəhd etmək, çox vaxt məsuliyyətsizliyə səbəb olur və nəticədə bu, yoxsulluğa gətirib çıxarır. Allah yoxsulluq probleminin həlli kimi seçimlərə, hərəkətlərə və nəticələrə görə məsuliyyəti daşımağı təklif edir. Bu üç şeydən birinin məhdudlaşdırılması azadlığın itirilməsinə aparır; azadlığın itirilməsi isə avtomatik olaraq yoxsulluğa gətirib çıxarır, çünki yoxsulluğun, bəlkə də, ən yaxşı tərifi — getdikcə sayı azalan səmərəli seçimə malik olmaqdır.
Yoxsulluq iqtisadi vəziyyətdən daha çox mənəvi bir xəstəlikdir. Daha dəqiq desək, bu, daxildə olan canın və ruhun xəstəliyidir; bu xəstəlik təbii zahiri aləmdə vəsaitlərin qıtlığında özünü göstərir. Yoxsulluq həyat tərzinə çevrilən seçimlər toplusudur. Onun mənəvi səbəbləri Süleymanın Məsəlləri Kitabında daha aydın şəkildə müəyyən edilmişdir. Bunlara bir neçə şey daxildir: tənbəllik, qorxu, sürətlə varlanmaq metodları, itaətsizlik, qəzəb, namussuzluq, rüşvət, bütpərəstlik, zina və oğurluq. Zahiri qıtlıqdan qurtulmaq üçün əvvəlcə bunu daxilimdən çıxarmalıyam. Həm yoxsulluq, həm də firavanlıq daxilimizdən başlayır.
Dövlət mənəvi bir xəstəliyi pulla müalicə edə bilməz. Bu, başqa bir “barama açmaq” taktikasıdır. Şəfqət vacib olsa da, özü üçün yığmaq imkanı ilə təmin etmək azad bir cəmiyyətin[107] atributu olsa da, qazanılmamış pul çıxış yolu deyil. Pul geri qaytarılacaq faizsiz kredit şəklində verilməyibsə,[108] bu həm onu qəbul edənin özünəhörməti, həm də gəliri təmin edilən vergi ödəyicisinin azadlığı üçün ədalətsizlikdir. Sərt səslənsə də, məni günahlandırmayın. “Sərt” Allahımızı günahlandırın. Axı çarmıxa çəkilən Şəxs əsl şəfqət haqqında nə bilir? Bu sarkazmda məna var: həqiqət ən böyük mərhəmətdir.
YOXSULLUQ PULA DEYİL, BACARIQLARA AİDDİR
Çarlz Murrayın “Losing Ground” (“Uduzmaq yeri”) adlı kitabı “Yoxsulluqla mübarizə” proqramlarının iqtisadi araşdırmasıdır. ABŞ-da dövlət tərəfindən planlaşdırılmış “barama açan” tədbirləri barədə dərin düşünən tələbələrə bu kitab tanışdır.[109] Tədqiqat kasıblara geri ödəmə şərtləri olmadan birbaşa maliyyə yardımı göstərməyin tamamilə faydasız olduğunu göstərdi (bildiyimə görə, bu, təkzib olunmamış olaraq qalır). Sonda da böyük miqdarda pul alan Çikaqo xarabalıqları sakinləri varlı deyil, daha yoxsul oldular. Pulu alan insanların həyatında heç bir daxili sərvət yaradılmadı. Bəs daha böyük zahiri yoxsulluqdan başqa nə gözləyə bilərik?
Məsihdə Allah bizi yoxsulluqdan xilas edir. Onun Kəlamı, xilas etdiyi cəmiyyətin qanunlarına tabe olanlara söz verir: “Ancaq Rəbbinizi xatırlayacaqsınız, çünki bu gün də olduğu kimi, atalarınıza and içdiyi əhdini təsdiq etmək üçün, sizə sərvət qazanmaq üçün güc verən məhz Odur.”[110]
Diqqətsizliyimin əvəzini yaşamağa mənə imkan verilməsə, bu vədə necə nail ola bilərəm? Uğursuzluqlar bu yolda mənə göstəriş verir. Uğursuzluqları yaşamaq imkanı olmasa, mən heç vaxt böyümərəm. “Külli-İxtiyar və Ailə” risk üzərində qurulur. Cənnəti inanılmaz dərəcədə mənalı edən budur. Əslində, başqa yolla da gedə bilərdik. Oyun saxta deyil. Saxta olmadığına görə Allahın xilasedici rəhminə sevinirəm; başımı uca tuta bilərəm, çünki əlimə düşən fürsətdən istifadə edirəm. Bu, özünüqiymətləndirmədən daha yaxşıdır. Buna özünəhörmət deyilir.
8-ci fəsil: Yoxsulluğun kökünü ortaya çıxarmaq
Oğurluq edən artıq oğurluq etməsin, əksinə, zəhmət çəkib öz əlləri ilə yaxşı əməl etsin ki, ehtiyacı olanlarla bölüşdürməyə bir şeyi olsun.
—EFESLİLƏRƏ 4:28
ƏSAS PRİNSİP №8:
Düşüncə və hərəkətlərin iqtisadi nəticələri var.
Dünya sistemi yoxsulluğun və ədalətsizliyin insanların başına gələn adi bir “hadisə” olduğuna inanmağımızı istəyir. Necə ki, bəzən yol qəzası baş verir və ya insan aşiq olur. Dünya sisteminin söylədiyinə görə, yoxsulluğa nəzarət yoxdur; bu, daha çox başqalarının (istismar), taleyin (şansın) və ya çox qəribə olan Allahın yaratdığı bir şeydir. Məsihçilər bunu daha yaxşı bilməlidirlər, çünki Müqəddəs Kitabın sözləri ilə desək, yoxsulluq həmişə insanın günahlı vəziyyətinin lənətləri ilə bağlıdır. Müasir dünya isə bizə ittiham və nifrətin iqtisadi izahını verir. Bu, iyrənc olmaqdan başqa, həmçinin işə də yaramır.
Zənginlik mütləq məziyyət deyil; əslində, onun səbəb olduğu təhlükələr və bütpərəstlik ehtimalı barədə dəfələrlə xəbərdarlıq edilmişik.[111] Amma, digər tərəfdən, yoxsulluq da Allahın xeyir-duasına bir işarə deyil. Ümidvaram ki, əvvəlki fəsillər sizi buna inandırıb və ya bu həqiqəti sizə daha da aydın edib.
Beləliklə, yoxsulluq haradan gəlir? Niyə dünya sistemi, bir tərəfdən, əldə edə biləcəyimizdən daha çox şey almağımızı istəyir, digər tərəfdən isə, əldə etdiyimiz maddi nemətlərə görə bizi günahkar hiss etdirməyə çalışır? Niyə həmçinin bizdə kasıblara qarşı mərhəmət hissi yaratmağa çalışırlar, halbuki “yoxsulluq maşını”nın sirli şəkildə vurduğu adamlar kasıb olurlar? Bizə deyilir ki, onların yoxsulluğu öz günahları deyil, kiminsə günahıdır. Əslində, belədirmi?
YOXSULLUQ GÜNAHIN BƏHRƏSİDİR
Müqəddəs Kitab düşüncə və hərəkətlərin nəticələrinin olduğunu söyləyir. Buna görə də Müqəddəs Yazılar düzgün düşüncəyə, təlimə, həqiqətə, günaha, tövbəyə xüsusi diqqət ayırır, eləcə də düşüncələrimizi, inancımızı və hərəkətlərimizi Məsihə uyğunlaşdırmağa yönəldir. Müqəddəs Yazılarda deyildiyi kimi, “İnsan ürəyində hər şeyin hesabını edər . . . amma ürəyi ilə dili bir deyil.”[112] Həqiqətən də, düşüncəmiz hərəkətlərə gətirib çıxarır, hərəkətlər isə vərdiş və xarakter əmələ gətirir ki, bu da əkin-biçin qanununun nəticələrinə gətirib çıxarır. Aydın olur ki, idarəçilik bacarığımız, iş vərdişlərimiz, qənaət və istehlak tərzimiz, dürüstlüyümüz, əməkdaşlıq qabiliyyətimiz, xidmət oriyentasiyası və s. sahələrdə əkib-biçmək prinsipi iqtisadi nəticələr verir.
Bütün bu və digər xüsusiyyətlər fərdlərin, bizneslərin, hətta xalqların maddi güclərinə birbaşa şəkildə, xüsusilə, xarici və daxili iqtisadi yardım və inkişaf baxımından təsir edir. Bir xalqın digər xalqın günahlarının qeydinə qalmasının səbəbi mənim üçün sirr olaraq qalır.
Düşüncə və hərəkətlər iqtisadi nəticələrə gətirib çıxarır; yoxsulluq da bunlardan biridir. Kasıblara qarşı rəhmli olmağa və onlarla bölüşməyi həmişə düşünməyə çağırılsalar da, möminlər, şübhəsiz ki, yoxsulluğu dərk etməyə və onun caynaqlarından çəkinməyə çağırılıblar.[113]
Yoxsulluq günahın nəticəsidir; bu, şəxsi günah, valideynin günahı, ictimai günah, milli günah ola bilər. Yoxsulluğun əsasında günah olduğundan, artıq gördüyümüz kimi, ona pul buraxmaqla aradan qalxmayacaq. Kimisə təqsirləndirməklə də yoxsulluğu aradan qaldırmaq qeyri-mümkündür.
İbranilərə Məktubun müəllifi deyir ki, görünən şeylər bizim görmədiyimiz əbədi şeylərin təsviri və ya kölgəsidir.[114] Ruhani qanun maddi məxluqları dəstəkləyir və idarə edir. Təəssüf ki, iqtisadiyyat məsələsinə gələndə bu prinsipi unutmağa meyilliyik. Mənəvi nəticələri (səbəb-nəticə əlaqələrini) dəstəkləyən ruhani qanunları tanımaqdansa, həmçinin (bir tərəfdən) itaətkarlıqla xeyir-dua, (digər tərəfdən isə) itaətsizlik və lənət arasındakı sarsılmaz əlaqəni tanımaqdansa, biz var-dövləti “bəxt”, yaxud “şans”, yoxsulluğu isə “qurban olma” kimi qəbul etməyə meyilliyik. Daha sonra, dünyəvi humanizm təkid edir ki, ədaləti həyata keçirmək üçün Allahın təyin etdiyi mülki hökumət var-dövləti bərabərləşdirərək şanslılardan qurbanlara paylamalıdır. Müqəddəs Yazılara ciddi yanaşsaq, görürük ki, bəzi yoxsulluq halları zülmdən yaransa da, əksər yoxsulluq mənəvi itaətsizliyin nəticəsidir; Allah mülki hökuməti Ona itaət etməyənlərə göndərdiyi cəzanın qarşısını almağa deyil, Onun qanununa itaəti gücləndirməyə çağırır.
TƏSADÜF, YOXSA PLANLI DÜŞÜNCƏ?
Bu baxışlar arasındakı fərq təsadüfün və ya planlı düşüncənin hakim olduğu reallıq anlayışı arasındakı fərqdir. Belə baxışlardan birinə görə, var-dövlət və yoxsulluq təsadüf nəticəsində insanların başına gələn bir şeydir və yalnız mülki hökumətin müdaxiləsi onu yüngülləşdirə bilər. Digər baxışa görə isə, var-dövlətin və ya yoxsulluğun kökü adamların Allahın yaradılışda qoyduğu qanuna uyğun və ya zidd olan yaşayışındadır. Bu halda mülki hökumətin əsl məqsədi itaətsizliyin nəticələrinin qarşısını almaq deyil, yaradılış nizamını dəstəkləməkdir ki, insanlar (mənəvi və maddi səbəb-nəticə münasibətlərindən) Allaha qarşı məsuliyyətli və itaətli olmağı öyrənə bilsinlər. Biz bu həqiqəti əvvəlki fəsillərdə, xüsusilə də 7-ci fəsildə görmüşük.
Əslində, Allahın yaradılışda qurduğu mənəvi idarəçiliyi təbiətin qanunları nizamla əks etdirir. Körpüdən tullansanız, sizi cazibə qanunu tələf etməyəcək; Allahın qanununu pozmaqla siz özünüzü tələf edirsiniz. Romalılara 8:2-də Paulun “günah və ölüm qanunu” adlandırdığı entropiya (nizamsızlıq) qanunu materiya və enerjinin təbii olaraq məhvə meyilli olduğunu deyir. Günah yaradılışa entropiyanı gətirdi. Qanun bizi məhv etmir; günahımız səbəbindən məhvə doğru gedirik. Entropiya qanununun qüvvədə olmadığını düşünüb yaşasaq (zəhmət çəkməsək, qənaət etməsək və sərmayə qoymasaq), entropiya qanunu bizim kasıb olmamızı təmin edəcək.[115]
Biznes dünyası tələb-təklif qanunu üzərində qurulub. Tələbata nisbətən mal və xidmətlərin tədarükü artdıqca qiymət də aşağı düşməlidir və əksinə.[116] Tələb-təklif qanununu əfsanə hesab edən dövlət heç nədən yeni pul yaradır. Çoxalmış pul isə qiymətlərin qalxmasına səbəb olur. İnsanlar tələb-təklif qanunundan deyil, üsyankar, Allahı rədd edən dövlətdən zərər çəkmiş olurlar.
Xidmət və yüksəlmə qanunu (xidmət edən yüksəlir) Allahın yaradılışda qoyduğu bir qanundur.[117] Yaxşı xidmətçilər təsadüf nəticəsində yüksəlmədiyi kimi,[118] pis xidmətçilər də təsadüf nəticəsində aşağı vəzifəyə düşmürlər.[119] Bu o demək deyil ki, mənəvi itaətsizliyi ucbatından kasıb olan valideynlərin uşaqları qurban deyillər. Onlar qurbandırlar. Köləlik və ailə dağılmasının nəticəsində yaranmış vəziyyətdə bir çox kasıb nəsil dünyaya gəlir. Bu mənada onlar, həqiqətən də, qurbanlardır.
ALLAH YOXSULLUQ HAQQINDA NƏ DEYİR
Müqəddəs Kitabda yoxsulluğun səbəbləri ilə bağlı çoxlu ayələr var. Gəlin Allahın Kəlamının öz adından danışmasına imkan verək və görək bu ayələrdə nə deyilir:
Qeyri dürüstlük:
Əliaçıq adamın bərəkəti artar, başqasının qazancını yeyən ehtiyaca düşər. —Süleymanın Məsəlləri 11:24 

Haqsızlıqla var-dövlət toplayan adam özünün yumurtlamadığı yumurtaların üstünə oturan kəklik kimidir. Ömrünün ortasında var-dövləti əldən gedəcək, axırda o adam axmaq çıxacaq. —Yeremya 17:11 

Tənbəllik:
Tərbiyəni rədd edən yoxsullaşıb şərəfdən düşər, məzəmməti qəbul edən şərəfə yetişər. —Süleymanın Məsəlləri 13:18 

Hər zəhmətdə bir fayda var, boş sözlər insanı ehtiyac içində qoyar. —Süleymanın Məsəlləri 14:23 

Tənbəllik insana dərin yuxu gətirər, avaralıq insanı ac qoyar. —Süleymanın Məsəlləri 19:15 

Torpağını əkib-becərən doyunca çörək yeyər, boş şeylərin ardınca gedən müflisləşər. —Süleymanın Məsəlləri 28:19 

Günah:
Günahkarı şər qovar, salehin yaxşı bir əvəzi var. —Süleymanın Məsəlləri 13:21 

Pis idarəçilik:
Şərab düşkünü olan əyyaşlara, ət qapan qarınqululara qoşulma. Çünki əyyaş və qarınqulu yoxsullaşar, yeyib-içib, məst olan cır-cındır içində qalar. —Süleymanın Məsəlləri 23:20-21 

Tez varlanmaq düşüncəsi:
Etibarlı insanın bərəkəti boldur, tez varlanmaq istəyən cəzasız qalmır. —Süleymanın Məsəlləri 28:20 

Tamahkarliq:
Xəsis var-dövlət ardınca düşər, bilmədən yoxsulluğa yetişər. —Süleymanın Məsəlləri 28:22 

Naraziliq:
Saxta, yalan sözlər qoy məndən uzaq olsun; məni nə yoxsul, nə də zəngin et, ancaq mənə gündəlik çörəyimi ver. —Süleymanın Məsəlləri 30:8 

Bu ayələr ən azı bir şey haqqında aydın təsəvvür yaradır: yoxsulluq təsadüfən olmur. Bu, müəyyən münasibət və ya hərəkətin nəticəsidir. Yoxsulluqdan uzaq olmaq istəyirsinizsə, köhnə fikirlərinizi yeni fikirlərlə, köhnə düşüncə tərzinizi yenisi ilə və beləliklə köhnə hərəkətləri yeniləri ilə əvəz etməlisiniz.
İNSAN YOXSULLUĞA GÖRƏ ÖZ MÜHİTİNİ GÜNAHLANDIRMAQ İSTƏYİR
Eden bağında insanın günahlı vəziyyətinin birinci aşkar sübutu — çılpaqlıq problemini öz vasitələri ilə həll etmək cəhdi idi.[120] İkincisi itaətsizlik biliyini Yaradandan gizlətməyə çalışması idi.[121] Üçüncüsü isə etdiyi günaha görə Allahın yaratdığı mühiti günahlandıraraq özünü doğrultmaq idi.[122]
Heç nə dəyişməyib, günahlı insan hələ də bu üç yol ilə öz problemlərinə münasibət göstərir. Onlar təbiətcə daha mürəkkəb və elmi ola bilərlər, lakin mahiyyətcə elə həmin köhnə yollardır.
XX əsrdə yaşayan insan yoxsulluğa görə öz qüsurlu mühitini üç əsas yol ilə günahlandırır: psixoloji determinizm (freydianizm), iqtisadi determinizm (marksizm) və bioloji determinizm (darvinizm). Bu rəhmsiz “ittiham üçlüyü” sayəsində sərvət istehsalçılarından vergi vasitəsilə milyardlarla dollar müsadirə edildi, sonra isə bu məbləğlər amansızcasına boş yerə sərf edildi. Onlar adamları qızışdırıb nifrət və müharibələrə istiqamətləndirdi; keçən əsrdə, ümumiyyətlə, viranəlik törətdilər. Bu üç düşüncə tərzi heç yoxsulluğu da aradan qaldırmadı. Gəlin hər birinə qısa bir nəzər salaq.
PSİXOLOJİ İTTİHAM TƏLƏSİ
Birincisi, psixoloji determinizm iddia edir ki, günah və yoxsulluq valideynlərimizlə daxili münaqişələri həll edə bilməməyimizdən və valideynlərimizin bizə ötürdükləri dəyərlər ucbatından yaranır. Freyd və onun davamçıları qeyd edirdilər ki, insan ilk növbədə ruha malik olmayan, can və bədəndən ibarət vahiddir. Buna görə də ətrafımızdakı insanların davranışı bizim necə insan olacağımızı müəyyən edir. Pis rəftara məruz qaldığımıza görə hamımız “qurban” olmuşuq. Bu baxımdan yoxsulluq — daxili psixoloji və zahiri münasibətlərdə həll edilməmiş travmanın iqtisadi əlamətidir. Özümü izzətləndirmək üçün və ya xudbinliyimə uyaraq nəyisə arzulamaq hissi məni aldadaraq özüm üçün dəyərli bir şey yaratmır, başqalarına isə ziyan vurur.
SİNFİ MÜBARİZƏ VƏ ƏTRAF MÜHİTİ İTTİHAM ETMƏ TƏLƏSİ
İkincisi, iqtisadi determinizm bizə deyir ki, insanların bütün münasibətlərini müəyyən edən şeylər — şəxsi mülkiyyətə sahiblik və onun bölüşdürülməsi, eləcə də istehsal vasitələridir; yəni nəyə maliksən və bunu necə əldə etmisən. Sinfi mübarizə “sahib olanların” “sahib olmayanları” sıxışdırmasının sistemli təkmilləşdirilməsinin nəticəsidir. Bu düşüncə təklif edir ki, şəxsi yoxsulluğun səbəbi — tarixdəki dövr, ümumiyyətlə, cəmiyyət və şansla doğulduğunuz həyatdakı vəziyyətdir. Marks və onun ideoloji davamçıları XIX-XX əsrlərdə məsuliyyəti “təkmilləşdirərək” milyonlarla insanın həyatını məhv etdilər. Onların sistemi sinif şüurunu yaratdı; sinif şüurundakı təqsiri və paxıllığı yalnız İsa və zaman təmizləyə bilər.
BİOLOJİ İTTİHAM TƏLƏSİ
Üçüncüsü, Darvin və onun bioloji determinizminə görə, həyatdakı vəziyyətimizi irsiyyətimizin gücü müəyyən edir. Genetik kodlar və valideyn genləri bizi formalaşmağa məcbur edirlər. Biz təsadüfi doğulmanın qurbanlarıyıq; doğulmaq istəyimiz barədə bizə sual verilmədi, lakin valideynlərimizdən və ulu nənə-babalarımızdan aldığımız bioloji DNT ilə bu dünyaya gəlib ilişdik. Ən yaxşı uyğunlaşa bilənlər sağ qalırlar və üstünlük təşkil edirlər, daha zəif genli qurbanlar isə idarə olunaraq yoxsulluğa məruz qalırlar.
Hər üç sistemdə səhv tətbiq olunan həqiqətlərin məğzi ola bilər və biz bunu görməliyik. Sadə sözlə desək, formalaşmağımızda valideynlərimizin yaşadığı mühit əhəmiyyətli rol oynasa da, bu, hər şeyi müəyyən etmir. Allah verdiyi imkanlara görə bizi məsuliyyətli edir. Həqiqətən də, bu imkanları düzgün qiymətləndirsək, gələcəyimizi və həyatdakı məqsədimizi, eləcə də həyatdakı rolumuzu dərk edəcəyik. Allah iş tapşıranda təminatını da verir; müəyyən məqsəd və səbəblər üçün güclü və zəif cəhətlərimə icazə verilib. İşimiz — Məsihdə və Onun vasitəsilə bu məqsədi aşkar etmək, eləcə də lütfdə böyümək və Allaha, həm də insanlara xidmət etmək üçün daxili və zahiri vəziyyətimizdən istifadə etməkdir.
Mənə verilənlər mənim payımdır. Məni “qurban” edən şey öz münasibətimə haqq qazandırmağımdır. Başıma gələnləri idarə edə bilməsəm də, bunlara münasibətimi idarə etmək mənə əmr edilib.[123] Bir çox kasıb uşaq böyüyür və zəhməti ilə uğur qazanır; bir çox zəngin ailədə doğulan uşaq isə böyüyüb uğursuz olur. Əsas məsələ ətrafdakı vəziyyət deyil: əsas məsələ ruhani qanuna tabe olmaqdır.
MƏHV EDİLMƏLİ OLAN BEŞ DÜŞMƏN
Yoxsulluğun məhvedici nəticələri ilə mübarizə apararkən, hər yerdə yoxsulluğu yayan beş ruhani düşməni məhv edək: qorxu, tamahkarlıq, tənbəllik, bütpərəstlik və bir nəsillik istehlak.
Artıq balta ağacların dibində yatır. —Matta 3:10 

Məlumdur ki, yoxsulluğun səbəblərini axtarmaq nəticəsiz başa çata bilər. İnsanın ilk günahından başlayaraq yoxsulluq bəşəriyyətin təbii vəziyyəti olmuşdur. Bu, tarix boyunca da bəşəriyyətin ümumi vəziyyəti olub. Bu səbəbdən Adam Smit məşhur kitabını “Millətlərin sərvətinin mahiyyətinə və səbəbinə verilən sual” (“An Inquiry into the Nature and Cause of the Wealth of Nations”) adlandırmışdı. Həqiqətən də, o, “bəzi insanları və xalqları kasıb edən nədir” sualının deyil (təbii ki, hamı kasıb ola bilər), “onları zəngin edən nədir” sualının maraqlı olduğunu başa düşürdü. Bu, günahlı dünyaya aid ağıllı sualdır.
1. Qorxu: Təsadüfi deyil ki, müasir elm, əslində, qanunların Allah tərəfindən yaradıldığına inanır. Bütpərəstliyin reallığa baxışı səbəb ilə nəticə arasında heç bir əlaqə görmür, çünki nizamlı Allah tərəfindən idarə olunan kainatda nizamlı qanunların olduğunu tanımır. Kainatın nizamlı və əhdə uyğun mövcud olması yalnız yəhudi/məsihçi anlayışıdır. Bütün bütpərəst dinlər və fəlsəfələr dəyişkən Allahlara inanırlar; bunlar qaydaları daim öz şəxsi istəklərinə uyğunlaşdırırlar. Elm isə proqnozlaşdırılmağın mümkünlüyü üzərində qurulur. Məsihçilər proqnozlaşdırılmanın mümkünlüyünə inanırlar, çünki onların əqidələrinə görə, Allah əhd edərək səbəb-nəticə qanunlarını qüvvəyə mindirib.
Bir çox məsihçilər etiqad haqqında mistik bir anlayış kimi danışırlar. Lakin etiqad vədi bir həqiqətdir: Allah kainatı yaradıb və yaradılışı ilə Öz əhdinə görə kainatı proqnozlaşdırılan vəziyyətdə saxlayır. Əgər müəyyən bir şey ediriksə, əmin ola bilərik ki, Allah müəyyən tərzdə cavab verəcək. Bu, etiqaddır: Yaradanınla əhddə yaşadığına inam. Etiqad qorxunun əksidir.
Yaradan ilə əhddə yaşamayan insanlar gələcəyi proqnozlaşdıra bilmədiklərinə görə gələcəyə sərmayə qoymurlar. Onlar gələcək qorxusu ilə yaşayırlar. Məhz buna görə də kapitalizm yalnız Müqəddəs Kitab dünyagörüşünün inkişaf etdiyi yerdə inkişaf edir. Kapitalizm əhdə bağlı olan Allahın sadiqliyinə (qabaqcadan müəyyən edilməsinə) əsaslanaraq, mövcud resursları gələcəyə sərmayə qoymağa əsaslanır. Allah vəd edir ki, əgər siz sərmayə yatırsanız, zəhmət çəksəniz və Ona itaət etsəniz, O sizin sərmayənizi mükafatlandıracaq. İtaətsizlikdən doğan qorxu Allahın xarakterinə qarşı bir hücumdur. Buna görə o, uğursuzluqdan başqa heç nə verə bilməz.
Bu səbəbdən də öyrətdiyimiz prinsiplər çox vacibdir. Amerikanın Müqəddəs Kitaba əsaslanan məsihçiliyi getdikcə daha çox rədd etməsinin nəticəsi gələcəyə qoyulan investisiyaların azalmasıdır, çünki bütpərəstlik əhdə sadiq olan Allaha inanmır. Əhdinə sadiq olan Allahın səni mükafatlandıracağına əmin deyilsənsə, niyə sərmayə qoyasan? Bir mədəniyyət nə qədər çox bütpərəstləşsə, o qədər də gələcəyə az sərmayə qoyar. Müqəddəs Kitabda saleh insanın imanla yaşayacağı deyilir.[124] İqtisadi terminlərlə desək, salehlər Allahın iradəsinə uyğun sərmayə qoyaraq Ona itaət etdiklərinə əmin olsalar, Onun proqnozlaşdırılan dünyası proqnozlaşdırılan nəticə olan artımı verəcək.
2. Acgözlük: Kasıbların deyil, zənginlərin acgöz olduğunu hamı bilir. Həqiqət budur ki, insanın şəraiti onun ürəyinin münasibətini müəyyən etmir. Halbuki onun ürəyinin münasibəti onun vəziyyətini müəyyən edə bilər. Onun ürəyi tamahkardırsa, çox ehtimal ki, o, varlı yox, kasıb olacaq.
Niyə? Sadə dildə desək, səbəb odur ki, tamahkarlıq narazılığın bir növüdür, öz şəraitində məmnun yaşamağı istəməməkdir. Tamahkarlıq, malik olduğundan daha çox var-dövləti tələb edir və bunu indi tələb edir. Kimsə öz vaxtını, enerjisini və pulunu məhsuldar bir işə yatıraraq daha çox var-dövlət əldə edə bilmirsə, tamahkarlıq onu istehlak üçün borc götürməklə və ya oğurluq etməklə var-dövlətini artırmağa sövq edəcək. Hər iki yol bir müddətdən sonra yoxsulluğa gətirib çıxarır; bu ya oğrunun həbsxanaya düşməsi ilə, ya da borcun faizlərinin gəlirdən çox olması ilə baş verir. Tamahkar adam bu məhvedici əkizlərdən qaça bilsə, onu üçüncüsü yaxalayacaq: acgözlüyünə xitab edənin “tez qazanc” hiyləsinə axmaqca sərmayə qoyması fəlakətli itkiyə gətirib çıxaracaq.
3. Tənbəllik: Tənbəllik ilə yoxsulluq arasındakı əlaqə aydın və birbaşadır. “Tənbəlin əlləri onu yoxsullaşdırar, çalışqanın əli sərvət qazanar.”[125] Əslində, Süleymanın Məsəlləri Kitabı, gördüyümüz kimi, tənbəlliyi yoxsulluğa bağlayan hissələrlə doludur. Həqiqət budur ki, sərvət zəhmətlə əmələ gəlir; insanlar işləməsələr, sərvət yaratmazlar. Sərvət yaratmayanlar isə dolanmaq üçün başqalarının sərvətindən asılı olurlar. Paul buna görə sərt şəkildə əmr etdi: “Kim işləmək istəmirsə, yemək də yeməsin.”[126]
4. Bütpərəstlik: Mən Meksikanın Xuares şəhərində bir qrup meksikalı məsihçi ilə işləyirəm. Oradakı rəhbərlik zibilxananı götürüb təpənin üstündə yerləşən şəhərə çevirdi. Evlər, tibb/diş klinikası, məktəb, yüz nəfərlik Uşaq Evi və bir çox ailənin işləməsi üçün müəssisələr tikdilər. Müqəddəs Kitaba əsaslanan anlayışları real vəziyyətlərə tətbiq etmənin gözəl nümunəsidir.
Bir dəfə axşam damda dayanıb Rio-Qrandenin o biri tayında yerləşən El Pasoya baxırdım. İqtisadi baxımdan çay keyfiyyətcə həyatı zənginləşdirir. Gecə-gündüz çayın Juarezdən El Paso istiqamətində axdığını görə bilərsiniz. “Ya Rəbb, gördüklərimi mənə izah et” deyə dua etdim. Çayın hər iki tərəfində təbii sərvətləri, iqlim və resursları inkişaf etdirmək imkanları da eyni idi. Amma Allah mənəvi anlayışların fərqi yaratdığını mənə göstərdi. Juarez və El Paso mənəvi cəhətdən fərqli dünyagörüşlərinə malikdirlər və bu fərqli düşüncə tərzlərinin nəticələri böyükdür.
Kommunist Sandinistləri əvəz edən, demokratik yolla seçilmiş Nikaraqua hökumətində keçmiş təhsil naziri Humberto Belli və ilahiyyatçı Ronald Naş Latın Amerikasının iqtisadi bəlalarının əksəriyyətinin mənəvi və mədəni çatışmazlıqlardan qaynaqlandığını qeyd edirlər. Siyahıya nəzər salaq: ispan idealı “hidalgo” ilə əlaqəli olan və əmək əleyhinə olan etik qayda, dolanışıq üçün işləməyə ehtiyacı olmayan zadəgan; mənəviyyatsız ailəçilik, insanın yalnız öz ailəsindən və yaxın qohumlarından başqa heç kimə sədaqət və dürüstlük borcunun olmadığı anlayışı; geniş yayılmış vicdansızlıq və korrupsiya; uzunmüddətli sərmayəyə deyil, dərhal mükafata yönəlmiş diqqət. Bütün bunların kökündə onlar ən əsas problemi — heç vaxt məsihçi inancına gəlməmiş bir xalqı görürlər. Səmərə gətirən düşüncəni görmək üçün El Paso-Juarezə gedin; bu yer sizə açıq-aşkar iqtisadi reallığı göstərəcək. Düşüncənin nəticəsi olur.
5. Bir nəsillik istehlak: Magistral yolla gedərkən hər hansısa maşının arxa hissəsində “uşaqlarımın mirasını xərcləyirəm” yazısını görmüsünüzmü? Müqəddəs Kitab deyir ki, valideynlər uşaqları üçün sərvət toplamalıdırlar.[127] Yığdığınız sərvətin bir hissəsi sizə yox, övladlarınıza məxsusdur.
Oğlunuzun yol pulunu və ya qızınızın dayə pulunu oğurladığınızı təsəvvür edirsinizmi? Faktiki olaraq, pul siyasətimiz olan inflyasiya məhz bunu edir. Bir nəsillik istehlakın etdiyi budur. Gecələr uşaqlarımızın otağına girib bizə aid olmayan şeyləri götürürük. Bu səbəbdən milli borc mənəvi cinayətdir. Bu, uşaqlarımızdan oğurluqdur.
Bir sözlə, yoxsulluğun kökləri məsihçiliyi, onun reallığa baxışlarını və cəzalarını rədd etməkdədir. Cəmiyyətimiz yoxsulluqla necə mübarizə aparmağa çalışır?
Bütpərəstlik var-dövlətdə fərqi izah edə bilməz, çünki onun əhd anlayışı yoxdur. Qeyri-bərabərliyi gördükdə deyir: “Bu, səhvdir. Nə üçün bu adamlar varlı, digərləri isə kasıb olmalıdırlar?” Bütpərəstlik heç vaxt bu sualları vermir: “Bu insanlar malik olduqları şeyləri yığmaq üçün nə ediblər? Bu adamlar nə ediblər ki, onlarda sərvət yoxdur?”
Niyyətimiz, necə zəngin olduqlarından asılı olmayaraq, bütün varlılara haqq qazandırmaq deyil. Axı biz xəzinənin deyil, zənginliyin tərəfdarıyıq. Müqəddəs Kitabda nə deyilir? Kimin varıdırsa, ona nə ediləcək? Daha çox veriləcək. Nəyə görə? Çünki o, kainatda ən böyük İnvestisiya Bankiri olan Allahın istədiyi xüsusiyyətlərə — Əhddə qeyd olunan bacarıqlara, xasiyyətə və xeyir-duaya malikdir.
Allah sərmayəsindən yüksək gəlir əldə etmək istəyir. Unutmayın ki, heç bir şey itməsin deyə çörək və balıqların qalığını yığan Odur. Bu bizə Atanın təbiətini göstərir. O deyir: “Sərvəti artıran etibarlı bir adama idarəçilik üçün daha çox öhdəlik verəcəyəm. İki mina ilə sadiq oldun, buna görə də səni iki şəhərə başçı qoyacağam.” Sahib olduqlarından sui-istifadə edənlərdən isə qalıqları belə götürür.
Mədəniyyətimizə Müqəddəs Kitab iqtisadiyyatını daxil etməyə başlayanda, yaxşı idarəçiləri cəzalandırmaq əvəzinə, mükafatlandıracağıq. Sonra məsuliyyətsizliklərində rahatlıq verməkdənsə, pis idarəçiləri sərmayə qoymaqla şagird edərək, xarakter və bacarıqlar aşılamaqla onları yaxşı idarəçilərə çevirməyə çalışacağıq. Müqəddəs Kitab iqtisadiyyatı ilə biz millətlərin və xalqların inkişafında böyük və genişlənən artım görəcəyik.
Allah xeyriyyəçilik ilə sərmayə arasındakı fərqi bilməyimizi istəyir. Xeyriyyəçilik — əliaçıqlıqla verməkdir (məsihçilər bunda könüllü olaraq səxavətlə iştirak etməlidirlər; amma bu xeyriyyəçilik öz günahları ucbatından bu vəziyyətə düşməyən və həqiqətən özlərinə qayğı göstərə bilməyənlərə aid olmalıdır). Sərmayənin isə mükafatı və cərimələri olur. Əqli və ya fiziki cəhətdən əlil olan hər bir kasıba sözümüz belə olmalıdır: “Sizə qoyduğum sərmayənin öhdəsindən gəlsəniz, daha çoxunu alacaqsınız. Amma sui-istifadə etsəniz, onu əlinizdən alıb ağılla hərəkət edənə verəcəyik”. Bu qəddarlıqdırmı? Xeyr. Bu, sevgidir, çünki insanları hərəkətlərinin nəticələri ilə üzləşməyə məcbur edir; ittiham və təqsirləndirmə isə insanları düşmən edir. Yalançı şəfqət nifrət yaradır; onun eybəcər əlləri ölümcül yalanları səhv istiqamətli mədəniyyətimizdə yaymaqda davam edir.
Müqəddəs Kitab şəxsi günahı, mədəniyyətdə olan günahı və nəsildə olan günahı Məsihin gücü ilə aşmalı olduğumuz maneələrə töhfə verən kimi tanısa da,[128] o həmçinin insanın praktiki təminata deyil, rahatlığa olan məhəbbətini də qeyd edir. Növbəti ayədə praktiki fikir və tətbiqə aid həqiqətlərlə doludur. Üzərində düşünməyinizi məsləhət edirəm. Orada aydın şəkildə bizə əvvəlcə təminatımıza, sonra isə rahatlığımıza diqqət yetirməli olduğumuz deyilir:
Əvvəlcə çöldəki işini qurtar, zəmi sal, sonra evini tik. —Süleymanın Məsəlləri 24:27 

İQTİSADİ ŞAGİRDLİYƏ ÇAĞIRIŞ
Şübhəsiz, bir çox insanlar kapital yığımından məhrum olaraq nəsildən-nəslə zərər çəkmişlər. Pul verməklə onları yoxsulluqdan xilas etmək qeyri-mümkündür. Nəyə görə? Bu kitabın 2-ci fəslində gördüyümüz kimi, şəxsi mülkiyyəti idarə etmək bacarığı yetkinlik üçün olduqca vacibdir. Bir çox kasıb adamın kapital yığmaq imkanı olmadığı üçün şəxsi mülkiyyəti idarə etmək təcrübələri yoxdur. Beləliklə, onlar qeyri-müstəqil və məsuliyyətsiz olaraq qaldılar. Əllərinə pul vermək onlar üçün pulun pis idarəçisi olmağı asanlaşdırır. Bunun əvəzində, heç vaxt mükəmməl idarəçilik təhsili görməmiş bu adamlar yetkin idarəçi olmaq üçün birbaşa peşəkarlar tərəfindən öyrədilməlidirlər. Bu, ilk növbədə, məsihçilərin işidir və bu işdə biz böyük uğursuzluğa düçar olmuşuq. Kasıb adamlar Allahın qanununa itaətdə istiqamətləndirilməlidirlər. Onda onlar sərvət, xarakter və bacarıqları inkişaf etdirəcəklər ki, bu da var-dövlət qazanmağa imkan verəcək.
Bu, yeni bir şey deyil. Bu prinsipi vurğulayan Amerika hindularının qədim bir atalar sözü var: “Bir adama bir balıq versəniz, onun bir gün yeməyi olacaq. Ona balıq tutmağı öyrətsəniz, ömürlük yeməyi olacaq”. Müqəddəs Kitabın məsləhəti tək-tək şagird hazırlamaqdır. Bu, yerli imanlılar cəmiyyəti ilə birgə məsihçi işgüzar icmasının rəhbərliyi altında hər bir şəhərdə baş verməlidir. İnsanlara iqtisadi cəhətdən təlim verən və onları şagird edən istənilən biznes sistemi Allahdan xeyir-dua alacaq. Buna arxayın olun.
YOXSULLUĞU AZALDAN ALLAHA MƏQBUL DÖRD ÜSUL
Bir neçə ildir ki, yerli icmalara məsihçilərin bacarıqlarını və resurslarını cəmiyyətin problemlərinin həllinə kömək etmək üçün bir araya gətirdikləri “Şəhər Fəaliyyət Şuraları”nı yaratmağa kömək edirəm. Nəticələrin bəziləri möhtəşəm idi. Müxtəlif ölkələrdə yerləşən bir çox imanlılar cəmiyyəti və imanlılar iqtisadi sərvətini başqaları ilə bölüşməyə kömək etməklə yaradıcı tərzdə iştiraka başlayır. Mədəniyyətimizə qarşı artan iqtisadi mühakimənin ortaya çıxması səbəbi ilə imanlılar cəmiyyəti və bütün özəl sektor ehtiyacı olanlara və təhsilsizlərə xidmət etməkdə və onlara bacarıq verməkdə daha böyük rol oynamalıdır. Bunu həyata keçirmək üçün bizim “mənə ver” və “bu sənin günahındır” tipli sözlərdən istifadə edən insanlardan çox röyalar, gələcəyi görmə, bacarıqlı və nizam-intizamlı adamlara ehtiyacımız var.
Qısası, başqalarının yoxsulluğunu azaltmaq üçün Allahın qarşımıza qoyduğu dörd əsas üsulu qeyd etmək istərdim:
Qalıqları toplamaq üçün şərait yaratmaq (Levililər 19:9-10):
Müqəddəs Kitab öyrədir ki, ehtiyacı olanların istifadə etdikləri vəsaitlər onlara sərbəst şəkildə verilsə belə, özlərini öz əməkləri vasitəsilə təmin etməlidirlər. Gördüyümüz kimi, bir kəsə heç nə etdiyinə görə pul ödəmək, ona özünü “heç nə” kimi hiss etdirməkdir. Aqrar bir mədəniyyət olan Əhdi-Ətiq dövründə yaşayan İsrail möhtaclara yemək verirdi, lakin bunun üçün bütün sahələri və ya bütün məhsulu yığmırdı. Bu prinsipi müasir bir mədəniyyətdə necə tətbiq edə bilərik ki, tədarük pulsuz olsun, amma işçi qüvvəsi yaradılsın? Prinsip aydındır və bəzi yaradıcı cavablar var. Həqiqətən ehtiyacı olanlara əməyi qarşılığında istehsal etdiyiniz şeyləri necə təqdim edə bilərsiniz? Külli-İxtiyarın iş ortaqları özlərinin Atası kimi işləməyi öyrənməlidirlər: “Canlı su” pulsuzdur (lütf), ancaq öz qabınızı (həyat və öhdəliyinizi) gətirməlisiniz.
2. Qardaşlara faizsiz kreditlər vermək:
Ən azından, xüsusilə imanlılar arasında ehtiyacı olanları maddi cəhətdən gücləndirməyin bir yolu, İsrailin etdiyi kimi, onlara müəyyən bir müddətə faizsiz kreditlər verməkdir.[129] Faiz — başqasının resurslarından (pulundan) istifadə üçün alınan kirayədir. Faizsiz borclar (qarşılıqlı sərfəli olmayan bəxşişlər, xeyriyyəçilik və həqiqi köməyə ehtiyacı olanlara məhəbbət) Məsihin Dağüstü Vəzində bizə öyrətdiklərinin məğzini yerinə yetirir.
3. Könüllü köləlik:
Müqəddəs Yazıların əsas “sosial təminat sistemi”, İsraildə olduğu kimi, müqaviləli xidmət vasitəsilə birbaşa şagirdlik idi.[130] Əgər yoxsulluq və ya iflas içində olsaydınız, zəhmətinizi tam altı ilədək sizi şagird edə bilən adama sata bilərdiniz. Bu münasibətlərə aid olan qanunlar, çox güman ki, bu gün əksər insanlar üçün qəbuledilməz olsa da, əsasən, dahiyanə bir sistem idi: başqasını axmaq və ya bacarıqsız hiss etdirmədən, birlikdə çalışaraq, bir nəfər sərvət yaratmaq bacarıqlarını ona ötürür. Sosial təminat əvəzinə, onlar iş tapşırıqları aldılar və həmçinin onları öyrədənin həyat tərzini tam müşahidə etmək imkanını əldə etdilər. İnsanların ləyaqətlərinə toxunmadan onları yoxsulluqdan qurtarmaq üçün hər hansı bir real ümidimiz varsa, bu cür xarakteri gücləndirən üsulun bir forması inkişaf etdirilməlidir. Yoxsulluğun aradan qaldırılmasına aid Müqəddəs Kitaba əsaslanan bu yanaşma dövlət subsidiyalarının, sosial işçilərin köməyinin və uzaqdan edilən köməyin dolayı yanaşmasını deyil, şəxsi şagirdlik tələb edir.
4. Əsas diqqəti külli-ixtiyar sahibinin məhəbbətinin əməldə təzahür etməsinə yönəltmək:
Yeşaya 58:6-12 Müqəddəs Yazıların ən güclü və təsirli hissələrindən biridir. Bu, həqiqətən də ehtiyacı olanlara Allahın ürəyini nə qədər açıqladığımızı göstərən “hazırlıq testidir”; bu, atdığımız praktiki addımlar haqqında düzgün sualları özümüzə verməyə sövq edir. Bu hissədən səmərəli xidmətə aid bir neçə gözəl və praktiki məsləhəti alan bəzi məsihçi liderləri tanıyıram.[131] Bu ayələrdə olan vədlər heyrətamizdir:
Mənim istədiyim orucsa haqsızlığın buxovlarını qırmaq, boyunduruğun iplərini açmaq, sıxıntı içində olanları azad etmək, hər cür boyunduruğu məhv etmək deyilmi? Yediyiniz çörəyi acla bölüşdürmək, yurdsuz kasıbları evinizə gətirmək deyilmi? Mənim istədiyim oruc bu deyilmi? Çılpaq görəndə geyindirmək, yaxınlarınızdan köməyinizi əsirgəməmək deyilmi? Onda nurunuz şəfəq kimi saçacaq, tezliklə şəfa tapacaqsınız, qarşınızda salehliyiniz gedəcək, Rəbbin izzəti sizə arxa olacaq. O vaxt Rəbbi köməyə çağıracaqsınız, Rəbb cavab verəcək. Fəryad edəcəksiniz, O sizə “buradayam” deyəcək. Əgər siz boyunduruğu, yəni başqalarına zülm etməyinizi aranızdan rədd etsəniz, barmaq uzadıb şər sözlər söyləməyə yol verməsəniz, can-dildən acların qayğısına qalsanız, fəqirlərin ehtiyaclarını ödəsəniz, nurunuz qaranlıqda parlayacaq, qaranlığınız günorta işığı kimi nur saçacaq. Rəbb həmişə sizə yol göstərəcək, quru torpaqlarda sizi doyuzduracaq, güc verəcək. Siz də sulanmış bağça kimi, suları heç vaxt əskilməyən bulaq kimi olacaqsınız. Sizdən törənənlər qədim dağıntıları tikəcək, nəsillərdən qalma təməllərin üstünü siz bərpa edəcəksiniz. Sizə xarabalıqları bərpa edənlər, camaatın yaşaması üçün küçələri yenidən quranlar deyiləcək. —Yeşaya 58:6-12 

Kasıb olmayanlar Müqəddəs Kitaba və əxlaq normalarına əsasən, var-dövlətlərindən istifadə edərək kasıbları ruhlandırmalıdırlar və onların əməkləri vasitəsilə özlərini ləyaqətlə təmin etmələrinə şərait yaratmalıdırlar. “Külli-İxtiyar və Ailə” qarşımıza böyük bir öhdəliyi və inanılmaz bir müjdəçi fürsətini qoyur. Sərvət və var-dövlət baxımından kasıb olanları biz rifaha doğru apara bilərik, əgər özümüz ora gedən yolu həqiqətən tanıyırıqsa: “Rəbdən qorxan kimdir? Rəbb ona yol seçməyi öyrədir. O bəxtəvər yaşayacaq, ölkə onun nəslinə irs olaraq qalacaq.”[132]
9-cu fəsil: Ədalət və bərabərlik eyni şey deyil
Salehlik və ədalət taxtının təməlidir.
—ZƏBUR 89:14
ƏSAS PRİNSİP №9:
İnsanlar bərabər deyillər və iqtisadi yenidənqurma bu faktı dəyişə bilməz.
Hər bir valideyn, sahibkar, menecer və lider rəhbərlik etdiyi insanlar arasında bərabərsizlik problemi ilə üzləşir və bununla bağlı nə edəcəyinə qərar verməlidir. Hamı bərabərdirmi? İnsanların davranışlarının sübutu belə bir nəticəni dəstəkləyirmi? Onların hüquq və məsuliyyətləri nədir? Hamı ilə bərabər davranırıqmı və əgər belədirsə, necə? Bu suallardan bizə şəxsi, idarəetmə, hüquqi və milli baxımdan təsir edən böyük problemlər ortaya çıxır.
Adamları bir sıraya düzün və onların nə qədər “qeyri-bərabər” olduğunu görəcəksiniz. Riyaziyyat, rəsmxət və ümumiyyətlə, hər bir sahədə, hər bir səviyyədə olan insanların bacarıqları fərqlidir. Biz “bərabər” deyilik. İstədiyimiz ədalətdirsə, niyə buna bərabərlik deyirik? Burada xüsusi bir qrupun planı ola bilərmi? Məncə, ola bilər. Əslində, bərabərlik sözünü eşidəndə gizli plan axtarıram.
Dövrümüz insan hüquqları hərəkatına təkan verərək bərabərlik əfsanəsinə həddən böyük əhəmiyyət vermək enerjisi ilə qidalanır. Qərb dünyasındakı mədəniyyətlərin əksəriyyəti bərabərliyə aid sualları əhatə edən məsələlərə görə son dərəcədə təlaşa düşüblər. Vergi siyasəti, iqtisadi qanunlar, faiz dərəcələri, ayrı-seçkiliyə qarşı mübarizə, cinayət təqibi və xarici ölkələrə yardım insanların və millətlərin bərabərliyə münasibətindən birbaşa təsirlənən əsas sosial siyasətlərdən yalnız bir neçəsidir. Baxmayaraq ki, nəticənin tam araşdırılması bu fəslin əhatə dairəsinə daxil deyil, hazırda hər kəsin pul kisəsi və azadlığına təsir edən suallarla məşğul oluruq. Bu kitabda əlimizdən gələni edə biləcəyimiz şey Müqəddəs Yazıların bəzi prinsiplərinə diqqət çəkməkdir. Bu prinsiplərə uyğun olaraq, möminlər özlərini, ailələrini, iş yoldaşlarını və millətlərini şagird etməlidirlər. Əminəm ki, Müqəddəs Kitab bütün insanların bərabər olduğunu öyrətmir və heç bir sosial qanunvericilik və ya vergi siyasəti ilə iqtisadi yenidənqurma bu reallığı dəyişə bilməz.
BƏRABƏR DEYİL, EYNİ DƏRƏCƏDƏ MƏSULİYYƏTLİ
Onda bəşəriyyət hansı yolla bərabər ola bilər? Müqəddəs Kitab bu suala hərtərəfli cavab verir: hamımız Allaha itaətdə bərabərik. Bütün adamlar Yaradanın qarşısında onlara verdiyi xüsusi işıqda yaşamaları üçün eyni dərəcədə məsuliyyət daşıyırlar və hər biri buna görə mühakimə olunacaq. Həqiqətən də, Müqəddəs Yazılar hər bir insanı öz qəlbində Allahı necə axtardığına görə Allah qarşısında məsul tutur; Allah hər bir kəsi Özünə çağırmaq üçün həm təbiətdə, həm də xüsusi müdaxilələrində Öz hüzurunu göstərir.
Romalılar 1:18-23-də Paulun bu ümumi məsələyə aid sözlərini oxuyaq:
Həqiqətə haqsızlıqla əngəl törədən adamların hər cür allahsızlığı və haqsızlığı ucbatından Allahın qəzəbi göydən aşkar olur. Çünki Allah haqqında məlum olan şeylər onlara aşkardır, Allah Özü bunu onlara aşkar edib. Dünyanın yaradılışından bəri Allahın gözə görünməyən xüsusiyyətləri, yəni əbədi qüdrəti və ilahiliyi Onun yaratdıqları vasitəsilə üzə çıxır. Buna görə də onlar üzrsüzdür. Adamlar Allahı tanıdıqları halda Ona nə Allah kimi izzət verdilər, nə də şükür etdilər. Əksinə, boş düşüncələrə uydular və axmaq ürəklərini qaranlıq bürüdü. Müdrik olduqlarını iddia etdikləri halda ağılsız olub, fani olmayan Allahın izzətini fani olan insana, quşlara, dördayaqlılara və sürünənlərə bənzəyən bütlərlə əvəz etdilər. —Romalılar 1:18-23 

İnsanlar Allaha itaət etmə məsuliyyətləri xaricində bərabər yaradılmayıblar. Bərabərliyi yenidən qurmağa çalışsa da, insan yaratmadığını yenidən qura bilməz. Əgər insan kainatı yaratmış olsaydı, onu yenidən qura bilərdi; amma ən yaxşı halda qismən başa düşdüyünü necə yenidən qura bilər? Lakin Allah insanın daxilinə hökmranlıq istəyini qoyub və o, hər halda, dünyasını yenidən qurmağa çalışacaq.
İNSAN YER ÜZÜNDƏ HANSI — ÖZÜNÜN, YAXUD ALLAHIN STANDARTLARINA UYĞUN HÖKMRANLIQ EDƏCƏK?
Artıq qeyd edildiyi kimi, Adəmə yer üzündə “hökmranlıq” etməsi əmr edildi.[133] Allah kainatı yaratdı və birinci fəsildə gördüyümüz kimi, “kosmos” sözü qayğı və qulluq anlayışından ibarətdir. İnsan kainatı aşkar edərək onu idarə etməlidir; bu həm kainatın, həm də insanın təbiətində var. Yaradılışla insan arasındakı bu əlaqəni görmüş Paul Romalılar 8:17-22-də qeyd edir ki, “Külli-İxtiyar və Ailə”nin öz yaradılışını düzəltməsini, nizama salmasını və azad etməsini kainat gözləyir:
Əgər Onun övladlarıyıqsa, deməli, həm də varisləriyik. Əgər Məsihin izzətinə şərik olmaq üçün Onun çəkdiyi əzablara şərik oluruqsa, Allahın varisləri və Məsihin irs şəriki oluruq. Belə düşünürəm ki, çəkdiyimiz indiki əzablar bizə zahir olacaq izzətlə heç müqayisəyə gəlməz. Yaradılış Allahın oğullarının zahir olmasını böyük həsrətlə gözləyir. Çünki yaradılış öz iradəsi ilə deyil, onu Təslim Edənin iradəsi ilə puçluğa təslim edildi. Amma ümidvardır ki, yaradılış özü də çürüməyə əsir olmaqdan xilas olub, Allah övladlarının izzətli azadlığına qovuşacaq. Çünki bilirik ki, bütün yaradılış indiyəcən birlikdə inildəyib doğuş ağrısı çəkir. —Romalılara 8:19-22 

“Çox yaxşı”[134] yaradılmış kainat insanın idarəçiliyini böyük istəklə gözləyirdi. İnsan əbədi istirahət üçün yaradılmamışdır; Allahın ümumi əmrlərinə itaət edərək Onun yaratdığı yer üzünü ilhamlı bir landşaft dizayneri olaraq idarə etmək üçün yaradılmışdır.
İnkişafına insan yaradıcılığı və yeniliyi əlavə olunmayanda yaradılış natamam olur. Bu, əbədi bitməyən bir rəsm əsəridir, var olduğu qədər şanlıdır, amma üzərində işləyən sənətkar yetkinləşdikcə bu əsərin əzəməti və mənası artır. İnsan Eden bağına geri qayıtmayacaq; o, inanılmaz ölçü və potensiala malik yarımçıq bir rəsm əsərinə doğru irəliləyir.
Yenidən formalaşdırmaq və nizama salmaq istəyi həm xilas olmuş, həm də xilas olmamış insanlardadır. Günah insanı Allahın təyinatından məhrum etmədi. Günah insana dünyanı Sahibin deyil, öz planları ilə idarə etməli olduğunu təklif etdi. Yaradılışa aid Sahibin planlarına qarşı çıxaraq insanın öz planını inadla tərtib etməsi, bu qondarma planları tarix boyu müxtəlif mədəniyyətlərdə tətbiq etməsi günahlı insanın üsyanını üzə çıxarır. Bu planlara “dünya sistemi” deyilir; insanın təkəbbürü və şeytanın nəzarətini inkar etməsi ilə örtülmüş, kölgələrdə gizlənmiş şeytan bu sistemə güc verir və ona nəzarət edir.[135]
İndi isə nəzər saldığımız “insan bərabərliyi” və “ədalət”in mahiyyəti məsələsini kontekstlə əlaqələndirə bilərik. Allahın Müqəddəs Kitabda verdiyi göstərişlərdən asılı olmayaraq, günahlı insan öz təbiəti və nə lazım olduğuna dair qərar verməyə çalışır. Dünyaya baxmaq və orada dəyişiklik yaratmaq üçün yalnız iki mümkün obyektiv var: Allahın təbiəti, Onun qanun və prinsipləri haqqında bilikdən gələn insan düşüncələri və ya insanın kainatla bağlı müstəqil fikirləri. Məsihçinin seçimi aydındır. Əslində, həqiqətən bir məsihçi olmaq üçün reallığı insan fəlsəfəsi ilə şərh etməyi dayandırmalı və Allahın həqiqət olaraq bəyan etdiyi reallığa tabe olmalıyıq. Allahın sözünə itaət edərək həqiqətə uyğun hərəkət edirik. “Külli-İxtiyar və Ailə” Sahibin kim olduğunun aydın, əbədi bir anlayışa əsaslandığı bir yoldaşlıqdır. Bu, insan və bizim fikirlərimiz deyil. Reallıqda yaşamaq Allahın perspektiv və qanunlarının daxilində yaşamaqdır.
BƏRABƏRLİK — MASKALANMIŞ PAXILLIQDIR
Müasir bərabərlik axtarışının əsasını Allahın bənzərsiz etdiyini bərabər etmək cəhdi təşkil edir. Tam başa düşmədiyimiz səbəblərə görə, paxıllıq səbəbindən başqa, Allahın yaratdığı varlıqlara verdiyi bənzərsizliyinə şeytan nifrət edir və bu nifrəti bütün günahlı insanlara və sistemlərə ötürüb.
Uca və müdrik Allah bəşəriyyətə böyük, kiçik və əlbəttə ki, fərqli ənamlar verməyi seçdi; bu, günahlı qəlbimizdə narazılığını göstərən qürur günahını qıcıqlandırır. Şeytan və buna görə də onun günahlı dünya sistemi “bərabərlik” anlayışına tam bağlıdır. Allah isə fərdiyyət və ya fərqlilikdən asılıdır.
Müqəddəs Yazıların iki hissəsinin buna xüsusi aidiyyəti var. Birincisi, gözlənildiyi kimi, şeytanın Yaradılış kitabında ilk dəfə adı çəkiləndə görünür. Özünü Allaha bərabər etmək arzusunu ilk insanlara ötürür, daxili qorxularını isə Külli-İxtiyara aid edir: “Allah bilir ki, o meyvələrdən yediyiniz gün gözləriniz açılacaq və xeyirlə şəri bilərək Allah kimi olacaqsınız”.[136] Allaha bərabər olmaq və ya Onun kimi olmaq şeytanın ən böyük ehtirasıdır. Ancaq qısqanclıq və qürurdan qaynaqlanan bərabərlik nəticə etibarı ilə kifayət etməyəcək. Kökü üstün gəlmək arzusu olduğundan bərabərlik arzusu üstünlük arzusuna yol açır. Yenə şeytanın qəlbi və bərabərlik əldə etmək niyyəti Müqəddəs Kitabda açıq şəkildə göstərilir:
Ey parlaq ulduz, dan oğlu, necə də göylərdən yerə düşdün! Ey millətləri tapdalayıb keçən, necə də yerə yıxıldın! Sən ürəyində dedin: “Göylərə qalxacağam, taxtımı Allahın ulduzları üzərində ucaldacağam, şimaldakı yüksək yerdə, toplantı dağında oturacağam, uca buludların üzərinə çıxacağam, Haqq-Taala kimi olacağam.” —Yeşaya 14:12-14 

Allaha bərabər olmaq ehtirası onun iç üzünü ifşa etdi. Zirvəyə çatanda simalar dəyişir. “Bənzəmək” istəyi ilə başlayaraq “daha yaxşı” olmaq istəyi ilə bitir. Bərabərlik hərəkatlarının devirdiyi əvvəlki zülmkarın yeni bir irqçilik, cinsiyyətçilik və ya sinfilik zülmü ilə əvəz edilməsi təəccüb doğurmur. Xahiş edirəm, bu barədə diqqətlə düşünün.
Bərabərliyi axtaran günahlı insan kimə qarşı çıxdığını bəyan edirsə, həmin şəxs olur; nəyi əvəz etməyi and içibsə, həmin şeyi əks etdirir. Dövlət insanların “hüquqları”nın müdafiəçisi olanda və bərabərsizliyi millətin əsas düşməninə çevirəndə bu, milli səviyyədə baş verir.
Dövlət ictimai bərabərliyin və ya siyasi doğruluğun hər yeni tapılan düşməninə hücum edərək Allahın fərqliliyinə qarşı hücum etmiş olur. Bir-birimizin güclü və zəif tərəflərinə olan qarşılıqlı ehtiyacımız, nəyin bahasına olursa-olsun, bərabərlik tələb edən dövlətin icazə verdiyi təbliğat dənizinin dibinə gedir. Dövlətin güclü “mənəvi səsi” bərabərlik axtarışında ədaləti unudacaq, beləliklə təvazökarlığın və qarşılıqlı asılılığın kökünü məhv edəcək.
Əxlaqi təmizlik naminə bir qrup insanın digərini əzməsi ilə zülm və ədalətsizlikdən azad olmaq qeyri-mümkündür. Bütün insanlar günahlı təbiətlərini, özlərinə xas olan xüsusi və adətən, gizli olan qərəzlərini etiraf etdikdə, Allahın mərhəmətinə güvənərək özünü təmizləyib qardaşını və ya bacısını azad etdikdə əsl azadlıq yaranır. Başqa hər hansı bir üsul dövləti yalnız iqtidarda olmayanların qərəzlərini (real və ya qeyri-real qərəzlərini) ayaq altına alaraq, hakimiyyətdə olan rejimin qərəzlərini qəbul edən bir zorakıya çevirir.
BƏRABƏRLİK VƏ VERGİ İSLAHATI
Dövlətin sosialist ruhu və şəfqət örtüyü altında gizlətdiyi tamahkarlığına görə, iqtisadi təbəqələşmədən belə nəticəyə gəlirik ki, kim isə başqasından çox şeyə malikdirsə, bu onun başqa birini soymağına dəlalət edir. Bəs problemin həlli nədir? Vergi və vergi! Ta ki, oyunçular daha bərabər olacaqlar.
Vay halına pisə yaxşı, yaxşıya pis söyləyənlərin, qaranlığı işıq, işığı qaranlıq sayanların, acıya şirin, şirinə acı deyənlərin! Vay halına özlərini müdrik zənn edənlərin, ağıllı sayanların! Vay halına rüşvət alıb təqsirkara bəraət qazandıranların, haqlıların haqqını əlindən alanların! —Yeşaya 5:20-21, 23 

Allah iqtisadiyyatı bütün iqtisadçılardan daha yaxşı bilir. O, bütün insanları sabit bir nisbətdə — ondabir vergisinə cəlb edir. Bu, iş xərclərindən sonra qalan gəlirin 10 faizidir.[137] Bu 10% həmçinin “qayıdan vergi” adlanır. Bu, bütün müasir vergi qanunlarını pozur, amma ədalətli bir vergi olduğunu iddia edərdim, çünki bu, Allahın vergisidir və hər kəs üçün mütənasib şəkildə eynidir.
Mülki hökumət Allahdan çox tələb etməməlidir. Hökumətin vergi siyasəti Onun siyasətini əks etdirməlidir. Allah sabit vergi təyin edirsə, mülki hökumət də bunu etməlidir. Əgər Allah artımın 10 faizini tələb edirsə, mülki hökumət bundan artığını tələb etməməlidir: istisnalar, hiylələr və əyləncəli işlər olmamalıdır — eynilə Allahın vergisi kimi olmalıdır. Mülki hökumətin vergi oyunları oynamadığı və gəlirimizin 10 faizindən çoxunu götürmədiyi bir cəmiyyət təsəvvür edə bilərsinizmi? Sərbəstlik nəticəsində kapital yaradılışı və yaradıcılıq son dərəcə yüksələcək.
Bu xəbər reklam olunur. Bunu hamıya çatdırmaq üçün adamlara ehtiyacımız var. Bu sizsiniz. Bu toplayacağınız kiçik bir ordudur. Bu orduda olan adamlar başa düşməlidirlər ki, Allah əhdə sadiqdir və adamların arasında olan bərabərsizlik, sadəcə, təsadüf deyil, itaətin və ya itaətsizliyin nəticəsidir. Bu ordudakı adamlar sosial təminat qullarını azad etmək məqsədilə fədakarcasına xidmət edəcəklər. Əsl sərvəti — mömin xarakteri, ağıllı idarəçiliyi və sədaqətli işi öyrənməyə ehtiyac duyan adamlara, öz vaxtını, enerjisini və sevgisini sərmayə qoyan insanlara ehtiyacımız var.
Allah sizi bu müraciətnaməni çatdırmaq üçün məsh etsin:
	Sahib olduğunu sədaqətlə idarə edənə Allah daha çoxunu verəcək. 

	Allah sahib olmayanlara vermək üçün sahib olanlardan almır. 

	Allah yaxşı idarəçilik etməyənlərdən aldığını yaxşı idarəçilik edənlərə verir. 

	Allah itaətsizliyi mükafatlandırmır və itaəti cəzalandırmır. 

	Allah yaxşı idarəçiliyi mükafatlandırır, pis idarəçiliyin isə öz mənfi nəticələri var. 



Ata Allah “Külli-İxtiyar və Ailə” şirkətini qurur və yüz milyonlarla sadiq ortağın Ona qoşulmasını istəyir.
ALLAHIN ƏDALƏTİNİ BAŞA DÜŞMƏK
Həyat ədalətli deyil və yalnız idealistlər, axmaqlar və ya zalımlar bunu dəyişməyə çalışırlar. Həyat insanları böyütmək və onların getdikcə daha çox seçildikləri insan olmaları üçün Allah tərəfindən hazırlanmış bənzərsiz bir təcrübədir. Onların həyatları isə təbiətlərinin yarpaq-yarpaq yetişdirildiyi, seçimləri ilə sulanan torpaqdır. Günahlı təbiətimizdən yaranan mərhəmət hissinə görə bunun belə olmamasını istəyirik; bərabərsizlik mühitini və hadisələrin aşkar “qəddarlığını” insani qabiliyyətimizlə dərk edə bilmirik: “Sevən Allah buna necə yol verdi?” Lakin Allah bunlara yol verir. Allah bizdən hər şeyin əsaslı nizamını dəyişməyimizi deyil, Ona güvənməyimizi gözləyir.
Növbəti ayələr Məsihin həm Allahın, həm də insanın etdiyi seçimləri aşkar etmək və tabe olmaq səyini açıq şəkildə nümayiş etdirir. Yeşaya 42:1-3 bildirir:
Budur, Mənim saxladığım, seçdiyim qulum! Könlüm ondan razıdır! Mən Öz Ruhumu onun üzərinə qoymuşam. O, millətlərə ədalət gətirəcək. Çığırmayacaq, səsini qaldırmayacaq, küçələrdə heç kim onun səsini eşitməyəcək. Əzilmiş qamışı qırmayacaq, tüstülənən piltəni söndürməyəcək. O, ədaləti sədaqətlə yayacaq. —Yeşaya 42:1-3 

Bu, Allahın qəddar və məsihçiliyin ürəksiz olduğu anlamına gəlirmi? Çətin. Müqəddəs Kitabı (insanları əzab-əziyyət, yoxsulluq, ədalətsizlik və şərə müdaxiləyə çağıran yüzlərlə ayədən ibarət Müqəddəs Kitabı) Buddizm, Taoizm, İslam və ya mövcudluqla müqayisə edib pisləmək mənasızdır. Həqiqətən, məsihçiliyin tarixində (onun korlanmasına baxmayaraq) xəstəxanaların, universitetlərin, uşaq evlərinin formalaşmasını, uşaq əməyi qanunlarının və köləliyin ləğv edilməsini görmək olar. İsa qadınların və irqlərin yer üzündə mövcud olan ən qabaqcıl xilaskarıdır.
Ədalət bütün fərdlərin Yaradan və bir-birləri qarşısında bənzərsizliyinin tanınması ilə başlayır. Bu bənzərsizliyin hər bir insanda necə tanına biləcəyini və bir çox insanın ehtiyaclarında necə istifadə ediləcəyini bilmək üçün Allahın Kəlamına müraciət edirik. Ədalət Allahın (insanın deyil) düşüncəsidir və sadə zahiri fərqlərdən üstündür. Bunun klassik bir nümunəsi Levililər Kitabında tapılır. Bu, “bir fəsildə Allahın bütün qanunu” adlandırılır:
Məhkəmədə haqsızlıq etməyin. Nə yoxsula üstünlük ver, nə də varlıya meyil sal, amma bir-birinizi ədalətlə mühakimə edin. —Levililər 19:15 

Allahın hamımız üçün ümumi ədaləti, Allahın ən böyük əmrinin nə olduğunu soruşduqda, Məsihin bütün qanunu Öz cavabında parlaq şəkildə birləşdirməsi ilə yekunlaşdırılır:
“Allahın Rəbbi bütün qəlbinlə, bütün varlığınla və bütün düşüncənlə sev.” Bu, böyük və əsas əmrdir. Buna bənzəyən ikincisi budur: “Qonşunu özün kimi sev.” Bütün Qanun və Peyğəmbərlərin sözləri bu iki əmrə əsaslanır. —Matta 22:37-39 

İnsan Allaha Allahın layiq olduğunu, qonşusuna isə qonşusunun layiq olduğunu verməlidir. Bunların hər birinə layiq olan nədir? Allahın Kəlamı bildirir: “İnsan yalnız çörəklə deyil, Allahın ağzından çıxan hər kəlmə ilə yaşayar.”[138] Ədalətli yaşamaq üçün Müqəddəs Yazıların təyin etdiyi yol ilə bədənimi, təbii və ruhani ənamlarımı, münasibətlərimi, təbii qabiliyyətlərimi, Məsihin Müjdəsini, öz xilasımı və başqalarının xilasını, Allahın təyin etdiyi səlahiyyəti idarə etməliyəm, həm nəslimin, həm də millətimin ruhani işində öz yerimi tutmalıyam. Ədalət, Paulun dediyi kimi, özümüzü bir-birimizlə müqayisə etməyə çalışmaq deyil, özümüzü Allahın işinə uyğunlaşdırmaqdır.[139]
Bəs bizim kollektiv hüquqlarımız nədir? Onlar Allahın Kəlamında göstərilmişdir. Vəhy Kitabının yekun sözlərinin bizə xatırlatdığı kimi, bəşəriyyətə bir lənət buraxmamaq üçün Kəlama heç nə əlavə etməyək və ondan heç nə çıxarmayaq.[140]
ALLAHIN ƏDALƏT ALƏTİ KİMİ DÖVLƏTİN ROLU
Dövlət tez-tez həddini aşsa da, onun Allah tərəfindən təyin olunmuş bir rolu var. Həmçinin dövlətin öz hədləri daxilində olub-olmamasından asılı olmayaraq, məsihçi vətəndaşların dövlətə necə münasibət göstərməli olduqlarına dair Allahın əmri var. Mülki hökumət Allahın xalqı qorumaq vasitəsidir. Əhdi-Cədiddə Allahın ədalətini tətbiq etməkdə mülki hökumətin rolunun ən aydın təsviri Romalılara 13:1-7-də verilir:
Hər kəs başçılıq edən hakimiyyətlərə tabe olsun. Çünki Allah tərəfindən təyin olunmayan hakimiyyət yoxdur; mövcud olan hakimiyyətlər Allah tərəfindən təyin olunub. Buna görə də hakimiyyətə qarşı çıxan adam Allahın təyin etdiyinin əleyhinə çıxır və əleyhinə çıxan belələri özlərini mühakiməyə düçar edir. Çünki yaxşı iş görənlər deyil, pis iş görənlər hökmdarlardan qorxmalıdır. İstəyirsənmi hakimiyyətdən qorxmayasan? Yaxşı iş gör, onda o səni tərifləyər. Hökmdar sənin xeyrin üçün Allaha xidmət edir. Amma pis iş görürsənsə, qorx! Çünki o, əbəs yerə qılınc daşımır, Allaha xidmət edir ki, pis iş görəndən qisas alsın və Allahın qəzəbini onun başına gətirsin. Bu səbəbdən yalnız qəzəbə görə deyil, vicdanın xatirinə də hakimiyyətə tabe olmaq lazımdır. Vergini də siz buna görə ödəyirsiniz. Çünki hökmdarlar Allahın xidmətçisidir və məhz bu işlə daim məşğuldurlar. Beləliklə, hər kəsə öz haqqını verin: vergi haqqı olana vergi, gömrük haqqı olana gömrük, qorxu haqqı olana qorxu, hörmət haqqı olana hörmət. —Romalılara 13:1-7 

Mətn bizə üç əsas həqiqəti izah edir: (1) hökumət və onu Allahın xidmətçiləri olaraq idarə edənlərə hörmət etməliyik; (2) şərə qarşı qılınc daşımaq üçün qurulduğunu qəbul etməliyik və (3) ona görə də vergiləri ödəməliyik.
Həmçinin bu mətndən aydındır ki, mülki hökumət yeni nizam qurmağa deyil, Allahın nizamının keşiyində durmağa çağırılır. O, fəal olmaqdan çox düzgüm münasibət göstərməlidir. Mülki hökumət hər hansı bir proqram qurmaq istəməməli, əksinə, Allahın Öz Kəlamında artıq göstərdiyi proqramı gücləndirməlidir. Hökumətin işinin faydalı olması və arxa planda hərəkət etməsi üçün dua etməliyik ki, ön planda insanın qurtuluşu və azadlığı dursun, sülh və nizam olsun:
Hər şeydən əvvəl xahiş edirəm: möminlik və ləyaqətlə sakit və rahat ömür sürməyimiz üçün, bütün insanlar, o cümlədən, padşahlar və hakimiyyət sahibi olanların hamısı üçün yalvarış, dua, vəsatət və şükürlər edilsin. Çünki bu, yaxşıdır və Xilaskarımız Allahı razı salır. O bütün insanların xilas olub həqiqəti dərk etməsini istəyir. —1 Timoteyə 2:1-4 

Ancaq Allah bizi zülmkar bir hökumətin — bu iki mətnin müəllifi olan Paulu sıxışdıran Roma hökuməti kimi — idarəsi altında qoymağı məqsədəuyğun bildiyi zaman ona yenə də vicdanla hörmət və itaət etməliyik. Nə Əhdi-Ətiqdə, nə də Əhdi-Cədiddə sərvəti səmərəli özəl sektordan kapital istehsal etməyən ictimai sektora köçürməklə iqtisadi bərabərləşdirici olmaq hökumətə tapşırılmır. Dövlət riski minimuma endirməyə (bunu 7-ci fəsildə müzakirə etdiyimiz kimi), ədalətli rəqabəti azaltmağa, bürokratiyanı təşviq etməyə, hakimiyyəti yerli əyalətlərdən, bölgələrdən uzaqlaşdıraraq mərkəzləşdirməyə və ya sərvəti bir ailədən digərinə köçürməyə çağırılmır. Bərabərlik günahkar əməllərin əksəriyyətini açıq şəkildə doğrultmaq üçün istifadə olunan təbliğatdır.
Qeysərə məxsus olanı qeysərə, Allaha məxsus olanı Allaha verin. —Matta 22:21 

Öz həyatlarını və müəssisələrini bərabərliyə deyil, ədalətə əsaslanaraq idarə etmək “Külli-İxtiyar və Ailə”nin tapşırığıdır. Ədalətin etibarlılığına görə, xarici dünyanı da Məsihin standartlarına itaət etməyə məcbur edə bilərik.[141] Məsihçi olaraq öz aramızda bərabərlik arzusunu tapıb üzə çıxarmasaq, bir-birimizə qarşı işləyərək, hamımız birlikdə Rəbbimizin məqsədlərinə zidd çalışaraq parçalanmış və paxıllıqla dolu qalacağıq. Hər şeyə Sahib olan Allahın övladları, yüksək səslə deyin:
Qoy ədalət sular kimi tökülsün. —Amos 5:24 

10-cu fəsil: Mömin idarəçilik sülh və məhsuldarlıq yaradır
Hakimiyyətinin və sülhünün artmasının sonu olmayacaq.
—YEŞAYA 9:7
ƏSAS PRİNSİP №10:
Müqəddəs Kitaba əsaslanan idarəçilik məhsuldarlıq üçün çox mühümdür.
Yaxşı idarəçiliyi öyrənmək üçün Allahın idarəçiliyini öyrənməliyik. Allahın yolunu izləməyi seçiriksə, Onun idarəçiliyi bizim üçün standart və nümunə olmalıdır. Allah üç Şəxsdə (Ata, Oğul və Müqəddəs Ruh) mövcud olan tək Allahdır, O, Tək mövcud olan və hökm edəndir. Üçlük təkcə Allahı deyil, həmçinin Onun daxilində olan birliyi açıqlayan faktdır. Qədimlərdə yaşayanların dediyi kimi, “Allahın vahidliyi çox xoşdur”.
Üçlük hökumətin və qarşılıqlı xidmətin əsas açıqlaması, əmək bölgüsü anlayışı və tam birliyin mükəmməl nümunəsidir. Uğurlu təşkilatların hamısı daha yaxşı bir fikir irəli sürə biləcəklərini düşünmədikləri halda, idarəetmə prinsiplərini Allahdan nümunə götürməlidirlər. Üçlüyün vəhdətdə olan həyatını yaşamayan insan idarəçiliyin dəqiq bir nümunəsinə malik ola bilməz. Allahın idarəçiliyini öyrənmək həm işlərin düzgün aparılmasını, həm də gələcəyimizi öyrənməkdir, ona görə ki gələcəyimiz hələ dərk edə bilmədiyimiz yollarla Allahın idarəçiliyinə bağlıdır.[142]
Ata Allah təyin etmişdir ki, Oğul Allah Allahın bütövlüyünü təcəssüm etdirəcək və bütün qüdrət Onda məskunlaşacaq.[143] Kolosselilərə 1:13-18-də Paul bildirir:
O bizi zülmət hakimiyyətindən xilas edib Öz sevimli Oğlunun Padşahlığına köçürtdü. Oğlunda satınalınmaya — günahlarımızın bağışlanmasına malikik. Görünməz Allahın surəti və bütün yaradılış üzərində ilk doğulan Odur. Çünki göylərdə və yerdə olan, görünən və görünməyən hər şey — taxtlar, ağalar, başçılar, hakimlər Onda yarandı. Nə varsa, Onun vasitəsilə və Onun üçün yarandı. Hər şeydən əvvəl var olan Odur və hər şey Onda bərqərar olur. Bədənin, yəni imanlılar cəmiyyətinin Başı da Odur. Hər şeydə birinci olsun deyə başlanğıc olan, ölülər arasından dirilərək ilk doğulan Odur. —Kolosselilərə 1:13-18 

Aydındır ki, Məsih hər cür idarəçiliyin mərkəzidir və bütün qüdrət Onda cəmləşir. Hər hansı bir insan və yaxud Allahın təyin etdiyi hökumət təşkilatı hər hansı bir hakimiyyətə malikdirsə, buna yalnız müəyyən sahədə işlətmək üçün Məsih ona səlahiyyət verdiyinə görə malikdir. Çünki Allahın mahiyyətində əmək bölgüsü və tabelik var;[144] insan və yaradılmış nizam bunu təqlid etməlidir.[145] Başqa sözlə, Allahın işlərini müşahidə edərək bunları izləməliyik.
Bütün idarəçilik Məsihdə birləşir; daha kiçik idarələr məhduddurlar; xidmət və itaət baxımından birlikdə bağlıdırlar. Bu, bütün bizneslər, xalqlar və ailələr üçün bir nümunədir. Bir kimsə və yaxud hər hansı bir qrup əsas icraçıdır. Kiçik idarələrin hamısı baş idarənin göstərişlərini yerinə yetirməli və baş idarənin istiqamətləndirdiyi kimi bir-birləri ilə qarşılıqlı münasibətdə olmalıdırlar. Bu nümunə Müqəddəs Kitaba uyğun tərzdə işləyirsə, nəticəsi nizam, yaradıcılıq və məhsuldarlıq olacaq. Əks halda qarışıqlıq, asılılıq və yoxsulluq hökm sürər. Bu, Harvard Biznes Məktəbinin müdrikliyi deyil, Müqəddəs Kitaba uyğun ibtidai idarəçilik kursudur. Yaxşı idarəçilər bu həqiqəti dərk edirlər və öz təşkilatlarını bunlara uyğun tərzdə qururlar. Onlar Müqəddəs Kitaba uyğun şəffaf idarəçiliyin məhsuldarlıq üçün zəruri şərt olduğunu bilirlər.
ALLAH ƏDALƏTLİ İDARƏÇİLİYİN VƏ BÜTÜN İNSAN HÜQUQLARININ MƏNBƏYİDİR
Artıq qeyd etdiyimiz kimi, hər cür bəşəri idarəçilik insana Məsih tərəfindən həvalə edilmişdir və insan Onun qarşısında cavabdehdir. Məsih Pilata xatırlatdığı kimi, Allahın izni olmasa, insan özü heç nə edə bilməz;[146] bütün kiçik idarələr Ali Hakim olan Məsih qarşısında cavabdehdirlər. Eynilə, bütün insan hüquqları Ondan gəlir. Bildiyiniz kimi, Birləşmiş Ştatların konstitusiyasına əsaslanan Müstəqillik bəyannaməsi bu müddəa ilə başlayır: “Biz bu həqiqətləri özü-özlüyündə şübhəsiz sayırıq: bütün insanlar bərabər yaradılmışlar, onlar öz Yaradanı tərəfindən müəyyən ayrılmaz hüquqlarla təmin edilmişlər...” İnsan hüquqları insandan insana yox, Allahdan insana gəlir.
Günaha batdığına görə insanın özünü idarə etmək qabiliyyəti fəsadlara yol verdi və Məsihdə qurtuluşa ehtiyac duyuldu. Ümumi hakimiyyətin günahlı insana gətirdiyi korlanma potensialını qabaqcadan görərək, Üçlüyün nümunəsinə uyğun bölüşdürülmüş bəşəri idarə forması bir növ “yoxla və tarazla” modeli üzrə qurulmuşdur. Lord Aktonun “Hakimiyyət adamları pozur, mütləq hakimiyyət isə mütləq pozur” müddəası günahlı insan barəsində tamamilə doğrudur. Şükür olsun ki, bu, Məsihə aid deyil, çünki başlıca hakimiyyət Onunkudur və hakimiyyət Onu korlamayıb.
Birinci, “İnsanların düşüncələri uğrunda döyüşdə qalib gəlmək” kitabımda qeyd etdiyim kimi, Məsih təyin etdiyi bəşəri idarəçilik təsisatlarını beş əsas sahəyə bölmüşdür. Hər cür bəşəri idarəçilik həm hüquqları, həm də cavabdehlikləri ilə birlikdə bu beş qaydaya uyğun olaraq Müqəddəs Yazıda təmsil edilmişdir: (1) fərdlərin özlərini idarə etməsi; (2) ailənin idarəçiliyi; (3) ruhani idarəçilik; (4) ticarət idarəçiliyi və yaxud könüllü cəmiyyətlər; (5) mülki idarəçilik. Hər birinin özünəxas öhdəlikləri və səlahiyyətləri vardır; hamısı qarşılıqlı olaraq Allaha itaətdə fəaliyyət göstərməlidir və bir-birinə xidmət etməlidir. Onların hamısının məhdud səlahiyyəti və hamısının Allah tərəfindən təyin edilmiş hüquqları var. Müqəddəs Kitab prinsiplərini anlamadan imanlılar Allahın Padşahlıq idarəçiliyinin bir hissəsi olaraq layiqincə fəaliyyət göstərə bilməzlər. Bu anlayış olmadan imanlılar təşkilatdakı birliyi düzgün dərk edə bilməzlər; nə ailələrini, nə də peşəkar həyatlarını idarə edə bilərlər. Aşağıdakı diaqram həmin kitabdan götürülmüşdür.[147]
BƏŞƏRİ HAKİMİYYƏTİN BEŞ SAHƏSİ

Bu diaqramı daha yaxşı izah etmək üçün həmin kitabdan bəzi hissələr bunlardır:
Diqqət yetirin ki, imanlılar cəmiyyəti bu diaqramın mərkəzində, Məsih imanlılar cəmiyyətinin üzərindədir, Allahın ədaləti və salehliyi isə yuxarıdan rəhbərlik edir. İmanlılar cəmiyyəti bu dünyada kahinlik, müəllimlik və peyğəmbərliyin səsi olmalıdır. Onun məsuliyyəti — hakimiyyətin bütün formalarına aid olan Allahın Kəlamını düzgün izah etməkdir. Onun işi — (özü daxil olmaqla) bütün insanlara və bütün təşkilatlara bu Kəlamı davranışın meyarı kimi göstərməkdir...
Bu beş sahənin hər birində məsihçi idarəçilik fəlsəfəsi səlahiyyəti düzgün saxlamaq və hər bir idarəetmə qurumu arasında tarazlı bölüşdürmək bacarığından ibarətdir. Müqəddəs Kitab bizi bu göstərişlərlə təmin edir.
İstibdad gecə peyda olan və cəmiyyətin ortasına tullanan hansısa bir qaranlıq sima deyil. İstibdad səlahiyyətdən sui-istifadə etməkdir. İstibdad hakimiyyətin bir qurum və yaxud sahədə yanlış toplanmasından törəyir. Bütün müasir mədəniyyət mərkəzləşmənin yanlış idarə olunan prinsipi ilə getdikcə istibdada (istibdad — özbaşınalığa və zorakılığa əsaslanan idarə üsulu — red.) doğru gedir. Allahın əleyhinə çıxan qüvvələr getdikcə daha çox səlahiyyəti mülki hakimiyyətə ötürürlər; əslində, bizim fərdi, ailəmizdəki, imanlılar cəmiyyətimizdəki və iqtisadiyyatımızdakı azadlığı kəsirlər. Hakimiyyətin dövlətdə mərkəzləşdirilməsi bugünkü dünyada ən təhlükəli meyildir.
Əgər Məsih hökmranlıq etmirsə, onda ya fərd, ya ailə, ya imanlılar cəmiyyəti, ya ticarət sahəsi, ya da dövlət insan diqqətinin yanlış nöqtəsi olaraq yüksələcək. İnsanlar həmişə yaradılışın bu və ya digər tərəfini ilahiləşdirəcəklər. Cismani adam Yaradıcı əvəzinə yaradılışa sitayiş etməkdən qaça bilməz. Qəribə görünsə də, hətta imanlılar cəmiyyəti, Rəblə insan cəmiyyətinin digər təsisləri arasındakı tarazsızlığı nəticəsində, bir məsihçi həyatında bir zülmkar hakimiyyətədək ucaldıla bilər.
Fərd bəşəri idarəçiliyin mərkəzinə çevriləndə anarxiya baş verir. Ailə diqqət mərkəzində olanda qəbiləbazlıq baş verir. Kilsə nizamı mərkəzdə olanda dini müharibələr baş verir. Ticarətdəki nizam dəyişkən olanda üzücü inhisarlar və yaxud bir növ faşizm baş verir. Mülki hakimiyyət səlahiyyət mərkəzinə çevriləndə o dövlətin nəzarətini əsaslı şəkildə ələ keçirir. Hər hansı sahə öz yerindən və tarazlıqdan kənara çıxanda azadlığı itiririk, zülmkarlıq artır və insan azadlığı sıxışdırılır.
Bu kitabın idarəetmə prinsiplərinin öyrənilməsinə yönəlmədiyini nəzərə alaraq, gəlin davam edək.Onu demək kifayətdir ki, quruluşa və hakimiyyətə aid Müqəddəs Kitabın əsas qanunlarını başa düşmək yalnız həyatımızı və təşkilatlarımızı idarə etmək baxımından əhəmiyyətli deyil, həmçinin siyasi/iqtisadi strukturlarımız böhran dərinləşdikcə ətrafımızda baş verənlərə düzgün münasibət göstərmək baxımından da əhəmiyyətlidir. Bu kitab sizi varlı etmək üçün yazılmayıb; sərvətinizi artırmaq, eləcə də əsaslı dəyişiklikdən keçən dünyada sizi daha yaxşı idarəçiliyə hazır etmək üçün yazılıb.
İDARƏÇİLİK FƏLSƏFƏMİZ NİYƏ BELƏ VACİBDİR?
İdarəçilik fəlsəfəmiz insan yaradıcılığını və səmərəliliyini ya təşviq edir, ya da ləngidir. İnsanları və şeyləri təşkil etdiyimiz düşüncə sistemləri kompüteri proqramlaşdırdığımız proqrama bənzəyir. Texniki təminatın tam həcmlə işləməsi proqramdan qəbul etdiyi göstərişlərlə məhdudlaşır. Hökumət fəlsəfəmizin “proqramlaşdırılması” tam olaraq belə işləyir. Fəlsəfə zəifdirsə, onda təşkilatın maksimal bacarığı istifadəsiz qalır.
İdarəçiliyin “proqramlaşdırılmasının” məğzi onun səlahiyyətə münasibəti üstündə dayanır. İqtidardakı adamların “başqaları üzərində hakimiyyəti”, ya “onlara görə məsuliyyəti” varmı? Bu barədə beşinci fəsildə danışdıq, lakin buna yeni nöqteyi-nəzərdən bir daha baxmaq tələb edilir.
Luka 22:24-27-də gördüyümüz kimi, Allahın Padşahlığının həqiqi səlahiyyətinin xidmətçi təbiəti var. Rəhbərlik məsuliyyətinə “üzərində hakimiyyət” nöqteyi-nəzərindən yanaşdığımız zaman, qürurlu olmağımızdan savayı, tabelikdə olan adamların yaradıcılıq düymələrini “söndürülmüş” vəziyyətə salmağa başlayırıq. Onların əsas vəzifəsi tapşırığı yerinə yetirməkdən çox rəhbərlikdən qorxmaq olur. İnsandan qorxmaq (və ya səhv etməkdən qorxmaq) adamı qeyri-məhsuldar və azadlıqdan məhrum edir, halbuki inam (o inam ki, mən bu işi görə bilərəm və rəhbərlik mənə kömək etmək üçündür) böyük enerjiyə yol açır. Bu müddəanı kifayət qədər vurğulaya bilmərəm: iş yerində rəhbərin yaratdığı ruhani mühit məhsuldarlığın və yaradıcılığın ən böyük açarıdır.
“Üzərində hakimiyyət” idarəçilik fəlsəfəsi Darvinist təkamül düşüncə tərzindən qaynaqlanır; tabelikdə olanlara həyat gətirən qüdrəti deyil, “güclü olan sağ qalır” düşüncəsi qüdrətini doğruldur. Kobud gücə və yaxud fitnə-fəsada əsaslanan idarəçilik ölümü təmin edir, potensialı azad etməyə çalışan idarəçilik isə həyat verir.
Məhəbbət hər bir insanın özünəməxsus dəyərə sahib olduğu həqiqətinə əsaslanır, çünki o, Allahın surətində yaradılıb. Təkamül isə onlara verdiyimizdən savayı heç bir dəyərə malik olmadıqları üçün “zəifləri” rədd etməyə imkan yaradır. Məsihçi rəhbərlər hər bir şəxsin Allahda olan ləyaqətini yüksəltməli və qorumalıdırlar; onların ənamlarını aşkar etməli və inkişaf etdirməlidirlər. Əsl məsihçi təşkilatlarının arxasında duran aparıcı qüvvə budur.
Keçən fəsildə gördüyümüz kimi, iyerarxiya Allahın yaradılışına aid bir faktdır. Biz hamımız bərabər deyilik. Allahın bütün Şəxslərinin ontoloji bərabər olmaları ilə yanaşı, bunların Atanın iyerarxiya səlahiyyəti altında əlaqədə olmaları bizə universal bir nümunədir. İyerarxiya nizam, mühafizə və təvazökarlığı inkişaf etdirmək üçün zəruridir. Lakin mömin formada rəhbərlik etmək üçün iyerarxiya səlahiyyəti altındakı hər bir adamı inkişaf etdirərək daha böyük potensiala doğru aparmağa çalışmalıdır. Mahiyyətə görə, rəhbərlər tabelikdə olanlardan “aşağıda” durmalı və onları müvəffəqiyyətə doğru yuxarı itələməlidirlər. Bazarda imanlılar bu formada təşkil edib və rəhbərlik etməyə başlasalar, məhsuldar inqilabı təsəvvür edə bilərsinizmi? Dünya sisteminin idarəçilik üslubu olan rəqib əmək/idarəçilik antaqonizmi modelinin əvəzində əsl xidmət idarəçiliyi olardı. Məsihin qayıtmasından əvvəl imanlıların bunu yer üzündə nə dərəcədə təcrübədən keçirəcəkləri naməlumdur, amma bir şeyi əminliklə bilirik: “Külli-İxtiyar və Ailə”nin əbədi idarəçilik münasibətləri iyerarxiya ilə məhəbbətin mükəmməl tarazlığı ilə işləyəcək. İndi hamımız belə rəhbərlikdə öz səriştələrimizi artırmağa başlamalıyıq.
İDARƏÇİLİKDƏKİ NÖQSANLAR
Mömin idarəçiliyin nizam, təşəbbüs və məhsuldarlıq yaratdığını demişdik; allahsız idarəçilik isə çaşqınlıq, asılılıq və yoxsulluq əmələ gətirir. Bu həqiqətin ən yaxşı nümunəsi Amerikanın ictimai təhsil sisteminin süqutunda baş verənlərdir. Bir vaxtlar dünyada qabaqcıl olmuş təhsil sistemimiz bir çox sahələrdə əsl “məktəb cəngəlliyinə” (şagirdlərin qəddarlığı və müəllimlərin diktatorluğunun hökm sürdüyü yerə) çevrilərək korlanmışdır; təhsili mümkün edən atmosferi qorxu, qiyam və çaşqınlıq dağıtmışdır. Müəllimlər və məktəb rəhbərləri öyrətmək hüququndan məhrum oldular, çünki bəzi şagirdlərin axmaqlıq etmək “hüquqları” digər şagirdlərin öyrənmək hüquqlarından necə isə daha üstün oldu. Dünyəvi psixologiyanın “icazə” şərabından sərxoş olan valideynlər nəzarəti əldən verdilər. Nəticədə evdə həll olunmamış idarəçilik problemləri məktəbə ötürüldü, məktəb isə, öz növbəsində, bunları cəmiyyətə, bazara və məhkəmələrə ötürdü. Evdə həll olunmamış problemlər hansısa formada ictimailəşir. Bəşəri idarəçilikdəki nöqsanlar heç vaxt bir sahəyə bağlı qalmır.
Ətrafımızda idarəçiliyin dağılmasını müşahidə etdiyimiz vaxt bunu bilməliyik: iqtisadi idarəçiliyin dağılması uzun müddət davam edə bilməz. Bu səbəbdən iqtisadi müjdəçilik bütün mədəniyyətlərə təsir göstərmək üçün yararlıdır — iqtisadi cəhətdən sağ qalmaq bir ümumi ehtiyacdır ki, buna görə insan itaətə gələr. Bazarın idarəçiliyi Müqəddəs Kitabdakı nümunəyə müvafiq fəaliyyət göstərəndə (sağ qalmaq üçün bunu etməlidir) onun örnəyi idarəçiliyin korlanmış və tarazlıqdan çıxmış digər sahələrinin satın alınmasına gətirib çıxaracaq bir mandatı gücləndirəcək.
İstehza ilə desək, özünüidarəetmənin zəif olması kimin nə vecinə? Ailə vahidinin tərifi on üç biseksual, dörd transvestit və bir atın birlikdə yaşamasıdırsa, kimin nə vecinə? Kilsə lap milyon məzhəbə bölünsə də, buna kim fikir verəcək? Mənfur mülki hökumətə uzun müddət dözə də bilərik. Bazarın dağılmasını isə qəbul edə bilmərik, çünki iş bacarığımız və təminatımız buna aiddir! Müasir dünyada, sizcə, adamlar ən çox hansı idarəçilik sahəsinin qeydinə qalırlar? Aydındır ki, iqtisadiyyatın; məhz buna görə də iqtisadiyyat məsihçi canlanmanın və dünyanın dəyişilməsinin əsas diqqət mərkəzinə çevrilməlidir və belə də olacaq.
Böyük şair və yazıçı Henri Devid Toro bir dəfə demişdi: “Ən az idarə edən idarəçilik ən yaxşısıdır”. Digər tərəfdən, akademik tədqiqatlarımın sahəsi olmuş müasir siyasi nəzəriyyənin əsasında Kant və Hegelin anlayışına görə, dövlət — “yer üzündə gəzən Allahdır”. Mülki idarəçiliyin durumu və prosesi kütlələrin xilas siyasətinə çevrilib. Bu fəlsəfə dövlətin problemlərimizi həll edəcəyini iddia edir. Belə idarəçilik fəlsəfəsi nəticəsində müasir dünyəvi dövlətdə dəyişilmə məsuliyyəti daha çox aşağıdakı adamlarda deyil, yuxarılardadır. Müasir cəmiyyətin dilə gətirmədiyi fərziyyəsi belədir: dəyişiklik yuxarıdan aşağıya gəlir. Halbuki gerçək dünyada bu fərziyyəni rədd edən adamların sayı getdikcə artır. Onlar bilirlər ki, problemlərinə və gələcəyinə nəzarət edən adamların vasitəsilə dəyişilmə aşağıdan yuxarıya doğru gedir.
Bazarda və ya şəhərdə ən təsirli və səmərəli olan idarə etmə üsulu, adətən, gözə dəyməz və yalnız lazım olanda fərasətini göstərər. Əks halda o, vəzifələrinə məsuliyyətlə yanaşan kəslərin qarşısını almağa və zəiflətməyə meyil göstərər. Bunu başa düşəndə rəhbərlikdə mövqe tutan şəxslər təşkilatın uzunmüddətli planlarını işçilərə açıqlamağa çalışacaqlar. Məqsəd hər fərdə həmin planı mənimsəməkdə kömək etmək və bu prosesdə öz rolunun vacib olduğunu görməyə kömək etməkdir.
Əgər gözlərimiz görürsə, Müqəddəs Yazılar bizə məhz belə bir göstəriş verir. Allahın idarəçilik metodlarını öyrəndikcə biz Külli-İxtiyarın planlarını yaşayır və onu “mənimsəyirik”.
İDARƏÇİLİYƏ DAİR FƏLSƏFƏNİZ NƏDİR?
“Xalqın iradəsi” və “xalqa hakimiyyət” — müasir qlobal cəmiyyətin şüarlarıdır. Xüsusilə də Sovet İttifaqı və onun imperiyası dağıldıqdan sonra demokratiya ibadət etdiyimiz yeni bütümüzə çevrilmişdir. Demokratiya dünyanın problemlərinə cavab olaraq tanıdılır. Lakin əsl demokratiya həmişə əksər politoloqların və tarixçilərin kabusu olub, çünki onlar bilirlər ki, emosiyaya qapılaraq bir anda dəhşətli işlər törədən izdiham idarəçilikdə xaos yaradır. Fransız inqilabı ən gözəl nümunədir. Demokratiya istibdadın ən qəddar zülm formasına çevrilə bilər və əslində, heç vaxt uzun müddət davam etmir. O, həmişə ya mədəni dağılma, ya da mədəni güclü silahlı müstəbidlər ilə əvəz olunur. Buna zidd olaraq, Müqəddəs Kitab idarəçiliyi müdrik liderlərin xalq tərəfindən öz adından və müəyyən mənada əsas maraqlarından kənarda hökmranlıq etmək üçün seçildiyi bir respublika formasındadır.[148]
Məhz bu səbəbdən Kalvin və digər islahatçılar mülki hökumətin bir imanlı üçün yer üzündə ən yüksək xidmət olduğunu söylədilər, çünki bütün cəmiyyət bu ictimai xidmət vasitəsilə mürəbbilik alır və nizama salınır. Hökumət rəhbərlərini hazırlayan imanlılar cəmiyyəti bu gün haradadır? Gələcək icraçı rəhbərlərə Müqəddəs Kitabın idarəetmə bacarıqlarını öyrədən imanlılar cəmiyyəti haradadır? Bir şeyi həqiqətən dəyişdirmək istəyiriksə, imanlılar cəmiyyəti bunu etməlidir. Şikayət etmədən enerjimizi tərbiyəyə sərf etməliyik!
İdarəçilik fəlsəfəmiz çox vacibdir. İdarəçilik fəlsəfəniz nədir? Evdə, işdə, imanlılar cəmiyyətində, cəmiyyətdə təsir dairəsinə və ya məsuliyyətinə sahib olduğunuz insanlar üçün aydın şəkildə müəyyən edilmişdirmi? Sizin üçün aydın deyilsə, hansı meyarlara və hansı xüsusi prinsiplərə əsasən idarə edirsiniz? İnsanların səmərəliliyini artırmaq, bacarıq səviyyələrini yüksəltmək və səhvləri tanıyan, onları düzəldən, lakin əsasən potensialı inkişaf etdirən bir mühitdə inkişaf etmələrini təmin etmək üçün nə edirsiniz? Hamımız bu cür özünü yoxlayan suallar üzərində dayanmalıyıq.
Bunlar yeni fikirlər deyil. Məsələ onların yeniliyində yox, onları tətbiq etməkdədir. “Külli-İxtiyar və Ailə” şagirdlərdən ibarət bir təşkilatdır və bu, həqiqətlə məşğul olanlar deməkdir.[149] Gəlin yaxşı idarəçiliklə yaradıcı səmərəlilik arasındakı əlaqəni başa düşən həqiqət tətbiqçiləri olaq. Niyə biznes məktəbləri imanlılar cəmiyyətini bizim üçün və dünyəvi şərtlərlə təmin etməlidir? İmanlıların böyük əksəriyyəti bazarda işlədiyi üçün onları səmərəli şəkildə təmin etməliyik. Haydı, “Külli-İxtiyar və Ailə” üzvləri, kilsənin dörd divarından kənara çıxaraq hərəkətin olduğu yerə baxın.
İcazənizlə, imanlılar cəmiyyətimizin uşaqlar üçün Müqəddəs Kitab dərslərinin tədris proqramını və kafedradan deyilən mövzularını əsaslı şəkildə artırmağı təklif edə bilərəmmi? İmanlılarımıza, kilsənin dayanacağının sonunda ağıldan uzaqlaşmağa başlayan “yaxşı hiss et” moizələri ilə qulaqlara xoş gəlmək əvəzinə, real dünyada tətbiqi olaraq necə işləyəcəklərini Müqəddəq Kitabdakı kimi öyrətmək üçün bu forumlara ehtiyacımız var. İmanlılar əsl imanlı olmaq istəyirlərsə, onlar əsl qida almalıdırlar. Yadınızda saxlayın ki, bunları deyən pastordur!
11-ci fəsil: Sizi müvəffəqiyyətə gətirəcək əsas üçqat iplər
Onları tapmayanda Yasonla bəzi imanlı qardaşları sürüyə-sürüyə şəhər başçılarının qarşısına gətirib hay-küy saldılar: Dünyaya çaxnaşma salan bu adamlar gəlib buraya da çıxdı.
—HƏVARİLƏRİN İŞLƏRİ 17:6
ƏSAS PRİNSİP №11:
Məsihçilər şagirdlər kimi yaşamalıdırlar; öz ağıllarını yeniləməli və birləşib Allahın xalqlar üçün planını həyata keçirməlidirlər.
İndiyədək müzakirə etdiyimiz bütün prinsipləri ardıcıl və şüurlu şəkildə tətbiq etməyincə bu prinsiplər nisbətən gücsüz qalacaq. Başqa sözlə desək, həqiqət biliyi yalnız düzgün, ardıcıl və tətbiqi zamanı təsirə məruz qalanlara izahat verildikdə qüvvəyə malikdir. Həqiqəti çoxaltmaq üçün başqalarına həm onu başa düşməyi, həm də ondan istifadə etməyi öyrətməyi bacarmalıyıq. Bunu etmədikcə bu həqiqət yalnız özümüz üçün əlçatan qalır və bu səbəbdən ətrafımızdakı mühiti dəyişməkdən söz gedə bilməz, hələ bütöv xalqı dəyişməkdən demirəm.
Öyrətmək üçün biz bildiyimiz və bilmədiyimiz şeyləri özümüzə aydın etməliyik. Bunu şəxsi təcrübəmdən öyrənmişəm! Məhz öyrətmək vasitəsilə şagirdlərimin sualları və müxtəlif öyrənmə tərzləri bir şeyin həqiqətən necə işlədiyini izah etmək bacarığımı (və ya bacarıqsızlığımı) mənə açıqlayır. Öyrənməyin ən sürətli yolunun öyrətmək olduğu ifadəsi ilə ürəkdən razıyam.
Əsl məsihçilik dəyişikliyə aparan məlumat haqqındadır. Məsihin toxunduğu insanları və vəziyyətləri fərqləndirən əlamət bu idi: O getdikdən sonra həmin adamlar artıq fərqli idilər. Bu kitab iqtisadiyyat və biznes fəaliyyətinin əsas həqiqətlərindən bəhs etsə də, sadə təlimdən daha irəliyə getməkdə israrlıyam. Mən Məsihin bu dünyada öz xalqı vasitəsilə və xüsusi olaraq kapital yaratma təcrübələri və adamları qüdrətləndirmək fəaliyyətləri vasitəsilə izzətləndiyini görmək istəyirəm. Bunun yerinə yetirildiyini görmək üçün hamımız əsas prinsip №11-in bu üç əsas qaydasını həyat tərzimizin bir hissəsinə çevirməliyik:
	Allahın həqiqətlərini özümüz üçün və öyrətməyə çağırdığımız insanlar naminə mənimsəmək üçün intizamlı şagirdlər olmalıyıq. 

	Biz Müqəddəs Kitaba əsaslanan əsl məsihçi dünyagörüşü qurmalıyıq. Bu, dünya sisteminin ağlımızda və qəlbimizdə məharətlə kök saldığı yanlışları kökündən çıxartmaqdan başlayır. 

	Allahın həqiqətlərini bazarda və geniş mədəniyyət sahələri və qərar qəbul edən mərkəzlərdə yaymaq və çoxaltmaq məqsədilə onlarla əməkdaşlıq etmək və quruculuq üçün eyni düşüncəli başqalarını axtarmalıyıq. 



Bu vacib fəslin qalan hissəsi həyatımızda şəxsi məsuliyyəti üzərimizə götürmək barədədir; bu, “Amin” dediyimiz həqiqət və anlayışları ötürən sistemi qurmaq üçün gərəkdir.
YALNIZ ŞAGİRDLƏR BU DÜNYANI DƏYİŞDİRİRLƏR: SİZ ŞAGİRD KİMİ YAŞAYIRSINIZMI?
İsa yaxınlaşıb onlara dedi: “Göydə və yer üzündə bütün səlahiyyət Mənə verilmişdir. Beləliklə, gedin, bütün millətləri Mənim şagirdim edin; onları Ata, Oğul və Müqəddəs Ruh adı ilə vəftiz edin; sizə əmr etdiyim hər şeyə riayət etməyi onlara öyrədin. Budur, Mən dövrün sonuna qədər hər gün sizinləyəm.” —Matta 28:18-20 

Şagird — nizam-intizama tabe olan öyrənəndir; o, qəlbini həqiqətən fəth etmiş həqiqətlərə yiyələnmək yolundadır. Baxmayaraq ki, Məsih açıq-aşkar məsihçiləri şagird olmağa və şagirdlər yetişdirməyə çağırmışdır, biz çoxumuz belə yaşamırıq. Məsihçi adını bizə adi adamlar qoyublar; Müqəddəs Yazılarda bu ad cəmi üç dəfə istifadə olunub. “Şagird(lər)” sözü isə iki yüz əlli dəfədən çox istifadə olunub. Camaat, zənnimcə, yozum burada gizlənir!
Şagirdlik bir proqram deyil, bir həyat tərzi olaraq bazar dünyasına heyrətamiz şəkildə uyğun gəlir, çünki nəticələrin əks-əlaqə sistemləri çox tez və asanlıqla aşkar edilir. Əkin-biçin qanunu koordinasiya edilmiş insan fəaliyyətinin hər hansı digər sahəsinə nisbətən biznesdə daha tez hərəkət edir. Biznes ideyaları və hərəkətləri, adətən, sürətli bir dönüş müddətinə malikdir və tez bir zamanda nəzərəçarpacaq nəticədə özünü göstərir. Buna görə biznes aləmində Allahın prinsiplərini aşkar etməyə çalışmaq, tətbiq etmək və onlara yiyələnmək cəhdləri öz-özlüyündə böyük qısamüddətli imkanlar daşıyır. Bunlar Allahın Kəlamının doğrudan da işlədiyinə olan inamımızı təşviq edir. Bundan qaynaqlanıb müjdəçilik, nəzərə çarpan uğur hekayələri, eləcə də bazar xidmətləri və məsələlərinin yeri ilə dəyərinə aid tamamilə yeni bir perspektiv əmələ gələcək. Ancaq bunların hamısı Allahın bizə Öz həqiqətləri üçün qurmağa izin verdiyi təminetmə sisteminə əsaslanıb. Əgər O, şagirdləri çağırırsa, deməli, Öz müraciətnaməsinin həyatı dəyişdirən qüdrətli mahiyyətini irəli çəkməkdən ötrü onlardan istifadə edəcək.
Bu, şagirdlik haqqında bir kitab deyil. Lakin icazə verin sizə, mənim zənnimcə, şagirdliyin bəzi həlledici olan elementlərini təsvir edim. Biz bunları özümüzdə təcəssüm etdirməliyik ki, öz həyatımızı bazarda və ya istənilən yerdə Məsih üçün dəyişiklik gətirən vasitəçiyə çevirək:
	Zəbt olunmuş qəlb: Şagirdlərin qəlbləri başqa bir insanın izah etdiyi həqiqət, gözəllik, ədalət və ya adətən, başqa bir şəxs tərəfindən nümayiş etdirilən düşüncə və səriştələr yığımını görəndə bunlarla zəbt olunur. İncəsənət, əyləncə, sahibkarlıq və sair sahələr barədə düşünün. Bütün bu sahələr öz-özlüyündə iştirakçıların qəlbini fəth edən həqiqət, bacarıq, sənət və mükafat elementlərinə malikdir. 

	Həqiqət standartı: Şagirdlər öz səviyyələrini aşağı salmamaqdan ötrü inkişafın meyarı kimi bir həqiqət, etika və üstünlük standartına malik olmalıdırlar. İmanlılar üçün bu, Müqəddəs Yazılardır. 

	Həvəsləndirən güc mənbəyi: Şagirdlərin onları qüvvətləndirən və öyrənməyə vadar edən, eləcə də çətinliklərin, məyusluğun və bütün başqa maneələrin öhdəsindən gəlməyə qadir edən qərarları olmalıdır. Çünki bilməli olduğu şeyləri axtaran hər bir yeni imanlı maneələrlə qarşılaşır. Sadə sözlərlə desək, bunun adı belədir: həvalə edilmiş iradənin qüdrəti. İmanlılar həm həvalə edilmiş iradə, həm də Allahın Müqəddəs Ruhunun qüdrətinə ehtiyac duyurlar. 

	Təlimat və islah etmənin mənbəyi: Öz-özünü öyrətmə ilə uzağa gedilmir. Əsl şagirdlərə “həqiqəti məhəbbətlə deyən”[150] rəhbərlər, müəllimlər və ruhlandıran kəslər gərəkdir. Bunlar zəruri olanda daha çox öyrənmə və inkişaf üçün tələb olunan islahı verirlər. Əsl şagirdlər onları yetişdirəndə kifayət qədər təvazökar olmalı, eləcə də həqiqət məsələlərini kifayət qədər aydın bilməlidirlər ki, yalançı müəllimlər və əsassız nöqteyi-nəzərlər onları yoldan çıxarmasın. 

	“Zahirə” baxış: Mənə elə gəlir ki, bir çox “adi məsihçi əsasən öz şəxsi motivasiyalarının yalnız “daxilə” baxan strategiyası ilə yaşayır. Bununla demək istədiyim odur ki, onların həyat motivasiyası və dünyagörüşü çevrəsi, ilk növbədə, özlərinin və yaxınlarının rifahı ətrafında fırlanır. “Zahirə” baxan məsihçilər isə Məsih tərəfindən öz ömrünü elə səviyyədə yaşamağa həvəsləndirilir ki, həyat yolunda rastlaşdığı adamlara təsir göstərmək üçün istifadə edilsinlər. Onlar öz həyatları və şəxsi rahatlıqları hesabına Allahı və Onun Padşahlığını izzətləndirmək üçün peşəkarlıq və bacarıq axtarırlar. Onlar öz həyatlarını daim məşqlərdə keçirirlər; onların uğur standartları İsa, Paul və başqaları naminə öz həyatlarını ikinci yerdə qoymuş Müqəddəs Kitab qəhrəmanlarıdır. Məsihçilər göylərə gedirlər; “zahirə” baxan məsihçilər isə yol boyu dünyanı dəyişirlər. 



Şagird kimi yaşamağı öyrənmədən həyatımızda gözlədiyimiz dəyişikliyin qədəri (bazarda və ya hər hansı başqa bir yerdə adamlara təsir etmə nöqteyi-nəzərindən) çox cüzi olacaq. Buna zidd olaraq, alovla yanan qəlblər “Külli İxtiyar və Ailə” şirkətini bütün yer üzündə genişləndirərək əbədiyyətə aparacaqlar. Nümunədə göstərilməyən, həyatda yaşanmayan həqiqət mücərrəddir, buna görə də nisbətən faydasızdır.
BİR MƏSİHÇİ DÜNYA GÖRÜŞÜNÜN YARADILMASI: TAPŞIRIĞA BAŞLAMISINIZMI?
Bu dövrə uyğunlaşmayın, əksinə, düşüncənizin təzələnməsi ilə dəyişin ki, Allahın yaxşı, razı salan və kamil iradəsini ayırd edəsiniz. —Romalılara 12:2 

Cismən həyat sürsək də, cismani təbiətə görə döyüş aparmırıq. Ona görə ki döyüş silahlarımız cisimdən düzəldilən silahlar deyil, qalaları dağıdan ilahi qüvvəyə malik silahlardır. —2 Korinflilərə 10:3-4 

Məhəbbətlə həqiqəti yerinə yetirərək bədənin Başı olan Məsihə bənzəmək üçün hərtərəfli böyüyək. —Efeslilərə 4:15 

Yuxarıdakı ayələrdən aydın göründüyü kimi, ağlımızı yenidən qaydaya salmaq ən mühüm məsələdir. Lakin bu, asan deyil. Yalnız əsl şagirdlər bu dağı yerindən tərpədə bilərlər, çünki bu, çox çətindir və zəhmət tələb edir. Dünya sistemi bunu mümkün qədər çətinləşdirib. Şeytanın dünya təhsil sistemi çoxlarımızın beyinlərini möhkəm “yuyub”, ağlımızı Allahın yaratdığından (bizim əslində yaşadığımız) fərqli bir mənəvi, əqli və ruhani dünya ilə doldurub. Bundan savayı, şeytan kütləvi informasiya vasitələrinə, incəsənətə, əyləncə sənayesinə, qəzet-jurnallara sərf etdiyi milyardlarla dollarla o yalançı dünyanı daim gücləndirir.
Bir vaxtlar mən Berkeleydəki Kaliforniya Universitetində aldığım qabaqcıl təhsilimlə fəxr edirdim, bir gün həqiqətən nə baş verdiyini başa düşənə qədər. Şeytan mənə tarix, iqtisadiyyat, psixologiya, ədəbiyyat, elm və digər hər şeyi öyrətdi. Təxminən iyirmi beş il bundan əvvəl mən bir ağır məsələyə — yenilənmiş düşüncəmi Allaha tabe etdirməyə başladım. Mən hələ də bunu edirəm. Məsihçi kitablarımın sayını görsəydiniz, mənə inanardınız.
Təsadüfən Berkeleydən daha mötədil kollec və ya universitetə daxil olaraq şeytandan qaçdığınızı düşünürsünüzsə, aldanırsınız. Döyüşə göndərməzdən əvvəl uşaqlarımın hamısına ev təhsili vermişəm; buna görə nə dediyimi bilirəm. Onlar məsihçi təhsili alsalar da, xoş niyyətli məsihçi əxlaqı ilə ört-basdır edilmiş bir çox dünyəvi fərziyyələrə məruz qaldılar. Mən barışmaz tərzdə fərziyyələri yoxlayan adamam. Bu o deməkdir ki, hansısa fikri və həqiqəti alıb qəbul etməzdən əvvəl onların arxasındakı mənşəyi və fərziyyələri bilmək istəyirəm. Məsihçilərin bütün həqiqətlərə baxışı bu cür ciddi yoxlanışlar tələb edir. Allahın lütfü ilə bundan kiçik həqiqət də bizi göylərə apara bilər, lakin o, dünya sisteminin yalanlarına qarşı kifayət qədər güclü padzəhr olmayacaq ki dünyanı dəyişdirsin.
Bu kitabı mən iqtisadiyyat, biznes və sosial siyasət sahələrində Müqəddəs Kitaba uyğun tərzdə düşünməyi öyrənərkən yazmışam. Allahın köməyi və başqalarının müdrik dəstəyi ilə bu prinsipləri və onların tətbiqini Müqəddəs Yazılarda axtarmağım mənim üçün bəzən çətin olsa da, çox gözəl bir səyahətə çevrildi.
Ola bilsin, ən çətin hissələrdən biri kütləvi informasiya vasitələrini, eləcə də ictimai şərhçilərin, iş adamlarının, iqtisadçıların və siyasətçilərin bu məsələlər üzrə şirin bəlağətlərini dinləmək idi. Bilirdim ki, iqtisadi və sosial siyasətlərimizi həqiqətən gerçəkləşdirmək üçün nə onlar, nə də onların dinləyiciləri kifayət qədər dərin və ya Müqəddəs Kitaba uyğun tərzdə düşünməyə öyrədilmişdilər.
Lütfən, mənim ürəyimi eşidin: bizə, sadəcə, “ruhani” adı almış iqtisadi məkanda məsihçi xidmətçilər və ya Allahın qanunlarını tətbiq edərək tonlarla pul qazanan məsihçilər gərək deyil. Bizə müxtəlif təsir sahələrini bir-bir götürüb milyonlarla insana yenidən təhsil-tərbiyə verən Müqəddəs Kitaba uyğun dünyagörüşlü məsihçilər lazımdır. Bizə bazar iqtisadiyyatı şəraitində məsihçilər və onların xidmətlərinə dəstək olan, funksional dünyagörüşünü inkişaf etdirmək istəyən imanlılar üçün yerli, regional, milli və beynəlmiləl təhsil qrupları lazımdır.
“Strateji Məsihçi Xidmətləri” təşkilatında “Biznes idarəçiliyi məktəbi” təşkil etmişik. O, mövcud olan bu boşluğu doldurmağa başlayıb, amma bizim hamımıza daha çox, olduqca daha çox məktəblər lazımdır. Bəzi siyasətçilərin “varlıların xeyrini” düşünərək biznesə aid bəzi vergilərin azaldılması barədə mübahisə etdiklərini eşidərkən başımı yolmaq istəyirəm. Aydındır ki, onlar və Amerika xalqının çoxu sərmayə kapitalının biznes müəssisələrini necə başladığı və iş yerlərini necə yaratdığı barədə ən tutqun düşüncəyə belə malik deyillər! Bizə Müqəddəs Kitaba uyğun dünyagörüşlü məsihçilər çox lazımdır. Müqəddəs Kitab dünyagörüşünün iqtisadi bazara aidiyyəti var. Biz imanlılar bu barədə nə isə tədbir görməliyik və bunu öz yerli imanlılar cəmiyyətimizdə və məsihçilərin sahib olduqları və ya idarə etdikləri bizneslərdə başlamalıyıq.
ALLAHIN XALQLARA AİD PLANINI İCRA ETMƏK ÜÇÜN BİRGƏ STRATEJİ İŞ: TƏSİRİNİZ OLAN YERDƏ BAŞLAYARSINIZMI?
Bir dəfə seminardakı dinləyicilərdən soruşdum: Bütöv bir fili necə yeyərdiniz? Onlar gülməkdə ikən cavabı verdim: dişləm-dişləm qopararaq. Dünya belə dəyişir. Addım-addım. Allah ölçüsü və təsiri çoxalan bir konsentrik dairədən o birisinə hərəkət edir. İnsanlardan bir təşkilata qoşulmağı xahiş etmirəm; mən onlardan hərəkata qoşulmağı xahiş edirəm. Bu hərəkatın tərifi belədir: öz şəxsi təsir sahənizdə Allahın həqiqətinin strateji və uzunmüddətli bəhrəsini gətirmək. Yadınıza salın ki, Allahın bütün yer üzündə Öz hökmranlığını genişləndirmək planı bağdakı cəmi iki adamla başlamışdı.
Əminəm ki, siz, ümumiyyətlə, təsir etdiyiniz və xüsusən də işlədiyiniz yerdə — iş yerinizdə və bacarıqlı olduğunuz sahədə biliyinizi tətbiq etməyə çalışırsınız. Lakin biz hamımız bunu daha ardıcıllıqla, daha şüurlu, daha təsirli etməliyik. Ardıcıllıq deyəndə mən yaxşı vərdişləri qoruyub saxlamaq və təcililiyin zülmündən qurtarmağı nəzərdə tuturam ki, hər gün yolumuzu Allahın qoyduğu yola tərəf istiqamətləndirmək gerçəkliyinə diqqətimizi cəmləyə bilək.
Şüurlu deyəndə mən nə etdiyimizi bilmək, bunu niyə etdiyimizi və bunun təsirli olduğunu necə müəyyən etməyin yolunu bilməyimizi nəzərdə tuturam. Ardıcıl və şüurlu həyat barədə çox danışa bilərik, amma mövzudan uzaqlaşmamaq üçün diqqətimi daha təsirli quruculuq üzərində cəmləməyi üstün tuturam.
Dəyişiklik — ling oyunudur. Fərasətli oyunçular arzu olunan dəyişikliyin artımını dəstəkləyəcək insanları, ideyaları, təşkilatları və yaxud mənbələri tapıb aşkar edirlər. Yaxşıca yerləşdirilmiş fırlanma və dayaq nöqtəsi, kifayət qədər uzun və kifayət qədər bərk olan dəstək lingi ilə, güman ki, Ərəstunun dediyinə görə, “Yer kürəsini qaldırmaq olar”. Beləliklə, bu, dəyişikliyə gətirib çıxarır; biz isə düzgün ling nöqtələrini tapmalıyıq.
Bu ling nöqtələrinin ailənizdə, imanlılar cəmiyyətinizdə, iş yerinizdə və ya hər hansı bir başqa təşkilatda harada olduqlarını deyə bilərəmmi? Onlar əsl rəhbərlər və təsir göstərən şəxslərdir. Onların bəzilərini heç rəsmən rəhbər kimi tanımaya da bilərlər, amma onlar, əslində, vardırlar. Vəzifəniz onlara təşkilatın həqiqi nöqteyi-nəzərini anlamaqda kömək etməkdir. Təşkilatda göstərici böyümə məhz bundan başlayır.
Bunu haradan bilirik? Məsihçi şagirdlərin gözləməli olduğu kimi, bu, bütün Müqəddəs Yazılarda tapılır. Allahın Kəlamı əsas həqiqətlərimizin mənbəyidir. İsanın Öz on iki şagirdini tapdığı, öyrətdiyi və təlim verdiyi, sonra da onları xidmətə könül rahatlığı ilə göndərdiyi yol — ling axtarışında birinci işarədir.
İdarəçilik nöqteyi-nəzərindən baxsaq, vəzifəniz Allahın verdiyi təlimatı dərk edən adamları tapmaqdır. Onlar kimlərdir? Onlar sizdən məsləhət və dəstək istəyən, sonra isə bunları təcrübədə həyata keçirən kəslərdir. Həqiqətən, bu, çox sadədir. Bu o adamlardır ki, bizim təklif etdiyimiz şeylərə əməl edirlər; təlim alıb rəhbər olmaq qabiliyyətlərini göstərirlər. Buna görə onlar ling nöqtəsi kimi nəzərdə tutulan adamlardır. Bu, mövqe ilə bağlı deyil. Əsl sual budur: həmin mövqeləri tutan adamlar uyğun adamlardırmı? “Uyğun adamlar”ın bu üç cəhəti var:
	Düzgünlük: Onlar sizinlə saxta, başqalarını məmnun edən və ya başqalarında təəssürat yaratmağa çalışan zahiri deyil, əsl “daxili söhbət” aparırlar. 

	Səriştə: Onların təyinatlarına uyğun olan peşəkarlığı öyrənməyə can atırlar. Onların biliyi ilə müqayisədə bu istək daha vacibdir. Bilik ən yüksək nöqtəyə çatır, istək isə heç vaxt çatmır. Peşəkarlığı öyrənmək imkanını axtarmayan adamda şagird ürəyi yoxdur. 

	Öyrənmək qabiliyyəti: Başqasından öyrənmək üçün təvazökarlığa malik olma keyfiyyəti heyrətamizdir. Həsəd aparmadan və nəzarət etməyə çalışmadan başqa adamın missiyasında iştirak etmək xasiyyəti də heyrətamizdir. 



Bu istiqaməti tutsanız, düz yolda olacaqsınız.
Onda əsas vaxtınızı ling nöqtəsi olan adamlara sərf edəcək və mane olan adamları kənarlaşdıracaqsınız. Hamımız bilirik ki, şeylərin və adamların əksəriyyəti tez və dərhal vaxt itirmədən diqqət tələb edirlər. Onlar strateji şeyləri yox, amansız zəruriyyəti təşkil edirlər. Müvəffəqiyyətli bir təşkilat zəruriyyətə görə yox, strateji olaraq qurur. Onun başçıları və idarəçiləri öyrədiliblər ki, üzərlərində qurmaq üçün ling nöqtəsi olan adamları axtarıb tapsınlar. Beləliklə, işçilər sahibkara, sahibkar isə ling nöqtəsinə çevrilir. Ling nöqtəsi olan təşkilatlar sağlam təşkilatlara çevrilirlər; sağlam adamlar və sağlam təşkilatlar özlərindən daha böyük olan sahələrlə əlaqədə olmağa can atırlar. İndi isə bu strateji fəsildə yekun nöqtəsinin təsvirinə keçə bilərəm.
YEKDİLLİYİN VACİBLİYİ
Həqiqətən sağlam olanlar daha böyük sağlam olan şeylərlə təmasda olmağa can atırlar. Necə ki, tanıdığım bir müdrik adam demişdi: “Bu, daxili birlik və zahirən böyüyüb birləşmə prinsipidir.” Allahın kainatı bu həqiqətlə doludur: yekdillik və birlikdə işləmək bacarığı olan daha böyük vahidlər buna köklənmiş kiçik sağlam vahidlərdən əmələ gəlirlər. İnsan bədəninə nəzər salın. O bu həqiqətin mükəmməl nümunəsidir. Hüceyrələr ümumi hüceyrə qruplarına köklənirlər; hüceyrə qrupları orqanlara köklənirlər; orqanlar sistemlərə köklənirlər; sistemlər isə beynin idarəçiliyinə köklənirlər. Köklənməyənlər isə ya limfatik düyünlərdə ayrılıqda olur, ya da xərçəngə çevrilirlər. Sağlam insanlar və sağlam təşkilatlar tədricən birləşirlər, sağlam olmayalar isə yox.
Aydındır ki, iş dünyasındakı inteqrasiya haqqında danışarkən mən mütləq tərzdə daha böyük şirkətlərlə birləşməyə və ya onları almağa çalışan birgə və ya müstəqil iş birlikləri barədə danışmıram. Nə də şaquli birləşmədən, yaxud miqyaslı iqtisadiyyatın səmərəliliyindən danışmıram. Dediyim odur ki, sağlam fərdlər sağlam şöbələrə köklənirlər, hansılar ki, sağlam bölmələrə, bunlar da sağlam təşkilatlara köklənirlər. Müəssisənin böyük və ya kiçik olmasından asılı olmayaraq, kiçik vahidlərin öz qüvvələrini eyni təşkilatın daha böyük vahidlərinə birləşdirməyə can atmaq bacarığı həm şəxsin, həm də təşkilatın sağlamlığının əlamətidir.
Layiqincə birləşməyən fərdlər, şöbələr və ya layihələr nəinki rəhbərlər üçün böyük narahatlığa səbəb olurlar, məhsuldarlıq və mənfəətlilik baxımından da əhəmiyyətli itkilərə səbəb olurlar.
Daha böyük təşkilatın planlarına yaxşı köklənmək bacarığımız nə qədər yaxşı olsa, bu bacarığı olanlarla olmayanları ayırd etmək qabiliyyətimiz də bir o qədər güclü olacaqdır.
Bu qanun ailələrdə, imanlılar cəmiyyətində, iş birliklərində və xalqlarda işləyir. Məqsədimiz Allahın Onun bütün bədəni üçün olan planına — eyni zamanda, bir həyata, bir ailəyə, bir imanlılar cəmiyyətinə, bir iş fəaliyyətinə, bir fəaliyyət sahəsinə köklənmək üçün sağlam olmaqdır. Mən çox böyük və ya qeyri-real düşünürəmmi? Yəhya 17-dəki Məsihin Ataya duasını yenidən oxuyun və sonra mənə bunu deyin. “Külli İxtiyar və Ailə”ni eşidə bilən kəslər mənim də eşitdiklərimi və gördüklərimi eşidə və görə bilərlər. Bu fəsildə “Biznesi Allaha məqbul tərzdə idarə edək” kitabının üç əsas fikri çatdırılır:
	Nizam-intizamlı şagird olmaq 

	Ağlınızı Müqəddəs Kitaba uyğun yenidən təlimləndirmək 

	Ling nöqtələri adamları vasitəsilə tikib qurduğunuz zaman strateji əməkdaşlığı axtarmaq 



Bu üç quruculuq bacarığı müzakirə etdiyimiz həqiqətləri yaşamağımız üçün çox mühümdür. Əks təqdirdə, bu həqiqətlər yalnız mücərrəd anlayışlar aləmində qalacaq.
12-ci fəsil: Əsl radikallara çağırış
Sizdən törənənlər qədim dağıntıları tikəcək, nəsillərdən qalma təməllərin üstünü siz bərpa edəcəksiniz. Sizə xarabalıqları bərpa edənlər, camaatın yaşaması üçün küçələri yenidən quranlar deyiləcək.
—YEŞAYA 58:12
ƏSAS PRİNSİP №12:
Əsas quruluşları aşkar edin və onların üzərində tikin. “Radikal” sözü sizin düşündüyünüz mənanı daşımır.
Dünya həmişə əsl radikallar tərəfindən dəyişdirilib. Onlar öz dövrlərinə aid məsələlərin məğzini başa düşən və bunların nəticələrini aradan qaldırmağa adamları vadar edənlərdir. Çoxları yalnız simptomları aradan qaldırmaqla keçinirlər; əsl radikallar isə görünən və keçici şeyləri formalaşdıran o gözəgörünməz, gizli qüvvələrə yaxınlaşırlar. Radikallar prinsiplərə diqqət yetirirlər, siyasətçilər və onlara bənzər adamlar isə rəylərlə, nöqteyi-nəzərlərlə və ümumi razılıq əldə etməklə məşğuldurlar.
Bəziləri radikal sözünü sosial cəhətdən alçaldıcı söz kimi başa düşürlər. Köklü dəyişiklik barədə düşünən az sayda adam “radikal” adlandırılmaq istəyir. Amma radikal sözü, əslində, çox insanın düşündüyü mənanın az qala tam əksini ifadə edir. Bu söz latınca “radiks”dən əmələ gəlib, bunun hərfi mənası “kök” və ya “kök məsələsi”dir. Əsl radikallar vəhşi baxışlı, uzunsaçlı, dövlətə nifrət edən qiyamçılar deyillər. Tam əksinə. Əsl radikallar keçmişə, öz köklərinə meyil göstərirlər. Onların şövqü yeni və mütərəqqi deyil, köhnə və əbədidir. Radikallar həqiqətən təsir bağışlayan yenilikçilər ola bilərlər, lakin daha yaxşı gələcək gətirməkdən ötrü onların yenilikləri köklə bağlı həqiqətlərə yeni üsullar tətbiq etməkdə aşkar olunur.
Radikallar sabitləşdirici həqiqətləri yenidən təsdiqlədiyi halda, yalançı xəyalpərəstlər və hakimiyyət hərisləri, sadəcə, radikalizm donu geyinirlər. Əsl məsihçi radikallar əbədi təməllər üzərində tikməyin qeydinə qalırlar, bunu “Əzəldən Var Olan”[151] Şəxslə birlikdə edirlər.
Vəftizçi Yəhya öz qəribə görünüşünə və qeyri-adi həyat tərzinə görə yox, özündə təcəssüm etdirdiyi müqavimətçi sözünə görə radikal idi. O, adamları radikal məhəbbətə, radikal mənəviyyata və əxlaqi ardıcıllığa dəvət edirdi. Əlbəttə, radikallar həmişə dəvə tükündən geyimlər geyinib və ya yarıçılpaq gəzmirlər, həmçinin bahalı paltarlar geyinmirlər, ona görə ki radikalizm əzəli görünüş yox, əzəli səslənişdir. Radikallar və onların radikal bəyannamələri bizim ürəyimizdən tutub yapışırlar. Onlar cəmiyyətin rəhbərlərinin məqsədsiz üzdükləri zahiri, darıxdırıcı, quru bayağılığın düz ortasında bizə yenidən köklərimizi aşkar etməyə kömək edirlər. Radikallar insanları zamanla təsdiqlənmiş həqiqətin qədim sədlərini yada salmağa ruhlandırırlar. Əcaib adamlar üsyankarı yamsılayar; tarix isə radikalın üzərində fırlanar.
Allah, əslində, radikal olub yaşamağa cəsarət edən məsihçiləri axtarır. Mənim irəli sürdüyüm fikir odur ki, məsihçi iş adamları qarşıdan gələn illər ərzində əhəmiyyətli dərəcədə rəhbərliyi əllərinə alacaqlar. Həmçinin Allah kosmik bir müəssisə qurur. Bəziləri dediklərimə “radikal” çıxış kimi baxacaqlar. Doğrudan da, bu belədir. Mənim Məsihdə üzərimə götürdüyüm yük mövcud olan şeylərin mənasızlığını dəyişmək istəyən kişi və qadınları tapmaqdır; bu sanki itirilmiş şeyləri təzədən aşkar edib, yenidən qurmaqdır:
Onlar qədim dağıntıları inşa edəcək, əvvəlki xarabalıqları bərpa edəcək, nəsillər boyu viranə qalmış şəhərləri yenidən quracaq. —Yeşaya 61:4 

RADİKALLAR ALLAHIN QANUNLARI VƏ PRİNSİPLƏRİ ÜZƏRİNDƏ TİKİRLƏR
Kədərlisi odur ki, kilsədəki bəzi adamlar bizi qanunların nisbi olduğuna və yalnız az sayda qəti özüllərin mövcud olduğuna inandırmaq istərdilər. Bu adamların rəyinə görə, Əhdi-Cədid Əhdi-Ətiqin üzərində tikilməkdənsə, onu əvəz edib. Onlar inanırlar ki, elm insan təbiətini dəyişə bilər və dəyişdirib də; inanırlar ki, tarix bizə az şeyi öyrədə bilər (ona görə ki biz inkişaf etmişik və bir-birimizlə və ətraf mühitlə mürəkkəb və yeni münasibətlər yaratmışıq) və biz keçmiş dövrlərin adamlarından fərqlənirik. Onlar inanırlar ki, heç nə qayda halında deyil, belə ki, keçmiş kök quruluşlarından tutub yapışmaq keçmişin səhvlərində ilişməkdir; qanunvericilik sistemləri inkişaf etməlidir, bizim yeni texnologiyalarımızla, liberal dəyərlərimizlə uzlaşmalıdır. Lövbərlər və ya özüllər sizi yalnız kiçildir və onların dediyi kimi, azadlığınızı məhv edir.
Lakin onlar məni öz dəlilləri ilə aldada bilmədilər. Onlar yeni qanunların mənəvi və dini cəhətdən neytral olduğunu iddia edirlər. Bilirəm ki, yalan deyirlər. Heç bir qanun neytral deyil, çünki bütün qanunlar bir şəxsin xeyir və şər barəsindəki dəyərlərindən və nəyi etmək, nəyi isə etməmək barəsindəki inanclarından irəli gəlir. Bunlar dinin tərkib hissələridir. Onlar xüsusilə bazarın qanunları barədə yalan yeritmək istəyiblər. Bizə deməyə çalışıblar ki, real dünyada insanları və şeyləri idarə etmək cismani şeylərdir, belə ki, imanlılar cəmiyyəti buna qarışmamalıdır. Onlar bazarın daha kiçik bir şey olduğunu və bəlkə də, şeytanın dünya hakimiyyətinin təzahürü olduğunu demişlər. Möminlər bundan faydalanmalıdırlar, lakin bunu dəyişməyə vaxt itirməməlidirlər. Axı bu necə ola bilər, bir halda ki, yaşamımızın iqtisadi zəruri tələblərini təmin etməkdən ötrü biz buna başqa hər hansı fəaliyyətdən daha çox vaxt sərf edirik?
Mənim dünyəvi iqtisadçılara, siyasətçilərə və fəlsəfəçi iddiasında olanlara Külli-İxtiyarın iqtisadi qanunları və proqramlarına dair cavabım budur: Allah, insan və iqtisadiyyat barəsindəki həqiqət yalnız Müqəddəs Kitabda açıqlandığına görə yalnız Müqəddəs Kitaba inanan, Müqəddəs Kitaba itaət edən məsihçilər iqtisadi inkişafı və ədaləti yarada və qoruyub saxlaya bilərlər. Bunu etməkdən ötrü, həmçinin əgər başqa adamların bu yolla getməsini istəyiriksə, biz dünyəvi iqtisadiyyatın yalanları altında böyümüş nəsilləri yenidən tərbiyə etməliyik, eləcə də “Külli-İxtiyar və Ailə”nin iqtisadiyyatını modelləşdirməliyik. Biz mömin adamları imanlılar cəmiyyəti daxilində təlimatlandıraraq, icmalarımızın rəhbərliyinə qaytarıb bərpa etməliyik!
Dünya bizi iqtisadiyyatın dəyərlərə malik olmayan bir elm olduğuna və ruhaniliklə əlaqəsi olmadığına inandırmaq istərdi. Bəziləri deyirlər: “İqtisadiyyat və elm dəqiq faktlara aiddir, dəyərlər və dini fəlsəfəyə aid deyil”. Bu, yalandır, dövrümüzün iqtisadi bəlalarının kökündə duran bir yalan. Faktiki olaraq, həmin əsas yalandır ki, şeytan bağda Həvvaya demişdi: “Allahın dedikləri barədə narahat olma, Onun qanununu rədd elə, öz qayda-qanunlarını təyin et, özün öz allahın ol.”[152]
Biz iqtisadiyyatın dəyərlərdən kənar elm olmadığı barədə nə bilirik? Birincisi, heç bir elm dəyərlərdən kənarda deyil. Bütün elmlər biliyi cahillikdən, həqiqəti yalandan, düzgünlüyü vicdansızlıqdan üstün tutur. Bunlar ruhani dəyərlərdir, bunları yalnız təcrübəyə əsaslanan elmlə izah etmək olmaz. Onları yalnız bütün mənəviyyatın mənbəyi olan Allaha müraciət etməklə izah etmək olar.
İkincisi, iqtisadiyyat — təsərrüfat qanunudur. Bu söz oikos (ev) və nomos (qanun) sözlərindən əmələ gəlir. Bu, adi fiziki qanun deyil, bu, artıq gördüyümüz kimi, ruhani qanundur. Bütün qanunların bir qanunvericisi olduğu güman edilir. İqtisadiyyat qanunları ya sonu olan və günaha batmış adamdan, ya da sonu olmayan və kamil Allahdan irəli gəlməlidir. Məsihçilər olaraq, biz onların Allahdan gəldiklərinə inanırıq. Təsadüfi deyil ki, müasir iqtisadçılığın banisi Adam Smit Presviterian xidmətində yetişdirilmiş ruhani fəlsəfəçi olub. O, Tomas Akvinas, Samuel Pufendort və ondan əvvəl iqtisadiyyatda olmuş digər məsihçi yazıçılarla tam tanış idi və o, iqtisadiyyatı mənəvi fəlsəfəsinin bazar münasibətlərinə tətbiqi hesab edirdi.
Üçüncüsü, iqtisadiyyat gəliri itkidən üstün dəyərləndirir, lakin bu üstünlük tək empirik (mənfəəti nəzərdə tutan və təcrübi) metodlarla izah edilə bilməz. O yalnız bütün gəlirin Mənbəyi olan Allaha müraciətlə izah oluna bilər. O Şəxsə ki, hər şeyi Öz sözünün qüdrəti ilə heç nədən yaratmışdır və insanı Onu izləsin deyə Öz surətində yaratmışdır.
Hər halda, Allahda olan iqtisadi əsaslar mənəvi əsaslar qədər real və zəruridir. Müzakirə etdiyimiz kimi, uğurlu iqtisadi və idarəçilik qanunları mömin təməl üzərində qurulmalıdır: xidmət və səlahiyyət vermə, mühakimə hüququ sahələri, Allahın sifariş etdiyi şeylərin haqqını ödəməsi və s. Bu qanunlar oğurluğu, qatilliyi, zinakarlığı və buna bənzər şeyləri qadağan edən qanunlar qədər realdır. Vahid Allah kainatı parçalanmış və ya hissələrə bölünmüş şəkildə yaratmamışdır. Bunun əsasında duran quruluş Onun qanunlarıdır. Yəni biz bu qanunlara itaət edərkən və ya onları rədd edərkən bizimlə baş verən şeyləri bir yerə bağlayan və qurşaqlayan “köklərdir”.
ƏSAS MƏSƏLƏ ƏSASLARDA YERLƏŞİR
Beləliklə, əsas məsələ əsasları tapıb onlardan möhkəm tutmaqdır. Müdrik biznes peşəkarları özlərinin və ya öz bizneslərinin vəzifələrinin əsaslarını aşkar etməli və həmin əsaslardan möhkəm tutmalıdırlar. Əsaslar hər şeydir. Bir təşkilat nə qədər mürəkkəbləşirsə, o qədər də əsas qanuna, əsas məqsədə və əsas icraçılığa münasibətdə öhdəliyi güclü olmalıdır. Əsaslardan ayrılmış müxtəliflik xərçəng kimidir. Biz Allahın Kəlamını öz missiyamız nöqteyi-nəzərindən oxuduqca onun tətbiqi canlanır. Siz bu ayədə quruculuq prinsiplərini görürsünüzmü?
İsa onlara dedi: “Ona görə də Səmavi Padşahlıq üçün şagirdlik etmiş hər ilahiyyatçı xəzinəsindən təzə və köhnə şeylər çıxaran ev sahibinə bənzəyir.” —Matta 13:52 

Digər şeylərlə yanaşı, biz “kronşteyn” prinsipini görürük: əvvəlki tikili ilə nə qədər möhkəm bitişmiş olsan, o qədər də yeni tikintini irəli apara bilərsən. Əsl inkişaf — “nədənsə çıxıb” və “asılı olmaq”dır.
Bir növ giriş üslubunda yazılmış bu tədqiqat bizə Allahın özəl sektora, özəl sektorun dünyaya və imanlılar cəmiyyətinin hər ikisinə münasibətlərini görməkdə kömək edir. Hər biri əsas, fundamental münasibətdir və hər biri radikal bir münasibətə çevrilməlidir.
DİRÇƏLİŞ VƏ İNQİLABIN MAHİYYƏTİ BARƏDƏ
İnqilab insanın zahiri münasibətlərini dəyişsəniz, onun təbiətini dəyişəcəyiniz anlayışına əsaslanır. Bununla belə, siz həqiqətən onun davranışını dəyişə bilsəniz də, lakin onun daxili mənliyi eyni olaraq qalır. Bu həqiqətin sonuncu nümunəsi marksizmdir. O gəldi və getdi (və hələ də bəzi yerlərdə davam edir), lakin insanın əsasları haqqında heç nə dəyişməyib. Onun törətdikləri — milyonlarla insanı sıxışdırıb öldürmək, Qərbi öz nəhəng vəsaitlərini müdafiə sənayesinə qoymağa məcbur etmək idi. Amma bütün inqilabçıların arzuları və boşboğazlığı, beşillik planları, tarix kitablarının düzəlişləri axırda Şekspirin çox gözəl təsvir etdiyi bir şeyə gətirib çıxartdı:
Bu, bir nağıldır. Bunu bir sarsaq danışıb; o səs-küy və hiddətlə doludur, amma bir mənası yoxdur.[153]
Digər tərəfdən, dirçəliş daxili dəyişikliyi nəzərdə tutur: dünyanın yenidən doğulması üçün yenidən doğulmuş adamlarımız olmalıdır. Aydın görmədiyim şeylərə dəyişiklik gətirə bilmərəm; yenidən doğulmamışamsa, Allahın standartlarını və Padşahlığını aydın başa düşə bilmərəm.[154] Onun Padşahlığı mənim ölçü meyarım olmasa, dünya sisteminin tikdiyi şeyləri düzəltməyə və ya devirməyə obyektiv alətlərim olmaz.
Bu kitabda Müqəddəs Kitaba əsaslanan iqtisadiyyat və idarəçiliyin əsas anlayışlarını təqdim etməyə cəhd etmişəm; birinci fəsildə bölüşdüyüm prinsiplərin bəzilərini bir daha xatırladıram. Bunlar əsl iqtisadi və ictimai dirçəlişin Müqəddəs Kitaba əsaslanan çıxış nöqtəsini təşkil edirlər.
BİR MƏDƏNİYYƏTİ YENİDƏN QURMAQ ÜÇÜN ALTI MÜHÜM QANUN
	Şəxsi təşəbbüs: Hər cür azadlıq Allahın tabeliyində özünü idarəetmədən başlayır. 

	Sağlam ailələr: Ailə vahidi sağlam cəmiyyətin əsas tikinti daşıdır. 

	Təsirli imanlılar cəmiyyətləri: Yerli icma təsirli məsihçi xidməti üçün əsas təminat mərkəzidir. 

	Şəxsi mülkiyyət: Şəxsi mülkiyyətin idarə edilməsi şəxsi və ictimai yetkinlik üçün çox əhəmiyyətlidir. 

	Problemlərin həll edilməsi: Xalqın bərpası yerli icmaların bərpasından başlayır. 

	Strateji düşüncə: Müharibələri ideyaların sayəsində udurlar. 



Tövsiyə etdiyimiz və məsihçi rəhbərlərin tətbiq etməsinə kömək məqsədilə hazırladığımız hərəkət planları (həm Birləşmiş Ştatlarda, həm də xaricdə) bu əsas prinsiplərə və bu kitabdakı digər prinsiplərə əsaslanır.
Bu prinsiplər mədəniyyətimizin əsaslarını bərpa edən strategiyaya gətirib çıxarır. İqtisadi sahədəki strategiyamız şəhər ağsaqqallarını şəhər darvazası qarşısına çağırmaqdan başlamalıdır. İş münasibətlərinin əsası qoyulandan sonra ağsaqqallar seçmə resursları vahid qüvvədə birləşdirərək Allahın öz icmalarına aid iradəsinə uyğun həqiqi xidmət etmək üçün birlikdə strategiya qurmağa başlaya bilərlər. Bu, “Şəhər Fəaliyyət Şuraları” adlanan qurumun məqsədidir.
İnsanın xüsusilə də iqtisadi cəhətdən Allaha qarşı inqilabı ucbatından xalqlar arasında artıq bunları görməyə başlamışıq:
TƏMƏLLƏRİN SARSINTILARI
O vaxt Onun səsi yeri sarsıtdı. Amma indi “Mən bir dəfə də yalnız yeri yox, göyü də lərzəyə gətirəcəyəm” deyə vəd etmişdir. “Bir dəfə də” sözü bunu göstərir: sarsıla bilən, yəni yaradılmış şeylər aradan qaldırılacaq ki, sarsıla bilməyənlər daim var olsunlar. Buna görə sarsılmaz Padşahlığa nail olduğumuz üçün minnətdar olaq; belə ki möminlik və ehtiramla Allaha məqbul tərzdə Ona ibadət edək. —İbranilərə 12:26-28 

Yozması: “Sarsılmalar olduqca çox baş verir və hələ də baş verəcəkdir.”
İCTİMAİ SEKTORUN MALİYYƏLƏŞDİRİLMƏSİNİN KƏSİLMƏSİ
Gəlirlərin dağılması nəticəsində ictimai sektorun maliyyələşdirilməsinin kəsilməsi sürətli vüsət alır. Allaha istehza edilməz. Abortun, borcun, kağız pulların, ümumi rifahı (sosial təminatı və pulsuz təhsili) olan dövlətin və başqa pisliklərin iqtisadi və mənəvi nəticələri üst-üstə yığıldıqca Qərb əkdiyini biçəcək. Biz xüsusilə də ictimai sektorda çoxalacaq müflisləşmələri yaşamağa davam edəcəyik. İctimai gəlir vergisinin mənbəyi quruyacaq. Federal hökumət iqtisadi öhdəçiliyini tədricən o vaxta qədər azaldacaq ki, bütün yerli hökumətlər də federal hökumət kimi müflis olacaqlar. Dövlət artıq insanları onların günahlarının nəticələrindən qoruya bilməyəcək. Ailələr öz qeydlərinə qalmaq məcburiyyətində olacaqlar, çünki bunu artıq başqa heç kim edə bilməyəcək. Federal, ştat, əyalət və şəhər hökumətləri iqtisadi cəhətdən çatlayıb uğursuzluğa düçar olmağa başlayacaqlar.
Bizim strategiyamız, “Külli-İxtiyar və Ailə”nin gələcəyə baxışı — imanlılar cəmiyyətini sakinlər və icma səviyyəsində təhlükəsizlik torları olmağa, ailələri bərpaya hazırlamaq və məsihçiləri borcdan çıxartmaqdan ibarətdir. Vaxt gəldikdə onlar xidmət etməyə və imkan yaratmağa hazır olacaqlar. Dağılma hər kəsə toxunmamalıdır. Allahın Misirə göndərdiyi bəlalar Allahın xalqının yaşadığı Qoşen torpağına toxunmamışdı. Allah cəza zamanı əhdə sadiq olan salehlərə qarşı sadiq qalır.
Beynəlxalq valyuta sisteminin çöküşü baş verəcək. Nə vaxt? Bilmirik. Bu sistemin hələ də nəzərəçarpan dərəcədə möhkəmliyi var və daha çox zərbələrə dayanıqlıdır, ancaq sonda onun üzərində qurulduğu yalançı uydurmalar bir qum bünövrəsi kimi ifşa olunacaq.
İnanırıq ki, Allah Öz imanlılar cəmiyyətinə güc və imkan verəcək və o öz iqtisadi evini sahmana salacaq, cəza gəlməmiş xalqı məhvdən xilas etməyə hazır olacaq. Eləcə də Allah Nuha daşqından qabaq gəmini tikməyə vaxt vermişdi. Əgər buna inanmasaydım, bu kitabı yazmaqdan ötrü özümə başağrısı verməzdim. Biz inanmalıyıq ki, imanlılar cəmiyyətinin itaət etməyə vaxtı var. Aclıq zərbə vurmamışdan öncə Allah Yusifə taxıl anbarlarını tikməyə vaxt vermişdi. Biz məhz belə Allaha xidmət edirik.
CƏZAYA HAZIRLIQ
Biz nə etməliyik? Ruhani rəhbərlərə yenidən təhsil verməli və onları səfərbər etməliyik. Yenilənmə və dəyişiklik rəhbərlərdən başlayır. Biz imanlılar cəmiyyətindəki, iqtisadi və biznes cəmiyyətindəki rəhbərlərə müraciət etməliyik. “Şəhər Fəaliyyət Şuraları” yaratmaqdan ötrü öz icmalarımızda iş aparmalıyıq. Bu şuralar biznesdə, KİV-də, yerli hökumətdə, icma xidmətində, fəallar qruplarında və imanlılar cəmiyyətində məsihçi rəhbərləri birləşdirmək üzrə iş görməlidirlər ki, onlar Allahın cəmiyyət üçün iradəsini axtarsınlar.
Şurada Müqəddəs Kitabın həqiqəti ilə təmin edilmiş və Müqəddəs Ruh tərəfindən səlahiyyətləndirilmiş özəl sektorun qüvvələri cəmiyyətin problemlərinə cavablar axtarmaq və hər icmada əsl təhlükəsizlik şəbəkələrini qurmaqdan ötrü mülki rəhbərlərlə (Allahın xidmətçiləri[155] ilə) birlikdə iş apara bilərlər. Sonra biz həmin şəbəkələri cəmiyyətdən cəmiyyətə bir yerə düzə bilərik ki, onlar xalqın içində yayılsınlar. İşlək şeylərlə bölüşüb, bir-birimizin müvəffəqiyyətləri və səhvlərindən öyrənə bilərik. Qısaca olaraq, strategiyamız bundan ibarətdir.
Açıq şəkildə məsihçilərin hökumətin hər təbəqəsinə seçilməsinə inanırıq. Bununla belə, sadəcə olaraq, məsihçiləri ictimai xidmətə seçməklə “hər şey dəyişməz”. Sistem aşağıdan yuxarı dəyişməlidir, yuxarıdan aşağı yox. Mədəniyyətimizi idarə edən ideyalar dəyişilməlidir, eyni ilə vətəndaşların iştirak səviyyəsi və siyasi səriştəsi də dəyişməlidir. Allahın yolu belədir. Allah yaxşı görülmüş kiçik işlərdən başlamaq istəyir. Məhz buna görə əsas məsələ yerli maraqları güdməkdir.
Müqəddəs Allah Öz qanunlarını həyata keçirir. Ölkəmiz cəza alır. Onun xalqı olan bizlər Onun həqiqətini icmalarımızda və xalqımız arasında necə tətbiq etdiyimizə görə mühakimə olunuruq.
Siz soruşursunuz: “Məgər cəza yaxınlaşır?” Gözlərinizi açıb ətrafınıza baxın! Əgər məktəblərdə sizin xəbəriniz olmadan qızınızı abort etməyə göndərə bilirlərsə, bu, məhkəmə deyilsə, onda nədir? Amma Müqəddəs Kitab deyir: “Hökmlərin yer üzündə həyata keçdikcə dünyanın sakinləri doğruluğu öyrənir”.[156]
Sarsılacaq bütün şeylər sarsıldıqdan sonra sarsıdılmayan şeylər qırıqların arasından üzə çıxacaq. Bu bizə ümid verir. Ruh düşkünlüyünü təbliğ etmirik. Sözümüz odur ki, Allahın məhkəmələri salehlik əmələ gətirir! Allahın cəzalarından sonra nələrin doğulacağını səbirsizliklə gözləmək məni həyəcanlandırır! Siz və mən təsəvvür oluna bilməz dərəcədə tarixi dəyişiklik zamanı burada olmaq şərəfinə malikik. Tarixdə iş aparan Allah bizi bu dəyişiklikdə iştirakçı olmağa çağırır. O hətta bu dəyişikliyi yaratmaq üçün bizdən istifadə etmək istəyir.
Padşahlıq iqtisadiyyatı iqtisadi rifaha aid bir neçə nöqteyi-nəzərdən biri deyil, yeganədir! Milyonlarla insan, hətta qeyri-məsihçilər bu müraciətnaməni qəbul edəcəklər. İndiyədək çoxları Allahın bütün yaradılışın Allahı olduğunu bilməyib. Onlar elə düşünürdülər ki, O, yalnız “bunları et, bunları isə etmə” kimi həyatın əsas qaydalarını müəyyən edən Allahdır, ədalət, biznes, iqtisadiyyat, təhsil və tibbə aid heç bir göstəriş vermir. Buna görə dinimizi cəfəngiyat kimi hesab ediblər. Onların fikrincə, bu din həddən artıq kiçikdir və daha böyük real dünya ilə əlaqəsi yoxdur. Lakin biz əhd quran və əhdə sadiq qalan Allahın prinsipləri ilə bölüşdükdə iman etməyənlər deyəcəklər: “Bəs mənə bu barədə əvvəllər niyə danışmamısan? Biz isə elə bilirdik ki, İsa uşaqlar üçün Müqəddəs Kitab dərslərinin qəhrəmanı və yalnız cinsi əxlaqımızın qayğısını çəkən olub.”
İstənilən vəziyyətə dəyişiklik gətirmək qabiliyyətimizin ölçüsü — Müqəddəs Kitaba əsaslanan gələcəyə baxışımızın gücü və bu baxışa olan ürəkdən gələn şövqümüzdür. Bu kitab çoxillik tədqiqatların, təlimin və düşüncələrin bəhrəsi olduğu halda, onun əsas həqiqətləri nə qədər dərin olsa da, mürəkkəb deyil. Əgər burada olanların hamısını bir oxunuşda başa düşə bilərsinizsə, onda mənim bu həqiqətləri dərk etməyimə bu qədər uzun müddət sərf etməyim düzgün deyil.
Buna görə oxuyarkən bunları diqqətə almağınızı sizdən rica edirəm:
	Bu kitabı yenidən oxuyun. 

	Bu on iki prinsipi anlamlarına görə yadda saxlayın. Əzbərləməsəniz, onların həyatda tətbiq olunacağı vəziyyətləri tanımaqda çətinlik çəkəcəksiniz. 

	Kəlam üzərində düşünərkən Allah ilə keçirdiyiniz vaxtı daha məzmunlu keçirin. Sürətli həyat tərzi adi biznes praqmatizmi ilə “canımızı alır” və ruhani prinsiplərlə əsl strateji hərəkət etməyə kifayət qədər vaxt saxlamır. 

	Bu fikirlərlə bölüşmək üçün imkanlar axtarın. Allahın Ruhu ilə ünsiyyətdə olanda və şagird qulağı ilə dinləyəndə bu imkanlarla hər gün rastlaşacağıq. 

	Yerli imanlılar cəmiyyətinizdə biznes həmkarlarınızla müzakirə etmək barədə düşünün. Yaxud öz işçilərinizə imkan verin ki, iş yerlərində bölüşüb öyrətsinlər. 



QARDAŞLAR VƏ BACILAR, ÜZƏ ÇIXMAĞIN VAXTIDIR!
Biznes cəmiyyəti gəlir vergisini dəstəkləməyə, torpaq vergisini, korporativ vergini və miras vergisini isə ləğv etməyə hazırdır. Valideynlər və hətta bir çox müəllimlər ictimai təhsilin maliyyələşdirilməsinin kəsilməsini və onun yerində rəqabət apara bilən özəl təhsili dəstəkləməyə hazırdırlar. Kasıblar və onların qeydinə qalan adamlar sosial təminat sisteminin “təmirini” və onun islahatını dəstəkləməyə hazırdırlar. Hüquq-mühafizə orqanları əməkdaşları, hüquqşünaslar və hakimlər cinayət ədliyyə sisteminin islahatını və konstitusiyaya əsaslanan ədliyyəyə qayıdışı dəstəkləməyə hazırdırlar. Bu müraciətnaməni onlara çatdırmağa hazırsınızmı? Siz ruhani radikalsınızmı? Allahın Padşahlığını görmək üçün yetərli dərəcədə yenidən doğulmusunuzmu?
Qoy Allah bizə bu sözlərlə Onun çağırışını qəbul etməyə kömək etsin: “Mən ayağa qalxmalı və qurmalıyam. Mən həqiqəti öz evimə, özəl sektora və təsirə malik olduğum istənilən yerə çatdırmalıyam. İşlədiyim yerdə bu prinsiplərlə yaşamalı və insanları müjdələyərkən bu prinsiplərdən istifadə etməliyəm. Ey Rəbb, mənə kömək et ki, özəl sektora gedib oradakılara “Külli-İxtiyar və Ailə”nin həyatı dəyişən xəbərini ötürüm”.
Düşmən real dünyada praktiki həqiqətlərlə məşğul olmağımızı heç gözləməyəcək — bu bizim gizli silahımızdır. Hər şeyin Allaha məxsus olduğuna inanırıq; hal-hazırda O, iqtisadi bazarda Öz payını bərkitməkdədir. Ta o vaxta qədər ki, səmavi baş idarədə olduğu kimi, sərgi zalı olan yer üzündə də Onun iradəsi yerinə yetiriləcək və Onun Padşahlığı gələcək.
Əgər siz bu kitabı, sadəcə, tətbiq etməyə başlamadan oxuyursunuzsa, onda bizim birgə səyahətimiz heç də uğurlu səviyyədə olmamışdır. Dəyişiklik hərəkət və təcrübə tələb edir. Kaş ki siz oyanıb ilhamlanasınız! Bütün gələcəyimiz qarşılıqlı hay verməyimizdən asılıdır. “Külli-İxtiyar və Ailə” həmişə və əbədi olaraq genişlənməyə davam edir.

I hissə: İdarəçilik və azad sahibkarlıq quruculuğuna aid Allahın əsas prinsipləri





		

1-ci fəsil: Allah ailə biznesi qurur





		

2-ci fəsil: Mömin idarəçilik böyüməyə səbəb olur





		

3-cü fəsıl: Sərvət və ailə





		

4-cü fəsil: Allahımız əməyi sevir





		

5-ci fəsil: Xidmət biznesi

8-ci fəsil: Yoxsulluğun kökünü ortaya çıxarmaq

